
PAEMUKA 

ƆTWERƐFOƆ PAEMUKA 

Mepae mu ka sɛ nhwehwɛmu dwumadie yi yɛ m’ankasa deɛ, na  mmoa biara a menya 

firii  

ankorɛankorɛ nkyɛn ne nwoma ahodoɔ mu nyinaa nso mada no adi ada so ase sɛneɛ 

mmara teɛ no.  

Dwumadie yi nnyinasoɔ ne ne botaeɛ 

Dwumadie yi nnyinasoɔ ne sɛ, ɛbɛhwehwɛ nsɛntitire a ɛwɔ Akanfoɔ akɔmfodwom mu. 

Mehwɛɛ  Tanɔ akɔmfodwom mu kasasuo ahodoɔ no na ɛde hunuu  nsɛntitire ahodoɔ no 

bi yi too dwa. Sɛ obi bɛte biribi ase anaasɛ ɔbɛtumi akasa afa biribi ho wɔ abrabɔ mu a, 

kasasuo boa ma yɛnya saa nneɛma yi wɔ yɛbea ne akwan ahodoɔ bi so. Yei nti, 

dwumadie yi botaeɛ ankasa ne sɛ ɛde kasasuo bɛhwehwɛ nsɛm bi abɔseɛ wɔ Akanfoɔ 

akɔmfonnwom nsɛm binom mu. Megyinaa akenkan, nsrahwɛ ne nkɔmmɔtwetwe ahodoɔ 

so na ɛde  hunuu sɛ, Akanfoɔ akɔmfodwom mu nsɛm de anigyeɛ, awerɛkyekyerɛ, 

nkanyan, ahosɛpɛ ne nkuranhyɛ brɛ ɛho atiefoɔ. Bio, Akanfoɔ akɔmfodwom mu nsɛm 

sane da amammerɛ ne amanneɛ, kasa, abakɔsɛm, amanyɔ, subanpa ne subanmmɔne 

ahodoɔ a ɛkɔkɔ so mpo ɛnnɛ mmerɛ yi no binom adi. Yei kyerɛ sɛ, Akanfoɔ 

akɔmfodwom mu nsɛm da abrabɔ ne asetena mu nsɛm adi pɛpɛɛpɛ sɛnea Akanfoɔ 

nnwom nkae no tumi kyerɛkyerɛ no.  

  

 

 

 

 

 

 

 

 

 

 

University of Education,Winneba http://ir.uew.edu.gh



4 
 

Dintoɔ 

Meto nwoma yi din de hyɛ m’awofoɔ Ɔpanin Yaw Kyeremeh a ɔkɔ ne nsumankyire ne 

Eno Akua Addai, me ba Eliot Kyeremeh Addai-Bonsu ne me dɔfo Perfect Precious 

Twumwaa Boni animuonyam 

Aseda 

Mede aseda a ɛdi kan ma Onyankopɔn Kwame sɛ ɔmaa me nyansa, nimdeɛ ne ahoɔden 

sononko  de yɛɛ saa nhwehwɛmu yi. Aseda ɛtɔ so mmienu nso kɔma m’akyerɛkyerɛfoɔ 

Maame Comfort Asante a ɔwɔ Oguaa Suapɔn no fa a ɛhwɛ Ghana kasasua so ne Owura 

Owu-Ewie a ɔno nso wɔ Simpa Suapɔn no fa a ɛhwɛ Ghana kasasua so. Saa mpanimfoɔ 

yi na wɔnyaa adaagyeɛ sɛee wɔn mmerɛ hwɛɛ dwumadie yi de bɛduruu n’awieeɛ. Mmom 

megye mfomsoɔ biara a ɛbɛba dwumadie yi mu tom sɛ ɛyɛ me ara na meyɛeɛ.   

Esie animuonyam ne mmire, ɔbaa Twumwaa Boni yɛ me hokani ne me ba Addai-Bonsu 

wɔ mpaebɔ, wɔaboterɛ ne nkuranhyɛ a wɔde hyɛɛ me na ɛpiaa me maa metumi dii saa 

adwuma yi,  meda mo ase. Monkurakura me mu saa ara. Meda me yɔnko Owura Badu-

Yeboah a ɔyɛ me bannua kɛseɛ baako a meretweree no ara kɔsi berɛ a dwumadie yi kɔɔ 

n’awieeɛ. Ɔboa kenkanee dwumadie yi mu nyinaa maa me  no nso ase pii. 

Afei m’abusuafoɔ ne adɔfoɔ binom nso a mantumi ammobɔ wɔn din wɔ ha seesei, mede 

Nyame da obiara a ɛnam ɔkwan baako anaa mmienu bi so yɛɛ me mmoa ase papaapa.  

ϽFA A ƐDI KAN 

1.0 Nnianimu 

Sa ɔfa yi kasa fa dwumadie no nnyinasoͻ ho, ɛbɛkyerɛkyerɛ akɔm ne 

akɔmfodwom mu. Ɛsane da ɔhaw pɔtee a nhwehwɛmu yi gyina so adi. Dwumadie biara 

wɔ botaeɛ pɔtee a ɛgyina soɔ, ɛno nti botaeɛ a ɛne ɔhaw no wɔ ayɔnkofa nso puee wɔ ha. 

Ɛno nso firi hɔ a, nsɛmmisa titire a ɛfa nhwehwɛmu yi ho nso da adi. Deɛ ɛdi hɔ yɛ sɛnea 

mefaa so nyaa nsɛm yɛɛ nhwehwɛmu no ne ɔhaw ahodoɔ a ɛpuee wɔ nhwehwɛmu no mu, 

na atoa so akyerɛ sɛnea mesii ɔhaw no ano. Ɛno akyi no, ɛsane kasa fa beaeɛ a 

nhwehwɛmu no kɔpem ne mfasoɔ a yɛbɛnya afiri dwumadie yi mu.   

1.1 Dwumadie  yi nnyinasoͻ 

Twerɛ kronkron aka ato hɔ sɛ, Onyame ama nnipa tumi sɛ wɔntoa n’abɔdeɛ so, 

(Genesis1:26-28). Yei kyerɛ sɛ adeɛ foforɔ biara a nnipa de bɛka Onyankopɔn abɔdeɛ ho 

no mfiri nnipa pɛ mu na mmom ɛgyina tumi a Onyankopɔn de ama nnipa no so. 

Onyankopͻn nsa ano nnwuma dͻͻso: asuo, mmepͻ, owia, mframa, nnua, mmoa ne nnipa. 

Ɛsiane sε nnipa ahyeta wͻ asaase yi so nti ama amanneε ne ͻsom nnwuma no nso gu 

ahodoͻ pii. Aborͻfo wͻ ɔkwan a wͻfa so som wͻn Nyame, saa ara nso na Abibifoͻ wͻ 

ͻkwan a wͻfa so som wͻn Nyame. Abibifoͻ nyamesom mu no, wͻtaa fa ahurusidie, 

tweneka, nnwontoͻ ne asa fa abosom ne ahonhom nkae so na ɛsom. 

Berε pͻtee a Akanfoͻ hyεε aseε de akͻmfodwom dii dwuma no yεntumi nkyerε 

nanso yεbεtumi aka sε, mpo ansa na Ͻkɔmfo Anɔkye rebεgye din wͻ akͻm mu no na 

akͻmfodwom agye nhini wͻ Akanman mu dada. Akanfoͻ gye di sε Onyankopͻn yε 

okokuroko a ͻdasani biara ntumi nkͻ n’anim kεkε gye sɛ, ɔfa obi anaa biribi so. Ɛno nti 

εwͻ sε wͻnya ntamgyinafoͻ a wͻbεfa wͻn so de wͻn aseda, nkamfoͻ, ayεyie ne wͻn 

adesrεdeε de akͻma Onyankopͻn. Ɔsom ahodoͻ mu no, wͻtaa fa ahonhom ne ahotefoͻ 

binom so ansa na wͻatumi akͻ Nyankopͻn anim (hwɛ Gyekye 1996).  Sε yεfa ͻsom bi te 

sε Kristosom a, wͻn gyidie nyinaa ne sε ͻdasani biara nkͻ Onyankopͻn kyεn gye sε ͻfa 

Yesu Kristo so. (Yohane 14:5-6) Saa ara nso na Nkramofoͻ nso gyedie ne sε wͻmfa 

obiara so nkͻ Onyankopͻn (Allah) nkyεn gye sε Ɔkͻnhyεni Kronkron Mamudu nko ara 

so. (Sûrah Âl ‘lmrân2:31). Akanfoͻ nso gyidie ne sε wͻnam wͻn abosom, nsamanfoͻ ne 

ahonhom nkae no so na wͻbεtumi ahunu Onyankopɔn de wɔn ahiasɛm anaa abisadeɛ ato 

Onyankopɔn anim ama no ayɛ ama wɔn na wͻasom no yie. 

Akanfoͻ som mu no, wͻde tweneka, asa ne nnwontoͻ na εpia no. Mmerε bi a 

atwam no, Akanman nkuro ne nkuraa biara mu no na wͻwͻ abosom peewa a na nnipa 

nam wͻn so de wͻn aseda ne adesrε to Onyankopͻn anim. Akanfoͻ nam saa kwan yi so 

som wͻn Nyame kͻsii sε ananasom bi te sε, Nkramosom ne Kristosom ne som ahodoͻ bi 

yii wͻn ti de wɔn nkyerɛkyerɛ bεbrεε kwan a na Aknfoͻ nam so som wͻn Nyame ase 

koraa. Nkristosom, Nkramosom ne som nkae no susu sɛ, sɛ obi fa ɔbosom so som 

Onyankopɔn a, ɛnyɛ ɔkwan pa.  

Yei ama ͻdwontofoͻ Gbeho (1954), asεm a ͻkae no aba mu sε, nnipa a wͻde 

ananasom baeε no ayε nneεma pii a εhyε nkuran na nnipa pii no ara ani gye ho nanso 

εsiane sε wͻpε sε wͻsakra yεn firi yεn som mu kͻ Nkramosom, Kristosom ne ͻsom 

ahodoͻ bi mu nti no, wͻse yεn som ne yεn nnwom yε ͻbonsam nnwuma. Nnwom a anka 

εdi akotene wͻ yεn amammerε ne amanneε mu nyinaa, wͻde ahyε yεn adwene mu sε 

biribiara a εyε obibini na εyεeε no nnyε. 

Ɛnnε yi, nsεm a εtete saa ama Akanfoͻ akristofoͻ ne nkramofoͻ kasa tia 

akͻmfodwom ne abosonsom a εyε Akanfoͻ som fapem a yεn nananom de twaa yεn 

funuma a εma yεda nso sε Akanfoͻ. Yei daa adi wͻ berε a medaa me nhwehwεmu yi adi 

wͻ sukuu mu ne beaeε a merekͻ akͻyε nhwehwεmu no, asuafoͻ no nyinaa too ho pe. 

1.2 Akɔm asekyerɛ 

Akɔm firi tete, Akanfoɔ gye di sɛ Onyankopɔn bɔɔ adeɛ no, Ɔbɔɔ asunsumwa bi 

bataa ne ho sɛ wɔmmɛyɛ n’asomafoɔ wɔ wiase, na saa asunsumwa yi ne abosom. Ɛsiane 

sɛ wɔgye di sɛ saa asunsumwa yi pii firi aboɔ mu nti na yɛfrɛ wɔn bosom. Bosom no nso 

binom yɛ asuo a ebi ne Tanɔ, Antoa Nyamaa, Biremu, Pra ne Bosomtwe nom. Akanfoɔ 

gye di sɛ, Onyankopɔn de tumi sononko bi ama abosom, ne saa nti, abosom tumi yɛ 

anwanwadeɛ ahodoɔ pii wɔ sunsum mu. Bio, Akanfoɔ gye di sɛ abosom ne ahonhom 

nkae no yɛ Onyankopɔn ananmusifoɔ wɔ asaase yi so sɛ wɔmmoa nnipa. Yei nti Akanfoɔ 

ntoto wɔn abosom ase koraa. Abosom tumi boa amanaman na yɛgye di sɛ, abosom no yɛ 

Onyankopɔn mma a wɔtumi ne Onyankopɔn di nkutaho mpo (hwɛ Gyekye 1996). 

Sɛ obi te ɔbosom bi nka wɔ baabi a, ɔtumi kɔyɛ ɛho amanneɛ tu ɔbosom no bi 

kɔsɔre no. Abosom no bi nso, wɔn sunsum tumi si obi so na ɛba saa a, wɔkɔ ho abisa, 

ɔbosom a ɔreba obi so foforɔ no tumi de akɔmfowa no kɔ wuram anaa asuo mu, dua anaa 

botan bi so ma no kɔfa saa ɔbosom no ba fie. Sɛ obi tu ɔbosom a, mpɛn pii no ɔno ara 

kɔm n’adeɛ ano. Akanfoɔ susu sɛ, abosom yɛ kronkron, ɛno nti sɛ wɔrefa akɔmfoɔ a, 

wɔhwehwɛ obi a ne ho yɛ fɛ, na ɔdi ne ho ni nso. Afei nso ɛnsɛ sɛ ɔyɛ obi a wadi dɛm, na 

onii no sane yɛ obi a n’adwene mu da hɔ, ɔwɔ ahobraseɛ ne obuo (hwɛ Agyekum 2011). 

Ɔbosom fa obi akɔm a, wɔde no to aduro so, ɛne sɛ, wɔbɔ akuraa anaa abosonnan 

wɔ wuram na ɛhɔ na wɔtete akɔmfoɔ nanso ɛnnɛ deɛ wɔtumi tete wɔn fie, wuram hɔ na 

nhanhamma anaa nnua ne ahahan biara a wɔde tete akɔmfowa, na mpɛn pii no ɛyɛ mfeɛ 

mmiɛnsa. Sɛ obi wɔ nteteɛ mu a, wɔtaa ka sɛ “ɔda adwo mu” a ɛkyerɛ sɛ, ‘ɔda aduro so’. 

Afe a ɛdi kan no, wɔnhyɛ da nkyerɛ no aduro yie, na mmom ɔboa ne wura no, na ɔwura 

akɔnkyene anaa ɔdi mmuada. Akɔmfowa pii sua nhanhamma, nnua ne mmara a wɔde sa 

yareɛ berɛ a woanya afe baaako rekɔ no. Saa mmerɛ yi mu na ɔkɔmfo-panin no de sɛbɛ a 

(sunsum wɔ mu) bɔ akɔmfowa no abakɔn anaa na’nantu na amma abayifoɔ biara antumi 

no ɔkwan biara so. Wɔsua sɛnea wɔtwa mmoa gu abosom so ne nsɛm a wɔka berɛ a 

wɔretwa mmoa no. Wɔdi mfeɛ bɛyɛ mmienu a, wɔkyerɛ wɔn akɔm ho nimdeɛ nyinaa, 

wɔkyerɛ wɔn sɛnea wɔsi hwɛ nsuo mu yi mmusuo, ne sɛnea wɔma ɔbosom aduane, afei 

wɔkyerɛ wɔn ɔbosom no ho mmara ne akɔmfoɔ asa ahodoɔ nyinaa. Sɛ ɔkɔmfoɔ da aduro 

mu anaasɛ ɔwɔ akɔm nteteɛ mu a, wɔtaa de nnuro sisi akwan so, amusieɛ ne asɔreɛso ma 

akɔmfowa yi bɛdware. 

Ɔkɔmfoɔ a n’asom yɛ hare no, ɔbɛdi mfeɛ mmienu rekɔ mmiɛnsa no na waben 

dada. Afei ɔkɔmfo panin no sɔ akɔmfowa no asom aduro na ama wate abosom ne sunsum 

mu kasa. Yei nti, sɛ ɛduru nnapɔnnna a, sunsum no ka ɔkɔmfoɔ no ma no woso 

biribiribiri ka ɔbosom no kasa. Ɛba saa a wɔka ntwene, woso ntorowa, to nnwom ma no 

di asa. Ͻkyerɛ mmusuo, hyɛ nkɔm yɛ nyankomadeɛ pii. Akɔmfoɔ afadeɛ bi ne batakari a 

nsumansuman bobɔ mu, ebinom nso hyɛ dɔsɔ, afei wɔde hyire, ntwoma anaa bidie twitwa 

wɔn nsa ne wɔn nan ho. Ebinom de pea, bodua, akontibaa, asekamma, etuo, afena kuta; 

Sɛ wɔduru sɛ wɔkɔ badwam a, nsumankwaafoɔ ne hyirekutafoɔ wowa wɔn. Aboafoɔ a 

wɔboa akɔmfoɔ wɔ wɔn dwumadie mu no bi ne akyeame, nsumankwaahene, 

hyirekutafoɔ, akyerɛmadefoɔ, nnwontofoɔ ne ntorowafoɔ. Nea wɔde pata anaa dwera 

abosom no bi ne nkokɔ, nnwan, nnyinamoa ne anantwie. Mpo ɔbosom biara wɔ 

n’akyiwadeɛ, Tanɔ kyiri aponkye, pobire, anaa atabiraa. Ebinom nso kyiri ɔwansane, 

ɔkra, kwakuo ne ɔkraman. Tete akɔmfoɔ no binom ne Ɔkɔmfo Anɔkye ne Ɔkɔmfoɔ 

Tuwuda. Sɛ obi kɔtu asunsumwa a Onyankopɔn bɔɔ wɔn baa wiase sɛ n’asomfoɔ yi bi sɛ 

ɔnam ne so de abrabɔ mu nsɛm bɛfa ne so ama aduru Onyankopɔn hɔ ama ne nsa aka 

n’akoma so adeɛ a, na wɔfrɛ no akɔm. 

Abosonsom no mu na yɛnya akɔm, yɛhwɛ nkyerɛkyerɛmu a ɛwɔ soro hɔ yia, 

mɛkyerɛ akɔm mu sɛ, ɛyɛ asa ne nsɛnkyerɛnne a ɔkɔmfoɔ yɛ de sɔre n’abosom wɔ berɛ a 

ɔbosom no sunsum abɛhyɛ ne mu. Ɛkɔba saa a, ɔkɔmfoɔ no firi nnipa tebea mu kɔ 

sunsum tebea mu, ɛno nti ɔtumi yɛ nneɛma a anka n’ani da hɔ a ɔntumi nyɛ (Agyekum 

2011:197). Ɛfiri sɛ nneyɛeɛ bi a ɔkɔmfoɔ no da no adi wɔ berɛ a sunsum no aka no no, sɛ 

akɔm no te anaa sunsum no firi ɔkɔmfoɔ no mu a, ɔnna saa nneyɛɛ anaa su no adi bio. 

Yei na ɛma ɛda adi sɛ akɔm no ka no a ɔfiri nnipa tebea mu kɔ sunsum tebea mu no. 

1.3 Akɔmfodwom nkyerɛaseɛ 

Akͻmfodwom yε dwom bi a sε ͻkͻmfoͻ bi rebεkͻm a, ne nnwontofoͻ to de 

twetwe sunsum a εwͻ ͻbosom a wͻrebεsͻre no no ma no bεhyεn ͻbosom no kͻmfoͻ no 

mu ma ͻkͻ tebea foforͻ mu.Yei ma ͻkͻmfoͻ no firi nnipa su mu kͻ sunsum tebea mu, 

ɛfiri sɛ, ɔbosom no yɛ sunsum nti ɛsɛ sɛ ɔkɔmfoɔ no nso kɔ sunsum mu na ama wɔatumi 

adi nkutaho. Ɛba no saa a, ͻkɔmfoͻ no tumi yε nneεma a nka ɔwɔ honam mu anaa n’ani 

da hͻ sε nipa a, ͻrenyε. Wͻtumi to akͻmfodwom yi bi wͻ berε a wͻreda akͻmfoͻ 

nketewa a wͻawie wͻn nteteε adi, afahyε, nnapͻnna anaasε berε a ͻkͻmfoͻ bi bεkͻ ne kra 

akyi nso. Sε wohwε Takyiman mantam no mu a, εrekame ayε sε kuro biara wͻ ͻkͻmfoͻ a 

wͻgye di sε wͻgyina kuro no bosom ananmu bͻ kuro no ho ban. 

Akͻmfodwom te sε Akanfoͻ nnwom ahodoͻ no.Yεwͻ nnwom no bi wͻ hͻ a εyε 

ntiantia, ebinom nso yε atenten. Yεwͻ nnwom no bi wͻ hͻ a, nea ͻfrεfoͻ no bεpagya ato 

no, εno ara na agofomma no nso bεto. Yεwͻ ebi nso wͻ hͻ a, ͻfrε no ne nnyesoͻ no bͻ 

abira koraa. Sεnea yεhunu no wͻ Akanfoͻ nnwom ahodoͻ no mu no, akͻmfodwom nso 

mu no, ntwene, donno, firikyiwa, dawuro, ntorowa, mmaa, nsamubͻ di mu akotene pa ara 

yie. Akͻmfodwom no bi wͻ hͻ a, wͻde hyε akͻm ase, yei na εfrεfrε sunsum no ma 

ͻkͻmfoͻ no tumi di dwuma sεnea εsε na εfata, ebi nso wͻ hͻ a, wͻto no berε a ͻbosom no 

sunsum abεwura ͻkͻmfoͻ no mu. Dwom no bi wͻ hͻ a wͻde bͻ akutia, ebi nso kasa fa 

adwenhunu a ebinom wɔ fa akͻm ho. Akͻmfodwom no bi nso tu fo, afotuo no bi tumi kͻ 

ma ͻmanfoͻ a wͻbͻ ͻbra bͻne no, ebi nso tumi fa tumi a ͻbosom no wͻ sε ͻde twe nnipa 

aso wͻ akwanhodoͻ bi so. Ebi kasa fa nsedie ne duabͻ basabasa ho εnna ebi nso tu 

abayifoͻ fo; Ne korakora no ebi nso kyerε yεn bammͻ sonoko a, ͻbosom no de bͻ ne 

manfoͻ. 

1.4 Dwumadie no haw 

Ɛnnε yi, Akanfoͻ akristofoͻ ne nkramofoͻ kasa tia akͻmfodwom ne abosonsom a 

εyε Akanfoͻ som fapem a yεn nananom de twaa yεn funuma a εma yεda nso sε Akanfoͻ, 

yei daa adi pefee wͻ berε a medaa me nhwehwεmu yi adi wͻ sukuu mu ne beaeε a 

merekͻ akͻyε nhwehwεmu no, asuafoͻ no nyinaa too ho pe.Abibifoͻ binom a wᴐasua 

adeε akᴐ akyire wᴐ εnnε wiase yi mu hunu nhwehwεmu a εfa Akᴐmfodwom ho sε εyε 

berε, ahoᴐden ne sika sεeɛ a mfasoͻ biara nni so wͻ nnε mmerε mu. . Abirabᴐsεm ne sε, 

sεnea akunini binom atwerε kasadwini ho nwoma pii atwe yεn adwene afa Akanfoɔ 

nnwom, anansesεm, mmε, nsuiε, abisaa ne abrᴐmmε ne ade ho no, nea εfa akᴐmfodwom 

ne ne nnepa ho no yε kakra bi anaasε εsua koraa.   

Tracey, (1958:61) kaa sε, “Adeε baako a εyε nokorε na εsane di mu ma yεn a 

yεatumi ate na yεatie Abibifoͻ nnwom ne sε, sε wopε sε wohunu obibini akomamu asεm 

na wommerε ho a, εsε sε w’ani gye ne nnwom ho, woto bi a, na εma wote n’amammerε 

ne n’amanneε ahodoͻ ase.” Yei ma mpanimfoɔ bε a wͻbuu no sε, “wosere Ͻdͻnkͻ 

hwerema a wonte ne nnwom” no da adi pefee. Saa nneεma a εwᴐ soro ha yi nyinaa na 

ahyε me nkuran sε menkᴐ so wᴐ saa nhwehwεmu yi mu. 

Bio, obi wͻ hͻ a ͻsusu sε wode nhwehwεmu no rekͻyε adeε bi a εde mfasoͻ pa bi 

bεbrε me, εno nti ͻhwehwε sε mεma no biribi ansa na waboa me. Ebinom nso, mpεn pii 

no, wͻhyε me berε a, mεkͻ no na wͻnni hͻ anaasε wͻreyε biribi foforͻ, sε εkͻba no saa a, 

na ayε berε sεe kwa. 

1.5 Dwumadie no botaeε 

Nhwehwɛmu yi botaeɛ ne sɛ ɛde; 

i. Nsɛm titire anaa adesuadeɛ titire a ɛwɔ Akanfoͻ Akomfodwom binom mu no bi 

bɛto dwa.  

ii. Kasasu ahodoͻ a εwͻ Tanͻ (ᴐbosom a ᴐwᴐ Tanͻboase-Takyiman), akᴐmfodwom 

mu a ɛtumi boa da nsɛn titire ne ɛho nteaseɛ no adi no apue. 

iii. Ͻkwan a yεbεtumi afa so de abͻ Akͻmfodwom ho ban agya nkyiremma. 

Nhwehwεmu yi botaeε ne sε, εbεboa ama εkwan kεseε a εda akᴐmfodwom ne 

Akanfoͻ nnwom ahodoͻ a aka no ntam bɛyɛ ketewa bi anaa ɛso bɛte kakra na aboa ama 

nnipa anya nimdeε ne adesua afiri akᴐmfodwom mu na wɔde abɔ wɔn bra. 

Nhwehwεmu yi bεhwε Tanɔ akɔmfodwom mu nsεm, nsεnkyerεnne ne ɔyɛkyerɛ 

ahodoͻ bi te sε wͻde wͻn nan pempem fam denneenen sane pagyapagya wͻn nsa hwε 

soronso di dwuma wᴐ akᴐmfodwom mu. Nnwom ahodoͻ bebree na Akanfoͻ de di 

dwuma wᴐ wᴐn daadaa abrabᴐ mu ne mmerε soronko bi mu. Wᴐwᴐ adwumayε mu 

dwom, bradwom, abᴐfodwom (hwɛ Nketia 1973) ne akᴐmfodwom.Sε obi to saa dwom yi 

mu baako a, εkyerε berε ne tebea a saa onipa no wᴐ mu, sε n’ani agye, ne werε aho anaa 

n’ani abere. 

Yei da adi sε, Akanfoͻ nam wᴐn nnwom ahodoͻ bi te sε akͻmfodwom ne 

abͻfodwomso di nkutaho. Saa nnwom yi tumi da kasasu bi te sε nnyinahᴐma, 

ntotohosεm, sεnipa, anihanhane, nsawᴐsoͻ, abirabᴐsεm, ntimu, nsεngorͻ, kasabrani, 

nnyegyεeε-sε-adwene, nnegyeε koro akutiabͻ, kasantwi ne nea εkeka ho adi. Ɛyε asεm a 

akyinnye anaa mfomsoͻ biara nni ho sε, na akᴐmfodwom ka Akanfoͻ nnwom ahodoͻ a 

wͻde bͻ wͻn bra no ho bi εno nti εsε sε yεtumi yε ho nhwehwεmu. Animdefoɔ a mehwɛɛ 

wɔn nnwuma no akasa afa akɔmfodwom ho nanso ɛnyɛ ɛho nsɛntitire na wɔde too dwa 

na ɛno nti na dwumadie yi rehwɛ nsɛntitire a ɛtumi da adi wɔ Tanɔ akɔmfodwom mu 

1.6 Nhwehwεmu yi ho nsεmmisa bi 

Ansa na dwumadie yi bεwie pɛyɛ no, εsε sε mefa nsεmmisa so yε nhwehwεmu. 

Dwumadie yi ho nsεmmisa ahodoͻ bi a merehwε kwan sε εbεduru sε, mede ɛho mmuaeɛ 

yi bεkͻ awieeε no, na mahunu ne pomasiberε no na εdidi soͻ yi. 

i. Nsɛntitire anaa adesuadeɛ titire bεn na εwͻ Akanfoͻ Akͻmfodwom mu?  

ii. Kasasu ahodoͻ bεn na εwͻ Tanͻ akͻmfodwom mu? 

iii. Ͻkwan bεn so na yεbɛtumi afa de abᴐ akᴐmfodwom ho ban? 

1.7 Sɛnea mefaa so nyaa nsεm dii dwuma no 

Mpanin aka sɛ, “sɛ wopusu nunum a, na wote ne kankan”; Ne saa nti ɔtwerɛfoɔ yi 

menyaa aboterɛyɛɛ me dwumadie yi. Nhwehwɛmu yi yɛ “qualitative” nhwehwɛmu.   

Qualitative nhwehwɛmu yi yɛ nhwehwɛmu bi a ɛboa ma ɔtwerɛfoɔ tumi si mmɔntene so 

berɛ a ɔreyɛ nhwehwɛmu bi de apɛ suahunu biara a ɛwɔ biribi ho ne ɛmu nteaseɛ nyinaa 

na woagyina so de nokorɛ ɛwɔ ne nhwehwɛmu anaa deɛɔreyɛ nhwehwɛmu afa ho no ato 

dwa.  Na ɛyɛ nhwehwɛmu a ɛreboa ma yɛanya nsɛntitire anaa adesuadeɛ titire a ɛwɔ Tanɔ 

akɔmfodwom mu no maa mede akwan ahodoɔ bi te sɛ nkɔmmɔtwetwe, ahwɛeɛ, ne 

akenkan anaa nwoma a wɔatintim afa akɔmfonnwom ho na mede yɛɛ nhwehwɛmu yi. 

1.7.1 Ahwεeε 

Mpanin ka asɛm bi sɛ “W’ani sa mu a, yɛnni nnya wo” na aboa kontrofi nso se 

“me suman ne m’ani.” Menam ahwɛeɛ kwan so pɛɛ nimdeɛ wɔ me nhwehwɛmu yi mu.  

Sɛ yɛka sɛɔhwɛeɛ a, Edu-Baundoh ne Anthony (2013:73), kyerɛ sɛ, “ɛyɛ nhwehwɛmu 

akwan no mu kumaa bi a yɛnam so pɛ nimdeɛ wɔ biribi ho, yɛmfa ɔkasa nni dwuma 

kyinkyinee biara wɔ mu”. Deɛɔreyɛnhwehwɛmu no tu anammɔn kɔ beaeɛ a dwumadie bi 

rekɔ so a osusu sɛɛne ne nhwehwɛmu no wɔ twaka bi na ɔtumide n’ani kɔhwɛ de fa mu 

ababi. Mɛkyerɛahwεeε mu sɛ ɛyε ͻkwan a berε obi redi dwuma bi na osuani anaa obi a 

ͻreyε nhwehwεmu kͻ beaeε a saa dwumadie no rekͻ so de n’ani kͻhwε dwumadie no 

sεdeε wͻsi yε no gyina so bisabisa nsεm fa dwumadie no ho pε nkyerεkyerεmu ne nteaseε 

fa nhwehwεmu no ho. 

Mekᴐᴐ Tanͻbosomfie, beaeε a wᴐkͻm Tanɔ hɔ kᴐtie nnwontoͻ, tweneka sane 

hwɛɛ asa a ɛkokɔɔ so berɛ a akɔmfoɔ rekɔm na wɔreto akɔmfodwom de rssa.Mekyeree 

akᴐmfodwom no bebree guu “teepo rekͻda” so. Berɛ baako a mekɔɔ hɔ kɔyɛɛ ahwɛeɛ 

nhwehwɛmu no bi ne Ɔgyefoɔ 15, 2016 berɛ a na Bosom Tanɔ redi bayerɛ. Berɛ yi mu 

no, menyaa kwan hwɛɛ sɛnea Tanɔ di bayerɛ ɛnkanka sɛnea wɔsi noa aduane no ne 

nnipakuo titire a wɔwɔ ho kwan sɛ wɔtumi yɛ aduane no. Afei nso mesane tiee Tanɔ 

akɔmfodwom no bi wɔ berɛ na akɔmfoɔ bebree rekɔm. 

1.7.2. Nkᴐmmᴐtwetwe 

Edu-Baundoh ne Anthony (2013:64) kyerɛ sɛ, “nkɔmmɔtwetwe ne sɛ yɛredi 

nkutaho bi a ɛho wɔ mfasoɔ mapa ɛnam adwene a yɛwɔ sɛ yɛde repɛ nimdeɛ anaa 

osuahunu bi a ɛbɛboa ama nsɛmmisa bi a yɛde redi dwuma bi bɛnyaɛho mmuaeɛ”. 

Wɔtoaa so maa mehunuu sɛ, nkɔmmɔtwetwe yi gu ahodoɔ mmiɛnsa. Ɛbi ne nkɔmmɔ 

twetwe a mmara anaa nhyehyɛeɛ pɔtee da ho (structured interview), deɛ nhyehyɛeɛ kakra 

na da ho. (semi Structured) ne deɛ nhyehyɛeɛ biara nna ho (unstructured). Mɛkyerɛ mu 

sɛ, nkɔmmɔtwetwe yε ͻkwan baako a yεfa sone afoforͻ di nkutaho toto wͻn ano bisabisa 

wͻn nsεm pε mmuaeε fa dwumadie bi ho, nya mu nimdeε ne osuahunu. Nkɔmmɔtwetwe 

nso gu ahodoɔ mmiɛnsa sɛnea wɔdaa no adi no. 

Mmiɛnsa yi mu no na mede deɛ mmara anaa nhyehyɛeɛ pɔtee biara nna ho no na 

ɛdii dwuma yi.  Ɛne sɛ saa nkɔmmɔtwetwe yi deɛ sɛnea (Patton 2002) kyerɛ mu no, ɛyɛ 

nkutahodie bi a nsɛmmisa pɔtee biara nna ho a wɔbisa obi pɛ nimdeɛna mmom nsɛmmisa 

no ara na ɛde ne ho ba berɛ a wahyɛ wɔn nkitahodie no ase no. Mpanin se, “yɛpɛ a, 

yɛbɛhu nti na yɛkyekyere boa”; Metuu anammɔn kɔɔ Tanɔboase ne animdefoɔ binom 

kɔtwetwee nkɔmmɔ. Mene Tanɔ kɔmfopanin ne akɔmfoɔbinom dii nkɔmmɔ bisabisaa 

wɔn nsɛm pii faa Tanɔ akɔmfodwom ho, ne titire no, akɔmfodwom no nhyehyɛeɛ, ne 

tobea ne adesuadeɛ titire a ɛwɔ nnwom ahodoɔ no mu.Yei akyiri no, mepɛɛ berɛ nso ne 

mpaninfoɔ ne mmabunu ne mmɔfra a wɔn ani afiri kakra binom nso dii nkitaho maa wɔn 

nso kyerɛɛ me deɛ wɔnim wɔ akɔmfodwom ho.   

Me ne nkorᴐfoͻ bi a mehyiaa wᴐn wᴐ Tanͻ bosomfie hᴐ Fiada Ahinime 16, 2015 

twetwee nkᴐmmᴐ; Menam nkᴐmmᴐbͻ yi so bisabisaa wᴐn nsεm pii faa wᴐn botaeε a 

wᴐde baa hᴐ no ho.Nea enti a wɔsusu sɛ, ɛhɔ ne beaeɛ a ɛsɛ sɛ wɔba bɛhwehwɛ mmoa. 

Ɛsiane sε obisafoͻ nyera ɔkwan nti, saa nsεmmisa ne mmuaeε yi boaa me pa ara wᴐ 

dwumadie yi mu.Yei maa mehunuu nea ͻbosom kεseε Tanͻ atumi ayε ama ebinom, 

mesane tiee wᴐn a wͻredi Tanͻ ho adansepa akyerε wᴐn a wᴐatutu anammᴐn afiri 

akyirikyiri ne mmεnneε rebεpε mmoa ne wᴐn a wᴐde wᴐn aseda rebrε ͻbosom no.Nea 

εyεε me ahodwiri koraa ne sε, me ne wɔn nkɔmmɔdie mu no, mehunuu wɔn a wɔn som 

kasa tia abosonsom, akɔm ne akɔmfodwom no bi wɔ hɔ awᴐrebεpε mmoa wᴐ ͻbosom yi 

nkyεn, ɛsiane mmoa ahodoɔ a Tanɔ bosom de aboa nnipa binom: Mebisaa Tanͻ kͻmfo- 

panin no ma ɔkyerɛɛsε, wᴐakyε Tanͻbosomfie no mu mmiεnsa. 

Yεwᴐ asͻreε so, ɛhͻ na εyε kronkron mu kronkronbea a ͻkͻmfo-panin nko ara na 

ͻkͻ hͻ de ͻman no aseda, ayεyie, nkamfoͻ, ne wͻn ahiasεm kͻto ͻbosom kεseε Tanͻ, 

Asaase Yaa, nsamanfoɔ, mmoatia ne ahonhom nkae no anim ma εduru Onyankopͻn hͻ 

(Rattray1925). 

Ɔdaa no adi sɛ ɔbosom kεseε Tanͻ wͻ abosom nketewa a, wͻhyε n’ase a ͻne wͻn 

di dwuma wͻ honhom ne honam fam. Abosom yi mu biara wͻ dwuma sononko a ͻdi, saa 

abosom nketewa yi bi ne: Taakεse, Abɔhwiem, Twumporo, Taakora, Brakune, Ataakosua 

ne Boakyerewa. Na sε Tanͻ kͻmfo-panin no firi asͻreεso hͻ ba a, ͻde nea ͻkͻhunuiε ne 

nea ͻteeε nyinaa bεto ne kͻmfo kyeame anim ma ͻno nso de nsεmpa no nyinaa adane 

ͻmanfoͻ ne ankorεankorε a nsεm no bi fa wͻn ho. 

Mmarima fam wͻ Tanͻ bosomfie ne beaeε a wͻdi asεm. Nsεm biara a εfa 

abosomfrε ne duabᴐ biara ho no εhᴐ na wᴐka no. Tanͻbosomfoͻ na sε wͻredi asεm a 

ͻtena ᴐpono no ti.Afei akͻmfoͻ nkae a aka no nyinaa yε badwafoͻ. 

Mmaa fa mu hᴐ nso, ͻpanin a ᴐwᴐ hᴐ ne akᴐmfohene, ͻno na ͻhwε ma akͻmfoͻno 

nya nneεma ahodoͻ a wͻbεhia de asua akͻm ne abosomfie hͻ asiesie nyinaa. 

1.7.3 Akenkan 

Ɛsiane sε, ahwεeε ne nkͻmmͻtwetwe nko ara ntumi mma nhwehwεmu yi nwie 

pεyε nti no, mesane kenkann nwoma bebree maa menyaa nteaseɛ wɔ nea makɔhunu ne 

nea metee no m’asom nyinaa. Nwoma ahodoͻ yi binom ne nea animdefoͻ binom te sε, 

Agyekum, (2011), Sarpong, (1974), Rattray, (1925), Azasu (2003), ne ade atwerε afa 

abosonsom ne Akanfoͻ akͻmfodwom ho. 

1.8 Nhwehwεmu no mu ɔhaw 

Mefaa ɔhaw ahodoͻmu wᴐ nhwehwεmu yi yɛ mu, nea εdi kan yε animtiabuo a 

nnipa bi buu me sε, meyε atetekwaa, onihafoͻ ne pεpεε nti na mannya hwee anyε ho 

nhwehwεmu sε akᴐmfodwom. Wᴐgye di sε εyε atetesεm ne adeε a εho nhia wᴐ εnnε yi a 

nimdeε akͻ nkan a obiara repε foforͻ aka ne deε ho no, yεn nananom tete nneεma a 

atwam na m’ani di akyire. Saa animtiabuo yi amma mampa aba koraa na mmom metᴐ 

kᴐᴐ so. Ɛne sɛ, na mepɛ sɛ, afoforɔ nso hunu sɛ akɔm, akɔmfodwom ne abosonsom nyɛ 

ade bɔne sɛnea nnipa binom kyerɛ no.  Bio, akristofoͻ ne nkramofoͻ binom wͻ hͻ a sε 

worebisa wͻn asεm afa akͻmfodwom ho a, wͻmpε sε wͻbεma wo mmuaeε papa biara. 

Ɛsiane sɛ, wɔsusu sɛ, wɔn som nkyerɛkyerɛ ne akɔm, akɔmfodwom ne abosonsom nni 

twaka biara. Na ɛyɛ mmusuo sɛ wɔde wɔn ho bɛwura akɔmfosɛm mu.Ͻhaw foforɔ a 

mehyiaeɛ nso yε me yᴐnko bi a ͻhyεε me bͻ sε ͻbεboa ama makᴐyε me nhwehwεmu no, 

ne titire wɔ mfonitwa ne nnwom a mɛkyere agu “teepu rekɔda”so. Mmerε no soo sε 

yεrekͻ no, me yͻnko yi yii me maeε εfiri sε, na ͻsusu sε, ͻyε Baasre sͻfo ba nti sε obi 

hunu no wͻ abosomfie hͻ a εbεyε animguaseε ama no, ne papa ne Baasre asafomma 

nyinaa.Mamma n’asεm yi ammu m’abam, metuu anammᴐn kᴐᴐ Tanͻ bosomfie na 

Onyame adom, menyaa Ͻpanin bi a wͻfrε noYaw Darko maa ɔboaa me wɔ mfonitwa no 

mu maa meyεε nhwehwεmu no maa biribiara kͻͻ so kamakama. Ɛno twaa mu no, na ato 

sikasεm. Mpanin se: “Penten asaase nna hͻ kwa”. Saa ara nso na “Kwaakye adeε yε fε a, 

ᴐde sika na εyε”.Nea mewura biara, sika anaa mmorͻsa deε, εmpa mu. Mpo εduru baabi 

a, ebinom bisa nnwan, nkokͻ ne nkosua. Ɛfiri sɛ, wɔnim sɛ, mereyɛ nhwehwɛmu de 

akɔtwerɛ nwoma atɔn agye sika peewa agu me bɔtɔ mu nti ɛwɔ sɛ wɔnya wɔn kyɛfa. 

 Ɛduruu baabi no na εsε sε meyi me nan ase mpaboa bu nkotodwe, de me nsa to 

nsa yam kyeakyea ɛfiri sɛ, Akanfoɔ yɛ nnipakuo bi a wɔmfa nkyea nni agorɔ koraa. Sɛ 

wɔde nsa to nsa mu kyea a, ɛkyerɛ ayɔnkofa kɛseɛ a ɛda nkyeafoɔ no ntam na ɛde 

nkabom kɛseɛ pa ara bɛto wɔn ne afoforɔ ntam. 

1.9 Beaeε a nhwehwɛmu no kᴐpem   

Nhwehwεmu a εte sεε no, baabi a nhwehwεmu yi ne dwumadie yi kᴐpem yε adeε 

a εhia pa ara. Nhwehwεmu yi kᴐᴐ so wᴐ Tanͻboase-Takyiman a εwᴐ Bono-Ahafo 

Mantam mu: Nhwehwεmu no fa adesuadeɛ titirea εwͻ Tanͻ akᴐmfodwom mu, sɛnea 

wɔasi ahyehyɛ akɔmfodwom ne sɛnea wɔsi to nnwom no fa, ne kasasu ahodoͻ a εwᴐ 

nnwom no mu. Saa nhwehwεmu yi mu no mehwεɛ Tanͻ akͻmfodwom ne nsɛntitire a 

εwͻ mu a, abosom foforɔ biara deɛ nka ho. 

1.10 Nhwehwεmu no ho mfasoͻ 

Mpanin bu bε bi sε, “Wobu wo suman sumanwa a (animtia) a εnya wo.” Yei 

kyerε sε, nnipakuo bi abrabᴐ, amammerε ne amanneε ne kasa yε nea εwᴐ sε yεsᴐ mu yie 

na amma yεantͻ sini wͻ yεn amammerε ne amanneεmu na aboa ama nkyirimma nso 

abεto so asua de abɔ wɔn bra. Bio, yεto nnwom de gyegye nnipa ani, hyε wɔn nkuran, 

kyekyere wɔn werε sane nam εmu nsεm so de kyerεkyerε atiefoɔ wᴐ suban pa ne suban 

bᴐne a εkᴐ so wᴐ ᴐman anaa mpᴐtam bi mu. Yei nti na mereyε nhwehwεmu wᴐ Tanͻ 

akͻmfodwom mu sɛnea εbεboa sukuufoͻ a wᴐresua kasadwini wᴐ sukuu ahodoͻ mu asua 

wɔn amammerɛ ne amanneɛ, ne titire εfiri mfitiaseε sukuu kͻpem ntoasoͻ sukuu so. Bio, 

nhwehwεmu yi bɛboa akristofoͻ ne nkramofoͻ nyinaa, εfiri sε wͻbεte akͻmfodwom ase 

yie na aboa amma wͻammu abosonsomfoͻ animtia wͻ wͻn gyedie ne wͻn som ho. Afei, 

nhwehwɛmu yi bɛyɛ nnyinasoɔ ama asuafoɔ a wɔpɛ sɛ wɔyɛ nhwehwɛmu fa Abibisom ho 

de ayɛ nhwehwɛmu biara afa Abibisom ho. 

Sε woyi mmoa a sukuufoͻ bεnya afiri Tanͻ bosom yi firi hᴐ a, , εbεboa ama 

Nkramofoͻ ne Akristofoͻ ahunu sε akͻmfodwom yε nnwom a nnepa wͻ mu na sε wͻtie 

na wͻfa mu aba a, εde mpontuo ne ahotͻ bεba. Ɛsiane sɛ, akɔmfodwom tu fo. Na ɛsane 

tenetene nnipa firi akwan mmɔne bimom te sɛ, awudie, mogyafra, ayerefa, asisie, aniberɛ, 

akayɔ, korɔno, ahantan, ne ho sɛnea ɔsom nkae no nnwom mu nsɛm kasa tia saa nnyɛeɛ 

bɔne yinom pɛpɛɛpɛ. Na ɛkyerɛkyerɛ ayamyɛ, tema, ahommɔborɔ, papayɛ, bɔnefakyɛ, 

koroyɛ, asomdwoeɛ ne nea ɛkeka ho. 

1.11. Muabɔ 

 Ɔfa a εdi kan yi mu no, medii kan kyerεε nneεma a εbεkᴐ so fa dwumadie yi ho. 

Afei mekyerεε dwumadie no nnyinasoͻ. Ɛhᴐ na mekyerεε mu sε, sεnea ᴐsom ahodoͻ bi te 

sε Nkramosom ne Kristosom nam Mamudu ne Yesu so sε sunsum mu aboafoɔ kᴐ 

Nyankopᴐn nkyεn no, saa ara nso na Abibifoͻ binom nam abosom ne sunsum nkae so de 

wᴐn aseda ne adesrε kᴐ Onyankopᴐn anim berɛ a ɛregyina Tanɔ akɔmfodwom mu nsɛm 

so ahwɛ yienom bi. Mekasa faa dwumadie no botaeε ne nsɛntitire anaa adesuadeɛ titire a 

εwͻ Tanͻ akᴐmfodwom mu. Mfasoɔ a Akristofoɔ, Nkramofoɔ ne asuafoɔ bɛnya no wɔ 

nhwehwɛmu yi mu adi. Mekyerεε nhwehwεmu no ho nsεmmisa mmiɛnsa (3) a, mede dii 

dwuma yi nso. Medaa ᴐhaw a εwᴐ dwumadie yi ho adi. Mekyerεε mu sɛ, mede ahwεeε, 

akenkan ne nkᴐmmᴐtwetwe a mene nkorᴐfoͻ bi twetweeε no ara na ɛdii dwuma yi. 

Mekyerεε beaeε a dwumadie no kᴐpem, kaa dwumadie no ho haw nso. 

ƆFA A ƐTƆ SO MMIENU 

NHWEHWƐMU AHODOƆ BINOM 

2.0 Nnianim  

Ɔfa yi mu no, mɛhwɛ nea animdefoɔ atwerɛ afa Akanfoɔ akɔmfodwom ho. 

Ɛbɛkyerɛkyerɛ nnwom, Akanfoɔ nnwom ne Akanfoɔ nnwom ahodoɔ mu.Apiadeɛ ahodoɔ 

a wɔde ka akɔmfodwom ho goro bɛda adi wɔ ɔfa yi mu. Bio, ɛbɛsane nso aksa afa 

akɔmfodwom nhyehyɛeɛ ne ne toɔ ho na atoa so akyerɛkyerɛ kasasu ahodoɔ a ɛda adi wɔ 

akɔmfodwom mu. 

2.1  Nea atwerɛfoɔ binom atwerɛ afa akɔmfodwom ho. 

Agyekum, (2011:197) kyerε akᴐmfodwom ase sε, “εyε dwom bi a ᴐkᴐmfoɔ 

rebεkᴐm a, wᴐto de kanyan ᴐbosom a wᴐrebεsᴐre no no, na ᴐbεhyεn ᴐbosom no kᴐmfoɔ 

no mu ma ᴐkᴐ tebea foforo mu” (honhom) Prempeh, (2009) kyerɛ akɔmfodwom ase sɛ, 

ɛyɛ dwom bi a sɛ ɔkɔmfoɔ bi rebɛkɔm anaa rebɛsɔre ne bosom a, wɔto de kanyan ɔbosom 

no ma no bɛhyɛne ne kɔmfoɔ no mu ma ɔtumi kɔ tebea foforɔ bi mu wɔ honhom mu. Yei 

kyerɛ sɛ akɔm yɛ sunsum som. 

Mehwɛ nkyerɛkyerɛmu a Agyekum, (2011) ne Prempeh, (2009) ada no adi yi a, 

mehunu sɛ, akͻmfodwom yε dwom bi ne nneyɛeɛ ɛkɔ so berɛ a, sε ͻkͻmfoͻ bi rebεkͻm a, 

ͻkͻmfoͻ no nnwontofoͻ to de twetwe sunsum a εwͻ ͻbosom a wͻrebεsͻre no no ma no 

bεhyεn ͻbosom no kͻmfoͻ no mu ma ͻkͻ tebea foforͻ mu. Yei ma ͻkͻmfoͻ no firi nnipa 

su mu kͻ sunsum tebea mu, ɛfiri sɛ ɔbosom no yɛ sunsum nti ɛsɛ sɛ ɔkɔmfoɔ no nso kɔ 

sunsum mu na ama wɔatumi adi nkutaho a ɛfata. Ɛsiane sɛ akɔm yɛ Akanfoɔ asɔre 

nyamesom nti no, te sɛ nea Akristofoɔ resɔre wɔn nyame wɔ asɔredan mu a, wɔto nnwom 

de frɛfrɛ wɔn Nyame no, saa ara na akɔm mu nso wɔwɔ nnwontofoɔ. Nnwom a akɔm mu 

nnwontofoɔ to ne akɔmfodwom. 

Sarpong, (1974: 35), nso kyerε sε, Ghanafoɔ yε nkurᴐfoɔ a wᴐaben wᴐ dwom mu 

yie. Sε wᴐte dwom a, wotumi de emu nsεm no sa berɛ biara, εmfa ho ne tebea biara a 

wᴐwɔ mu. Bio, wɔto nnwom berɛ a wᴐreyε adwuma anaasε wᴐredi agorɔ, afahyε anaa 

yεawo abɔfra bi. Ɔtoa so da no adi sɛ, Akanfoɔ tumi to nnwom wɔ anigyeɛ berɛ bi te sɛ 

wɔresi ɔhene, wɔregoro bra, wɔreto abadin, wɔreyɛ ayeforɔ anaa wɔadi nkonim wɔ biribi 

so. Saa ara nso na Akanfoɔ kɔ tebea bi mu te sɛ ɔko, ayiyɔ ne awerɛhoɔ bi mu a, wɔto 

dwom ahodoɔ bi a ɛfa saa tebea ahodoɔ yinom ho. 

Akᴐmfodwom ne abᴐfodwom mu nsεm sesε enti εma wᴐn nhyehyɛeɛ ne ne toɔ 

nso di nsε saa ara. Yei ma metumi gyina nea ᴐbenfoɔ Nketia(1973) atwerε wᴐ 

abᴐfodwom mu no so kyerε akᴐmfodwom mu nsεm, ne ne hyehyεeɛ, kasasu ahodoɔ a 

εwᴐ mu, ne toɔ, nsɛntitire a ɛwɔ Akanfoɔ akɔmfodwom mu wɔ  Akanman mu. Ɔkyerε 

mu sε, abᴐfodwom mu nsεm fa Onyankopᴐn, asaase, abosom, ahonhom (nsamanfoɔ), 

mmoa, asuo, nnua, aboɔ, nwura ne nnipa ho, saa ara nso na akɔmfodwom mu nsɛm fa 

Onyankopɔn, asaase, abosom, ahonhom, mmoa, nsuo, nnua ne nhoma, mmepɔ, nwura ne 

nnipa ho. Abᴐfodwom nhyehyɛeε nso ho no, ᴐkaa sɛ, εte sε anwensεm ara pε. Ne tobea 

mu no, ɛwᴐ aho ne agorᴐnnwom wᴐ mu sεnea εte ara pε wᴐ akᴐmfodwom mu no. Afei 

ɛwᴐ ᴐfrε ne nnyeso wᴐ dwom mmienu yi nyinaa mu, nti mɛtumi agyina abɔfodwom so de 

ayɛ akɔmfodwom ho nhwehwɛmu. 

Agyekum, (2011:197) nso kyerε a, akᴐmfodwom tobea ne ne hyehyεebea wᴐ saa 

kwan yi so, ‘Sε wᴐrebefiri dwom no ase a, wᴐkankye, afei na wᴐatwa aho. Nkankye mu 

no, wᴐbᴐ abodin, afei na wᴐde aho agye so, saa nkankye yi ma honhom ba ᴐkᴐmfoɔ no 

so. Ɛkanyan no ma εpusu no ma sunsum no te ba ne so ntεm”. Nea mehunu ne sɛ, 

akᴐmfodwom yi mu nsɛm pii ne abᴐfodwom da nsania ani a baako nkari nsene baako 

ɛfiri sɛ kwan a wɔfa so hyehyɛ nnwom no ne sɛnea wɔto no nyinaa gyina bokorɔ so enti 

megyina abɔfodwom nhyehyɛeɛ de ayɛ akɔmfodwom nhwehwɛmu dwumadie yi. 

Mbiti, (1969:62) nso kyerε sε, “Abibifoɔ nam dwom so tontrom Onyankopᴐn. 

Wᴐto dwom yi wᴐ mpaebᴐ kwan so de da wᴐn anisᴐ adi kyerε Nyame. ᴐkyerε mu sε, 

Abibifoɔ to dwom wᴐ mpaebᴐ kwan so de kasa kyerɛ Onyankopɔn anaa ahonhom te sɛ 

Asase Yaa, abosom ne nsamanfoɔ, berɛ a obi yare ne berɛ a obi retu kwan anaasε ᴐrekᴐ 

ahayε. Wᴐnam dwom no so srε Onyankopᴐn sε ᴐnsa ayarefoɔ yare, mma akwantufoɔ nya 

nea wᴐn koma hwehwε na ᴐmma ᴐbᴐfo nso nya nam mmra fie”. 

Akɔmfodwom mu nsɛm nso tumi di dwuma a ɛte sɛi ne pii a ɛkeka ho nso de 

kyerɛ wɔn nimdeɛ, nteaseɛ ne gyedie wɔ abɔdeɛ a atwa wɔn ho nyinaa ho. Akanfoɔ 

akɔmfonnwom mu nsɛm no tumi da wɔn gyedie wɔ honam ne sunsum wiase ho (hwɛ 

Krampah 1979). Yei nti nhwehwɛmu yi rehwɛ akɔmfodwom ada nsɛntitire anaa 

adesuadeɛ ɛwɔ mu no bi ne hia a ɛhia sɛ yɛbɛbɔ ho ban. Ne saa nti ne sɛ, akɔmfodwom 

mu nsɛm no tenetene nnipa na ɛtu fo sɛdeɛ Akanfoɔ nnwom nkae kyerɛkyerɛ no ara 

pɛ.Bio, sɛnea Akanfoɔ nam mmɛ, kasakoa, anansesɛm, bradwom, adwumayɛ dwom, 

nnwonkorɔ, ne ade da wɔn asetena ne abrabɔ nnepa adi no, saa ara nso na Akanfoɔ nam 

akɔmfodwom so da abrabɔ ne asetena mu osuahunu adi. 

A nimdefoɔ a mehwɛɛ wɔn nnwuma no no akasa afa akɔmfonnwom ho nanso 

ɛnyɛ ɛho nsɛntitire anaa adesudeɛ titire na wɔhwɛ de too dwa na ɛno nti na dwumadie yi 

rehwɛ nsɛntitire anaa adesuadeɛ titire a ɛtumi da adi wɔ Tanɔ akɔmfodwom mu. 

 

 

2.2. Nnwom nkyerɛaseɛ 

Nnwom yɛ adwinneɛ a yɛahyehyɛ ɛnne wɔakwan sononko so a ɛbɛma nkabom wɔ 

nnwom nhyehyɛeɛ mu. Nnwom mu nsɛm nhyehyɛeɛ anaa n’atwerɛ mu no, mpɛn pii no 

wɔhyehyɛ ma no sisi so te sɛ anwonsɛm mu nnyegyeeɛ nsisisoɔ pɛpɛɛpɛ. Nnwom yɛ deɛ 

wɔatwerɛ anaa wɔahyehyɛ ama ɛnne baako anaa bebree a wotumi to a, hwee anaa apiadeɛ 

biara nka ho anaa nea apiadeɛ bi te sɛ, sankuo, totrobɛnto ntwene ne ade ԑkeka ho. 

Nnwom yɛ ɛnne ahodoɔ a yɛka bom a ne yɛkyerɛ fam no nko ara yɛ nnwom. Nnwom bi 

wɔ hɔ a yɛde sankuo, nnwom akadeɛ ahodoɔ anaa mfidie bi taa akyire. Ebi nso wɔ hɔ a 

ntwene ahodoɔ, nnawuruta, firikyiwa ne atentebɛn na ɛyɛ (hwɛ Saighoe1977) 

Mehunu sɛ, Akanfoɔ asetena ne wɔn abrabɔ mu no nnwom di akotene pa ara, 

ɛrekame ayɛ sɛ, Akanman mu baabiara nnwom mpa hɔ. Nnwom yɛ adeɛ a ɛdi mu yei wɔ 

nnipa abrabɔ ne ne nsusuiɛ ahodoɔ nyinaa mu. Ɛtumi ma anigyeɛ, ɛyi awerɛhoɔ, 

kɔdaanna, abɛbrɛsɛ, ateetee a ahyɛ nnipa so firi hɔ. Ɛhyɛ nkuran ma nea wɔreyɛ biribi a 

n’abam abu anaa ɔnni anidasoɔ no nya ahoɔden sononko de mia n’ani yɛ ma ɛwie no yei, 

saa ara nso na obi reyɛ biribi na ɛrekɔ yie a, onii no nya ahoɔden foforɔyɛ no mmoroso 

wɔ aberɛ a yɛretie nnwom ahodoɔ no. Yɛhunu sɛ nnwom tu fo na ɛtenetene nnipa. Ɛdi 

dwuma pɛpɛɛpɛ te sɛ ahwegorɔ, anwonsɛm, mmɛ a yɛde kyerɛkyerɛ nnipa sɛnea ɛsɛ sɛ 

wɔbɔ wɔn bra ne titire wɔ amanyɔ mu, adwadie mu, wɔn gyedie ne wɔn adwene nsusuiɛ 

mu ne wɔn anyamesom. Yɛhunu sɛ ankorɛankorɛ anaa nnipakuo bi tumi to nnwom wɔ 

berɛ a wɔredi dwuma bi, sɛ ɛyɛ kokoam anaa dwabɔ ase. (hwɛ nkekaho nnwom 34) 

                               Ɔkwan yi a, yԑrekɔ yi 

Birekuo abon mu oo!                              1 

Sansammireku anomaa, abon mu oo! 

Agyenkwa Nyame ee!  

Bra bԑgye wo mma oo! 

Ɔkwan yi a, yԑretu yi       5 

Birekuo abon mu oo!  

Sansanmmireku anomaa, abon mu oo!  

Taakora anomaa ee! 

Bra bԑgye wo mma oo!     10 

Ɔkwan yi a, yԑretu yi 

Birekuo abon mu oo! 

Sansammireku anomaa, abon mu oo! 

Mommԑgye mo mma oo!        15 

Yɛhwɛ Tanɔ akɔmfodwom (34) yi a, yɛhunu sɛ, ɛyɛ nkuranhyɛ ne awerɛkyekyerɛ nnwom 

a wɔto wɔ berɛ a wɔsusu sɛ wɔn abrabɔ nkɔ yie no, wɔwɔ gyedie wɔ Onyankopɔn, 

Asaase Yaa, abosom, nsamanfoɔ ne ahonhom nkae no mu sɛ, wɔbɛtumi asesa wɔn 

hyɛberɛ ama wɔn abrabɔ asi wɔn yie. Yei nti wɔmmma wɔn abam mmu wɔ ɔbra 

akwantuo mu.  

2.3 Akanfoɔ nnwom 

Akanfoɔ nnwom ne wɔn tete amammerɛ no te bokorɔ so, ɛfiri sɛ ɛka wɔn daa daa 

asetena ho. Akanfoɔ tumi de nnwom da wɔn abakɔsɛm adi, ɛpue wɔ anansesɛm mu, ɛma 

yɛhunu adomankomasɛm, ɛkyerɛ yɛn mmaninyɛ sane tumi da adi sɛ yɛyɛ Akanfoɔ. 

Nnwom wɔ nkitahodie mapa wɔ Akanfoɔ asetena mu, Akanfoɔ tumi gyina wɔn nnwom 

ahodoɔ no so da wɔn nsusuiɛ, tirimpɔ, atenka ne osuahunu bi adi ( hwɛ Quarcoopome 

1987).  

Aman biara wɔ amammerɛ ne amanneɛ a wɔgyina so de tete wɔn mma ne 

nkyirimma ma wɔnya nimdeɛ ne osuahunu, ɛnam saa suahunu yi so ma mmɔfra no ho ba 

mfasoɔ ma wɔn aman, nkuro ne wɔn abusuafoɔ. Nkuro bebree mu no, nneɛma a ɛboa ma 

suahunu yi tumi kɔ so no bi yɛ nnwom ne ano kasadwini ahodoɔ no. 

2.4 Akanfoɔ nnwom ahodoɔ 

Finnegan (1970) kyerɛ mu sɛ, Abibifoɔ wɔ anwonsɛm bi a ɛyɛ akɔmfodwom ne nea wɔde 

yɛ wɔnamammerɛ ahodoɔ. Anwonsɛm ahodoɔ yi mu biara ne mu nsɛm, ɛho mmra ne ne 

dwumadie yɛ sononko wɔ Abibirem amammerɛ ne wɔn amanneɛ ahodoɔ mu. 

Ɔpɛnsɛmpɛnsɛm nsɛm no mu kɔwiee sɛ, saa anwonsɛm ahodoɔ firi Senigalfoɔ mmaa 

nnwom a wɔde kɔm a ɛyɛ nsensaneeɛ baako de kɔsi mmienu so. Ɔtoaa so sɛ, Rhodisia 

Anafoɔ (Malawi) dwom a wɔde hyɛ wɔn ho den no mu baako ne akɔmfodwom. Wɔ   

Abibirem Atɔeɛfoɔ fam nso no nnwom a wɔde sɔre wɔn abosom sɛnea yɛhunu no wɔ 

Yurobafoɔ a wɔwɔ Alata Anafoɔ fam ne akɔmfodwom. Ɔsane kyerɛɛ senti ne akwan 

ahodoɔ a mmiɛnsa a yɛnam so hunu sɛ anwonsɛmbi yɛ akronkronneɛ. Nea ɛdi kan ne sɛ, 

emu nsɛm no tumi yɛ kronkron a ɛfa Onyankopɔn ho anaasɛ ɛma nyamesom ho 

nkyerɛkyerɛ anaa nkanyan. Nea ɛto so mmienu ne sɛ, nnipa a wɔto, wɔka anaa wɔbe 

anwonsɛm no yɛ nnipa a wɔaben wɔ honhom fa mu. Nea ɛtɔ so mmiɛnsa ne sɛ, berɛ a 

yɛte saa anwosɛm no yɛ mmerɛ a wɔgye to mu sɛ ɛyɛ akronkronenɛ bi. Nea yɛhunu ne sɛ, 

Akanfoɔ akɔmfodwom mu no, nneɛma ahodoɔ a Finnegan ada no adi no nyinaa bi nso wɔ 

wɔn nnwom ahodoɔ a ɛda wɔn amammerɛ ne wɔn amanneɛ, wɔn gyedie ne wɔn 

anyamesom ne nea ɛkeka ho adi. 

Kichamu ne Bole (1982) kyerɛ mu sɛ, Akanfoɔ wɔ nnwom ahodoɔ a ɛdi dwuma 

sononko wɔ wɔn daa daa abrabɔ mu, wɔkyerɛ sɛ nnwom ahodoɔ yi di akotene pa ara wɔ 

Akanfoɔ abrabɔ mu, ɛfiri Ɔkanni biara awoɔ mu kɔpem ne wuo mu. Wɔkyerɛ sɛ, nnwom 

ahodoɔ no bi ne, asafodwom, bragorɔdwom, adowadwom, akɔmfodwom, ayie ase dwom, 

ayeforɔdwom ne nnwom a wɔde sa mamrane anaa wɔde moma. Enti dwumadie yi rehwɛ 

akɔmfodwoma wɔde sa mmraneno bi ne adekodeɛ a wɔde yɛ ne nea ɛrepɛ akyerɛ. 

Brobbey (2003:158) kyerɛ mu a “Akanfoɔ wɔ nnwom ahodoɔ pii. Ebi wɔ hɔ a 

wɔde gye wɔn ani kwa, ebi nso wɔ hɔ a, wɔto no berɛ a wɔreda wɔn amammerɛ adi. Ebi 

nso yɛ deɛ wɔde gyegye mmɔfra agorɔ, bio, wɔwɔ nnwom a wɔde yɛ adwuma na wɔwɔ 

nnwom bi te sɛ asafodwom, abɔfodwom ne akɔmfodwom”. Tanɔ akɔmfodwom na 

dwumadie yi rehwɛ. 

Ɛsono nnwom ahodoɔ yi mu biara suban, beaeԑ ne berɛ a wɔto emu biara, sɛ ebia 

anibereɛ ba a, na wɔto asafodwom, abɔfoɔ to nnwom de yɛ amammerɛ wɔ berɛ a wɔakum 

aboa kɛseɛ bi. Mmaatan nso to abagyegyeɛnnwom de gyegye wɔn mma agorɔ, Akanfoɔ 

nnwom no mu biara wɔ dwuma a edi ne botaeɛ nti a wɔto saa nnwom no.   

2.5. Nnwom Apiadeɛ  

Nketia (1955) nso kyerε sε, sε Abibifoɔ resom wᴐn anyame a, nnwom, tweneka, 

asa ne kasa mpa mu da. Saa nneyεe yi di akotene wᴐ kristosom, nkramosom ne 

anyamesom ahodoɔ a yεte wᴐn nka no nyinaa nso mu bi. Na sε Akanfoɔ som wᴐn 

anyame nam abosom so de wᴐn nkamfo, aseda ne wᴐn adesrεde ba Onyankopᴐn anim a, 

εneɛs na εnsε sε yεtoto akᴐmfodwom ase koraa. (hwɛ nkekaho nnwom 14, 1,36) 

 14                   Bra bɛgye w’ayɛyie 

ᴐfrε:   Bra bɛgye wo ayeyi oo!        1 

    Taa Kwasi ee! 

   Wo ne akͻm mu pͻnkͻ 

   A woahyeta baabiara 

Sε manhyia wo ntεm a,        5 

              Anka mawu dedaw oo! 

Nnyesoɔ: Bra bɛgye w’ayeyi oo! 

   Bra bɛgye w’ayeyi oo! 

   Bra bɛgye w’ayeyi oo! 

   Bra bɛgye w’ayeyi oo!      10 

1.                 Mesrε Onyame sε ᴐmmoa me 

ᴐfrε:  Mesrε oo, mesrε Onyame sε ᴐmmoa me oo!     1 

Tanɔ ee, ᴐbaatampa Taa Kwasie ee! 

Wo a wo te sε mframa 

Mefrε wo a boa me oo! 

Wowͻ mmaa nyinaa                      5 

εmmᴐ hyire oo, Akᴐm mmᴐ hyire oo!   

Ɛfiri ᴐkᴐmfo Anɔkye pεn so. 

University of Education,Winneba http://ir.uew.edu.gh



33 
 

Woyε adutwam, 

Woyε tatahwe. 

Nnyeso: Mesrε oo, mesrε sε boa me oo!        10  

Tanɔ ee, ᴐbaatampa Taa Kwasi ee!    

Mefrε wo a, boa me oo! 

Ɛmmᴐ hyire oo, Akᴐm mmᴐ hyire oo! 

                        Ԑfiri ᴐkᴐmfo Anɔkye pεn so. 

Woyε adutwam,                                     15     

Woyε tatahwe. 

 

36  Deɛ woayɛ yi nsua 

Deԑ woayԑ nsua oo!             1 

Obi nyԑ bi mmɔ so ԑ! 

Woayԑ kwaeԑ birentuo a,  

Amansan fa mu agyapadeɛ 

Deԑ woayԑ nsua oo!            5 

Obi nyԑ bi mmɔ so ԑ! 

Woayԑ awia a wohyerԑn ateasefoɔ so 

Deԑ woayԑ nsua oo! 

Obi nyԑ bi mmɔ so o! 

Agya mframa ee!                 10 

Deԑ woayԑ nsua oo! 

Obi nyԑ bi mmɔ so oo! 

Asidaa ee! Nea woayԑ nsua oo! 

Obi nyԑ bi mmɔ so oo! 

Agyekum  (2011),  Angmor  (1996) ne Nketia  (1974)  kasa faa nnwom mu 

apiadeɛ a yεde yε ᴐyεkyerε wᴐ anwensεm a yεde ano na εka mu. Wᴐkyerεε mu sε, dwom 

biara bεyε dε a, na εdane apiadeɛ ahodoɔ bi. Saa na Agyekum kyerεε mu, “Sεnea 

Akanfoɔ agorɔ biara hia nneεma a wᴐde gorɔ no, saa ara nso na akᴐmfodwom nso teɛ, 

nneεma no bi ne donno, firikyiwa, dawuro, twene, atumpan, ntorowa, mmaa ne 

nsammᴐ”. (Agyekum 2011:197). Mehunu sɛ, akɔmfodwom nso bɛdi mu a, gye sɛ saa 

apiadeɛ yinom di mu akotene. Yei nti Tanɔ akɔmfodwom mu no, saa apiadeɛ ahodoɔ yi 

nyinaa bi di mu akotene yie. 

Danquah (1969) nhwehwεmu a ᴐyε faa akᴐm ho no, da no adi sε, apiadeɛ a εwᴐ 

akᴐmfodwom mu na εma dwom no wie pεyε. Nea ɛdi kan ne nsambᴐ a agofomma no fa 

no kwa. Afei, apiadeɛ   ahodoɔ bi te sε aperentemma, atumpan, abaa, brεkεtε, petia, 

mpintin, nnawuru, donno ne ntorowa nso keka ho. 

Tᴐgbi (2007) kyerε sε, sε ᴐdwontofoɔ bi twerε dwom a, wᴐnnye dwom no nto mu 

sε ɛdi mu gye sε wᴐatwa sᴐhwε anaa sε wᴐato dwom no wᴐ ᴐyεkyerε kwan so ma wᴐde 

ntwene, donno, mmaa, ntorowa, asa mu anammᴐntuo ne nea εkeka ho asae dwom no mu 

ama ne dε-yε adi mu ansa na yεagye atom sε εyε dwom a ɛdi mu. Sɛ akɔmfodwom bɛyɛ 

dɛ a, gye sɛ yɛde ntwene, nsammɔ, ntorowa, nnawuta ne ade to mu na aboa ama ne dɛ no 

awie pɛyɛ. 

Chernoff (1985) kyerε sε, apiadeɛ bi te sε dondo, atumpan, sogo, kidi, kagan ne 

nea εkeka ho nso tumi boa ma dwom yε dε yie. Sarpong (1974) kyerε sε, Ghanafoɔ 

dwom a εyε dε no nyinaa no, wᴐde wᴐn nne na εto. Yei yε adeɛ a ɛhia wᴐ wᴐn daadaa 

abrabᴐ mu, saa ara akɔmfodwom yi mu na wᴐde apiadeɛ di mu akotene. Akanfoɔ wᴐ 

apiadeɛ ahodoɔ bebree a εma dwom bi yε dε. Ebi ne: idiofon a εyε apiadeɛ a sε wᴐbᴐ a 

emu popo. ɛho nhwεso bi na ɛdidi soɔ yi mmaa mmienu a wᴐde bobom, nnawuru, adᴐma, 

nnawuruta ne akasae. ‘Mεmbranofons’ nso fa ntwene ahodoɔ bi te sε, atumpan, donno, 

petia, apentemma, mpintin, gyamadudu ne fᴐntᴐmfrᴐm. Saa apiadeɛ yi nyinaa yε nea 

wᴐde nnua anaasε nnubaa na ayε a emu no, wᴐde mmoa nwoma bi te sε ᴐsono, odwan, 

apɔnkye ne ᴐkwakuo adura ho. Kwan baako a wᴐfa so de saa apiadeɛ yi di dwuma ne sε, 

wᴐde abaa bεbᴐ no kwan sononko so ama ne dε awie pεyε. Ebi nso wᴐ hᴐ a wᴐde 

aporibaa na εbᴐ. ‘ɛrofons’ nso yε mframa apiadeɛ, nea ɛdi mu akotene ne abεn ne mmεn 

a wᴐde ano na εbᴐ berɛ a wᴐrehu mframa gu mu. Nea yɛhunu ne sɛ, nnwom biara bɛyɛ dɛ 

a, na ne fa kɛseɛ no ara gyina nneɛma ahodoɔ a yɛde taa nnwom no akyi, sɛ yɛyi saa 

nneɛma yinom firi nnwontoɔ mu a, ɛbɛma nnwom no atɔ sini koraa. 

2.6. Akᴐmfodwom nhyehyεeɛ ne ne toɔ  

Akᴐmfodwom ne abᴐfodwom mu nsεm sesε enti εma wᴐn nhyehyεee ne wɔn toɔ 

nso di nsε saa ara. Abᴐfodwom mu nsεm fa Onyankopᴐn, asaase, abosom, ahonhom 

(nsamanfo), mmoa, asuo, nnua, aboɔ, nwura ne nnipa ho. Abᴐfodwom hyehyeεbea nso ho 

no, Nketia (1973). kyerɛ sɛ, εte sε anwensεm ara pε. Ne tobea mu no, wᴐwᴐ aho ne 

agorɔ-nnwom wᴐ mu sεnea εte ara pε wᴐ akᴐmfodwom mu no, afei wᴐwᴐ ᴐfrε ne nnyeso 

wᴐ dwom mmienu yi nyinaa mu.  

Agyekum (2011:197) nso kyerε akᴐmfodwom tobea ne ne hyehyεebea wᴐ saa 

kwan yi so, “Sε wᴐrebɛfiri akɔmfodwom no ase a, wᴐkankye, afei na wᴐatwa aho. 

Nkankye mu no, wᴐbᴐ abodin; afei na wᴐde aho agye so, saa nkankyeɛ yi ma honhom ba 

ᴐkᴐmfoɔ no so. Ɛkanyan no ma εpusu no ma sunsum no te ba ne so ntεm”, nhyehyεeɛ mu 

no, ᴐkyerε sε yεwᴐ dwom no bi wᴐ hᴐ a, εyε ntiantia na ebinom nso woware. Yεwᴐ 

dwom no bi wᴐ hᴐ a, nea ᴐfrεfoɔ no bɛpagya ato no, εno ara na ᴐmamfo no nso bεto, 

yεwᴐ bi nso wᴐ hᴐ a ᴐfrε no nko εnna nnyesoɔ no nso nko. Agyekum sane kyerε mu sε, 

Akᴐmfodwom mu tweneka no nso wᴐ mu ahodoɔ, yεwᴐ fam anaasε abᴐfam. Yei taa kᴐ 

nyaa kakra.  Sε akᴐm no duru ne mpᴐmpᴐnsoɔ a, yεwᴐ soro anaa ahunum, yei kᴐ ntεntεm 

na ᴐkᴐmfo no sa ahoᴐden so. Yεwᴐ adaban a ᴐkᴐmfoɔ no sa twa ne ho frεdεfrεdε; εno 

nso kᴐwiewie ahunum, akᴐmfodwom yi mu pii ne abᴐfodwom kᴐ. 

Yɛhwɛ nea animdefoɔ binom aka afa akɔmfodwom ho a, ɛda adi pefee sɛ, 

akɔmfodwom wɔ nhyehyɛeɛ mmiɛnsa: ahyɛaseɛ anaa mfitiaseɛ, mfimfini ne awieeɛ. 

Nea ɛdi kan a ɛyɛ (ahyɛaseɛ anaa mfitiaseɛ) no, yɛhunu sɛ ɛyɛ nnwom a wɔto de frɛfrɛ 

ɔbosom no ma no bɛhyɛ ne kɔmfoɔ anaa bosomfoɔ no mu na ama ɔkɔmfoɔ no ne ɔbosom 

no atumi adi nkutaho wɔ sunsum mu. (Hwɛ Tanɔ akɔmfodwom nkekaho 10)  

Nhwɛsoɔ: 

                                     Ɔse yɛmmra a, yɛaba 

Ɔfrɛ;  Ɔse yɛmmra a, yɛaba oo!                  1 

Ɔbarima aba oo! 2x 

Tanɔ Akora aba oo! 

 Ɔse yɛmmra a, yɛaba oo! 

Barima aba oo! Odiawisie aba oo!        5 

Ɔbarima aba oo! Agya de n’agorɔ nam oo! 

Nnyesoɔ:  Na momma yɛmma no akwaaba oo! 

Ɔboɔmuhene akwaaba oo! 

Yɛrema wo akwaaba oo! Nana akwaaba oo! 

Momma yɛnkɔma no akwaaba oo!            10 

Brakune Akwasi akwaaba oo!  

Na yɛrekɔma no akwaaba,  

Agya Abohwim Kwaku ee! Akwaaba oo 

Ɛyɛ nnwom bi a, Tanɔ akyidifoɔ no to de moma Tanɔ bosom ma no bɛhyɛ ne 

kɔmfoɔ mu. ‘ Odiawisie’ kyerɛ akokoɔduro ne nam a Tanɔ ɛyɛ. ‘Ɔse yɛmmra yɛaba’ da 

obuo ne anidie a Tanɔ akyidifoɔ de ɔbosom Tanɔ no. Wɔto saa dwom yi de kyerɛ sɛ, adeɛ 

biara a Tanɔ bosom bɛkyerɛ wɔn sɛ wɔnyɛ no, wɔbɛyɛ ɛfiri sɛ, sɛ Tanɔ akyidifoɔ ba ne 

nkyɛn a, wɔnya nnepa firi ne hɔ. Yei nti no Tanɔ frɛ wɔn anɔpa o, awia o, anadwo o 

wɔbɛba. 

Nea ɛtɔ so mmienu (mfimfini) ne nnwom a wɔto wɔ berɛ a akɔm no aduru ne 

mpɔnmpɔsoɔ so. Saa berɛ yi no, nnwom no ano yɛ den, na ɛkɔ ntɛntɛm. Ɛha yi na 

ɔkɔmfoɔ no sa aniɛden ne ahoɔden so twa ne ho frɛfrɛfrɛ te sɛ atɛ si atɛpa so, 

anwanwadeɛ, nkɔnhyɛ ne nsɛnkyerɛnne ahodoɔ biara a ɔkɔmfoɔ no bɛyɛ no da adi wɔ ha. 

(Hwɛ Tanɔ akɔmfodwom nkekaho 7) 

Nhwsoɔ:                Kyekyirebenten dua si w’asom? 

        Ɔfrɛ;                   Kyekyirebenten dua si w’asom?          1 

Yԑtu wo fo a, wonte? 

Kyekyirebenten dua si w’som? 

Yԑtu wo fo a, wonte? 

Woayԑ kankabi, yԑtu wo fo a, wonte?       5 

Kyekyirebenten dua si w’asom? 

Yԑtu wo fo a, wonte? 

Woayԑ suminaso pԑtԑ, yԑtu wo fo a, wonte? 

Nnyesoɔ:  Kyekyirebenten dua si w’asom? 

Yԑtu wo fo a, wonte?                               10   

Woayԑ anomaa kokonekone, yԑtu wo fo a, wonte? 

Kyekyirebenten dua si w’asom? 

Woansoa no tuntum so a, 

Wobԑsoa no fufuo so 

Yԑka bi a, tie                     15 

Kyekyirebenten dua si w’asom  

Kyekyirebenten yɛ serɛ so dua a ɛyɛ den yie sɛ obi bɛtumi de afidie abunnua (dɔɔma) 

anaa akuma bɛtumi abu na kampɛsɛ sekan; Sɛ yɛka sɛ kyekyirebenten dua si w’asom a, 

na ɛkyerɛ sɛ woyɛ obi a w’aso yɛ den na wɔtu no fo sɛ deɛn ara a, wontie, 

“Kyekyirebenten gyina hɔ ma onipa a ɔntie afotuo. Tanɔ akɔmfodwom mu no, wɔde dua 

kyekyirebenten yi agyina hɔ ama onipa a n’aso yɛ den yie na wɔgyina so de tu nnipa fo, 

titire mmabunu anaa nnɛɛmafoɔ a wɔda nneyɛeɛ bi a, ɛnsɛ sɛ, Ɔkanni da no adi nanso 

wɔka a, wɔde boapayɛ bu wɔn ani gu so no, Tanɔ mma wɔmfa wɔn ho nni tɔtorɔtoo na 

mmom ɔbɛdome wɔn.  

Nea ɛtɔ so mmiɛnsa (awieeɛ) nso ne nkradie. Wɔto nnwom yi wɔ berɛ a ɔbosom no 

sunsum afiri ne kɔmfoɔ no mu na ɔkɔmfoɔ no de n’akɔm no reba awieeɛ. (hwɛ Tanɔ 

akɔmfodwom nkekaho 41). 

Nhwɛsoɔ: 

Ɔfrɛ:           Yiee! Na ɔrekɔ no nyaa! Na ɔrekɔ oo!      1 

                      Na ɔrekɔda bi oo! 

                      Yiee! Na ɔrekɔ no nyaa! Na ɔrekɔ oo 

                       Na ɔrekɔda dinn!  

                      Yiee! Na ɔrekɔ no nyaa! Na ɔrekɔ oo!     5 

                      Na ɔrekɔ da komm!  

                       Biribi rekɔ nyaa! 

Nnyesoɔ: Yiee! Na ɔrekɔ no nyaa! Na ɔrekɔ oo! 

                        Na ɔrekɔda bi oo! 

                        Yiee! Na ɔrekɔ no nyaa! Na ɔrekɔ oo!     10 

                        Na ɔrekɔda dinn!  

                   Yiee! Na ɔrekɔ no nyaa! Na ɔrekɔ oo! 

                   Na ɔrekɔ da komm!  

                   Biribi rekɔ nyaa! 

Yei yɛ dwom Tanɔ adwontofoɔ no de bɔ nnipa a, wɔatwa ahyia hɔ nkae sɛ Tanɔ awie ne 

dwumadie, ne nkutaho a Tanɔ ne n’akyidifoɔ bɛdiiɛ no aba awieeɛ saa berɛ no. ‘Ɔnam 

nyaa’ no kyerɛ sɛ, Tanɔ nnya n’akyidifoɔ hɔ nkɔ prɛko pɛ na mmom wɔfiri wɔn nkyɛn 

nkakrankakra. Yei yɛ nsɛnkyerɛnne a ɛda adi wɔ ne kɔmfoɔ mu, wɔ berɛ a ɔde ne 

dwumadie no reba awieeɛ.‘Ɔrekɔda din anaa komm’ no nso kyerɛ sɛ, Tanɔ rekɔda wɔ 

asomdwoeɛ mu wɔ berɛ a ɔde ne dwumadie no aba awieeɛ, na berɛ a ɛsɛ na ɛfata no 

ɔbɛsan ne wɔn adi ahyia bio.  

2.7. Kasasu asekyerε 

Agyekum (2011:23) twerɛɛ sɛ,“kasasu yɛ kasadwini ahodoɔ no mu nneɛma a 

kasadwumfoɔ biara bɛtumi agyina so de asɛm bi ato dwa wɔ berɛ a ɔrempa asɛm no ho 

ntoma”. Asante, Asenso ne Hope (2004:97) nom nso kyerɛsɛ; “ɛyɛ kasasu na ɛma 

kasadwini da nso firi yɛn daadaa kasa a yɛka ho. Ɛne sɛ, kasasu akɔyɛ ɔkasa mu 

adwinidie ho nneɛma. Ɛnonom bi na kasadwumfoɔ tumi tasetase na wɔde saesae kasa no 

na ɛma deɛ wɔreka biara no yɛ ahomeka, berɛ a ɛde nteaseɛ nso ba no”. 

Wɔkyerɛ a, kasasu yɛ adeɛ bi a, ɛboa ma wɔde hyehyɛ abrabɔ mu nneɛma bi ma 

ɛne yɛn suahunu to kɛsɛ (Baldauf 1997; Haase 2002). Wɔkyerɛ a, kasasu wɔ kasa 

frenkyemm ne daa daa kasa nyinaa mu. Bio, yɛhunu kasasu wɔ sɛnea yɛsi dwene ne yɛn 

nneyɛeɛ nyinaa mu. Sɛnea wiase teɛ no, nyɛ nneɛma nyinaa na yɛtumi de nsɛm kyerɛ mu 

pefee ma noyɛ yie. Wɔse, onipa nsusuiɛ na ɛhyehyɛ ne suahunu; sɛ ebia, nneɛma a yɛyɛ, 

deɛ yɛhunu anaa yɛsɔ mu a ɛyɛ yie no. Lakoff ne Johnson (1980) nom kyerɛ sɛ yɛhunu 

saa nsusuiɛ yi wɔkasasu nhyehyɛeɛ mu. Nsusuiɛ yi na yɛde hunu sɛ biribiara a yɛhunu no 

wɔ yɛn bra mu no, ɛba bɛyɛ suahunu bi wɔ yɛn adwenem. Na ɛsiane sɛ suahunu nyɛ adeɛ 

a yɛhunu nti, yɛde toto nneɛma bi a yɛnim ho na yɛde akyerɛ abusuabɔ a ɛda deɛ yɛhunu 

no ne deɛ yɛnhunu no ntam. Saa abusuabɔ yi ne kasasu no. Lakoff ne Johnson (1980) 

kyerɛ kasasu mu sɛ yɛte biribi ase firi biribi foforɔ mu anaa yɛde suahunu foforɔ bi te 

suahunu bi ase.  

Mehunu kasasu sɛ, ɛyɛ nsɛmfua bi a kasadwumfoɔ bi tasetase de nwono ne nsɛm 

wɔ ɔkwan sononko so sɛdeɛ ɛbɛyɛ a ɛbɛtwe atiefoɔ anaa akekanfoɔ adwene asi nea ɔpɛ sɛ 

ɔde to dwa no so na asan ayi nteaseɛ a ɛwɔ mu no apue prɛko pɛ. Nti dwumadie yi rehwɛ 

saa kasasu ahodoɔ yi bi a ɛda adi wɔ Tanɔ akɔmfodwom no bi mu de ahunu nsɛntitire 

anaa adesuadeɛ titire ɛda adi wɔ Tanɔ akɔmfodwom no mu. 

2.8. Muabɔ 

Ɔfa yi mu no, mehwɛɛ akɔmfodwom, ne nhyehyɛeɛ ne ne tobea, ɛbɛdaa adi sɛ, 

akɔmfodwom wɔ nhyehyɛeɛ mmiɛnsa, ahyɛaseɛ, mfimfini ne awieeɛ: Ɛfa ne tobea ho no, 

ɛtɔɔ dwa sɛ ɛwɔ soro ne fam. Mehwɛɛ nea abenfoɔ binom atwerɛ afa nnwom nkyerɛaseɛ, 

nnwom ahodoɔ, Akanfoɔ nnwom ne nnwom apiadeɛ, ne korakora no mehwɛɛ kasasu 

nkyerɛaseɛ. 

 

 

 

 

ϽFA A ƐTϽ SO MMIƐNSA 

ϽKWAN A MEFAA SO YƐƐ NHWEHWƐMU NO 

3.0. Nnianim 

Dwumadie yi rehwɛ Tanɔ akɔmfodwom mu nsɛntitire na asan akyerɛ ɔkwan a 

mefaa so yɛɛ nhwehwɛmu yi. Ɛda nnipakuo ne nnipa dodoɔ a mede wɔn dii dwuma no 

adi. Ɛbɛsan ada beaeɛ a meyɛɛ nhwehwɛmu no ne ɔhaw ahodoɔ a mehyiaa wɔ 

nhwehwɛmu no mu ne ɔkwan a mefaa so sii ano.   

3.1 Nhwehwɛmu no su 

“Qualitative” nhwehwɛmu na mede dii dwuma sɛdeɛɛbɛboa me ama 

mahununsɛntitire anaa adesuadeɛ titire a ɛwɔ Tanɔ akɔmfodwom mu. Yɛka“Qualitative” 

nhwehwɛmu a, ɛyɛ nhwehwɛmu bi a ɔtwerɛfoɔtumi si mmɔntene so berɛ a ɔreyɛ 

nhwehwɛmu bi de apɛ suahunu biara a ɛwɔ biribi ho ne ɛmu nteaseɛ nyinaa na woagyina 

so de nokorɛ a ɛwɔ ne nhwehwɛmu anaa deɛ ɔreyɛ nhwehwɛmu afa ho no ato dwa. Ɛboa 

ma adwenekyerɛ biara a ɛwɔ Tanɔ akɔmfodwom ne emu nsɛntitire anaa adesuadeɛ titire 

ho no pue dwa.   

Botae titire nti a mede “qualitative research” nhwehwɛmu yi dii dwuma na Bogan 

ne Biklen (1992) kyerɛkyerɛɛ mu berɛ a wɔfaa nsɛm bi firii Wolcott (1990) nnwoma bi 

mu. Sɛ“Qualitative” nhwehwɛmu yɛ nhwehwɛmu mapa a ɛsom bo pa ara wɔ nnipa 

abrabɔ ne n’atetesɛm mu. Wɔhunuu sɛ ɛyɛ dwuma sono baako a wɔn amammerɛ mu ne 

sɛ wɔbɛhwɛ ebinom amammerɛ mu ne wɔn nteaseɛ yie pa ara na wɔatumi ama 

nkyerɛkyerɛmu a ɛmu dɔ sɛdeɛ ɛbɛyɛ a akenkanfoɔ nso bɛte aseɛ a, gye sɛ wogyina 

“qualitative research” so .Yeinom bɛtumi ama yɛaka sɛ wɔn a wɔyɛ nhwehwɛmu mapa 

no wɔn botaeɛara ne sɛ wɔbɛte nnipa abrabɔ ne wɔn su ase. 

Mede “Qualitative” nhwehwɛmu yi dii dwuma ɛsiane sɛ ɛyɛ nhwehwɛmu a ɛnhia 

mma nkontabuo biara na mmom sɛ yɛrebɛka yɛn abakɔsɛm a ɛnam so maa biribi agye 

nhini na mpo yɛreyɛ nkyerɛkyerɛmu afa biribi ho sɛ yɛpɛ sɛ yɛhunu abakɔsɛm a ɛtaa 

biribi akyi ne ne nteaseɛ. Mede saa nkyerɛkyerɛmu su yi na ɛdii dwuma hwehwɛɛ anaa 

yɛɛ nhwehwɛmu de hunuu nsɛntitire a ɛwɔ Tanɔ akɔmfodwom mu.   

3.2.1 Nnipakuo a mede wɔn yɛɛ me nhwehwɛmu no. 

Abenefoɔ binom te sɛ, (Barnett 1991, Henry 1990) nhwehwɛmu a wɔayɛ na wɔde 

ɛho mmuaeɛ anaa nyiano ato abɛɛfo internet so kyerɛ sɛ, sɛ yɛka nnipakuo a yɛde yɛ 

nhwehwɛmu a, ɛyɛ nnipakuo bi anaa nneɛma bi a yɛde yɛn ani bu sɛyɛde wɔn bɛdi 

dwuma wɔ yɛn nhwehwɛmu bi mu. Mpɛn pii no ɛtumi ba sɛ saa nnipakuo yi so dodo sɛ 

yɛde wɔn bɛyɛ saa nhwehwɛmu no na mmom wɔn ahosuotumi yɛ pɛ a ɛtumi yɛ suban ne 

asetena mu moɔma bi. Yei ma obi a ɔreyɛ nhwehwɛmu kyɛ ne nnipakuo no mu ma nonya 

nnipakuo a ɔde dii dwuma (target) ne nnipa nnyiyimu no (sampling).Wɔ saa nhwehwɛmu 

yi mu no, mamfa nnipankuo a ɛwɔ Takyiman Mansini hɔ nyinaa na mmom mede wɔn a 

wɔwɔ Tanɔboase nnipa a wɔte Taakɔkɔ borɔno so na me ne wɔn dii dwuma yi. Ɛsiane sɛ 

University of Education,Winneba http://ir.uew.edu.gh



43 
 

berɛ a mede reyɛ nhwehwɛmu yi sua, na afei nso ɛma ka a ɛwɔ nhwehwɛmu no mu no so 

te, bio ɛmma adwuma no nyɛ den koraa. Ԑno nti na ɛmaa mede nnipakuo kakraa bi de dii 

dwuma yi.  

3.2.2 Nnipakuo nnyiyimu 

Nnipakuo nyiyimu ne nea yɛka no sɛ “Sampling” no. Mpɛn pii no sɛ nhwehwɛmu 

bi rekɔso wɔ beaeɛ bi a ɛho nhia sɛ nea ɔreyɛ nhwehwɛmu no de nnipa no nyinaa anaa 

dɔm pii no ara bɛyɛ ɛsiane sɛ, ɛmmoa mma yɛnnya nsɛm pɔtee a ɛno nti ɔreyɛ 

nhwehwɛmu no, yei nti ɛho bɛhia sɛ yɛbɛyiyi nnipakuo no mu ama no ayɛ dɔm kumaa bi.  

Abenfoɔ binom te sɛ, (Barnett 1991, Henry 1990) nhwehwɛmu a wɔyɛfaa kwan a yɛnam 

so yiyi nnipakuo mu no kyerɛɛ wɔn adwene sɛs ɛnyɛ sɛ yɛde dɔm pii biara bɛyɛ 

nhwehwɛmu mmom ɛsɛsɛ yɛyɛ nnipakuo nyiyimu na atumi aboa ama yɛn nsa aka 

mmuaeɛ pɔtee a yɛrehwehwɛ afiri nnipa no nkyɛn.  Wɔkyerɛ sɛ, sɛ yɛte nnipa dodoɔ no 

so a, ɛmma yɛmmɔ ka pii naɛma adwuma no nso kɔ so na ne korakora no yɛnya nsɛmpɔ 

pɔtee a ɛno nti na yɛreyɛ saa nhwehwɛmu no.  Yei nyinaa nti naɛho hia sɛ yɛyiyi 

nnipakuo no mu ansa na yɛayɛ nhwehwɛmu adwuma biara, yei nti ɔtwerɛfoɔ yi gyinaa 

saa adwene yi so yiyii ne nneɛma ne nipakuo a ɔpɛ sɛɔde di dwuma. 

Medii kan hwɛɛ Tanɔ akɔmfodwom ahodoɔ ne nnipa dodoɔ a mede bɛyɛ me 

nhwehwɛmu no. Mede ɔkwan a ɛyɛ “purposive sampling” na mede yiyi Tanɔ 

akɔmfodwom a mɛhia.  Saa “purposive Sampling” na Edu-Buandoh ne Anthony 

(2013:82) kyerɛ sɛ “ɛyɛ kwan yɛgyina yɛn nhwehwɛmu no botaeɛ no so de yiyi nipakuo 

ne nneɛma a ɛbɛboa yɛn wɔ nhwehwɛmu yi mu”.Wɔkyerɛɛ mu sɛ, ɛyɛ kwan a yɛfa so yi 

nnipa a wɔgye di sɛ wɔwɔ nimdeɛ bi a nhwehwɛmfoɔ no bɛtumi de wɔn ho ato wɔn so 

anya nsɛm titire pɔtee bi de ayɛ wɔn nhwehwɛmu no. Meyεε nhwehwεmu yi faa Akanfoͻ 

akͻmfodwom binom ne nsɛntitire anaa adesuadeε titire a εwͻ mu ho. Sεdeεεbεyε na 

nhwehwεmu no bɛwie pɛyɛ na atumi adi mu nti, mepaa Tanͻboase-Takyiman 

Tanͻakͻmfodwom yεε mu nhwehwεmu. Nnipa a mede wͻn sii m’ani soͻ wͻ 

nhwehwεmu dwumadie yi mu no yε nnipa a wͻwͻ Tanͻboase nyinaa nanso saa kuro yi 

mu na mepaa borͻno“. Taakͻkͻano” εwͻ Tanͻboase, ɛfiri sɛ, ɛhɔ ne borɔno a Tanɔ 

bosom no si anaa wɔ berɛ ano berɛ ano biara wɔn ani tua dwumadie ahodoɔ a ɛkɔ so wɔ 

Tanɔ bosomfie hɔ. Ͻkwan a mefaa so ne sε mepaa nnipa aduonu (20) firii nnipa a wͻte 

saa borͻno no soͻ no. Saa nnipa yi yε mmerewa mmiεnsa (3), nkͻkora mmiεnsa (3), 

mmabunu nnan (4), Akristofoͻ nnan (4), Nkramofoͻ nnan (4) ne mmͻfra mmienu 

twewee nkͻmmͻ de yεε me nhwehwεmu yi. 

3.2.3 Ͻhaw a mehyiaa wͻ nnipa a mede wͻn dii dwuma no  

Ͻhaw ahodoͻ a mehyiaεeε no bi na εdidi soͻ yi. Deε εdi kan no, Akristofͻ ne 

Nkramofoͻ no binom wͻ hɔ a, sε wobisa wͻn asεm bi fa akͻmfodwom ho a, wͻmpε sε 

wͻbεma wo mmuaeε papa biara, ɛfiri sɛ, wɔgye di sɛ, kristosom, nkramosom ne 

abosonsom nni twaka biara wɔ wɔn som ne wɔn gyedie ho. Bio, nnipa a mepaa wɔn no 

binom nso wͻ hͻ a wͻsusu sε mede rekͻyε adeε bi a εde mfasoͻ kεseε bi bεbrε me, εno 

nti na wͻhwehwε sε mεma wɔn biribi anaasε sika bi ansa na wɔaboa me. Nnipa a meyiyii 

wɔn no binom nso mpεn pii no wͻhyε me berε a mεkͻ no na wͻredi dwuma sonoko bi, 

wͻnnya berε mma wo anaasε wͻnni fie koraa. 

3.2.4 Ͻhaw no anosie 

Sεnea εbεyε a nhwehwεmu no bεwie pεyε nti no, ɛfa wͻn a na wͻmpε sε wͻma 

me mmuaeε papa biara ne wͻn nso a na wͻrehwehwε sika bi ansa wͻabua me no, mede 

aboterɛ ne kasadɛ kyerɛkyerɛɛ wͻn me nhwehwεmu no botaeε ne hia a εhia sε wͻn 

nyinaa boa ma dwumadie no di mu.Yei boa maa wͻn mu dunsia (16) bɛyɛ ɔha mu 

nkyekyɛmu aduɔwɔtwe (80%) boa yiyii nsεmmisa no bi ano maa me dwumadie no dii 

mu. Mepaa nnipa aduonu na mede wɔn dii dwuma yi, sɛnea ɛbɛyɛ a mɛtumi anya mmerɛ 

ne wɔn ahyia na afei nso ɛmma dwumadie no nyɛ den. 

3.3 Beaeε a meyεε nhwehwεmu no  

 Tanͻboase yε kuro a εwͻ Takyiman Atifi Mansini mu wͻ Bono-Ahafo Mantam 

mu, Kasa a wͻka ne Bono, nanso sε wͻkͻ sukuu a, wͻsua Asante Twi. Tanͻboase yε tete 

kuro a wͻn afahyε a wͻhyε ne Apoͻ a ahyeta Ghanaman mu pa ara. Kuadwuma ne 

adwadie ne wͻn dwuma titire. 

Mepaa Tanɔboase de yɛɛ nhwehwɛmu yi, ɛfiri sɛ, Tanɔboase yɛ beaeɛ baako wɔ 

Takyiman mansini mu wɔ Bono-Ahafo Mantam awɔtete akɔmfowa ma wɔbɛyɛ akunin 

wɔ akɔm mu, Ɛno nti mehunuu sɛ, mekɔyɛ dwumadie yi nhwehwɛmu wɔ hɔ a, mɛnya 

akɔmfodwom no pii, na mɛsan anya nnipa a wɔbɛboa me ama dwumadie no akɔ so. 

3.4.1 Ɔkwan a mefaa so nyaa nsɛm dii dwuma no 

Mpanin se, “yɛpɛ a yɛbɛhunu nti na yɛkyekyere boa” ne saa nti medii kan 

kenkann nea abenfoɔ binom atwerɛ afa Akanfoɔ nnwom ahodoɔ bi te sɛ abɔfodwom, 

asafodwom, bradwom ne nnwonkorɔ ho. Ɛwɔ mu sɛ mannya nneɛma a matintim yi 

nyinaa wɔ saa nwoma ahodoɔ yi mu nanso ɛboaa me wɔ akɔfodwom yi ho ne    

mpɛnsɛmpɛnsɛmu a ɛde da nsɛntitire no ho. Mekɔɔ Tanɔ abosomfie a ɛwɔ Takyiman, nea 

ɛpue firii nwoma ahodoɔ a ɛfaa Akanfoɔ akɔfodwom ho ne anammɔn a metu kɔɔ Tanɔ 

bosomfie na ɛdidi soɔ yi. 

Sɛdeɛ nhwehwɛmu yi yɛ “qualitative” na ɛyɛ nhwehwɛmu a ɛboa ma yɛnya 

adesuadeɛ titire a ɛwɔ Tanɔ akɔmfodwom mu no ɛmaa mede akwan ahodoɔ bi te sɛ 

nkɔmmɔtwetwe ne ahwɛeɛ na ɛyɛɛ nhwehwɛmu no. Saa dwumadie yi fa Akanfoͻ 

akͻmfodwom ne emu nsɛntitire ho nti, εnhia akontabuo biara. Yei nti akontabuo biara 

nhyε da mpue mu. Mpanimfoͻ se, “Nyansa nni ᴐbaakofoͻ tiri mu” mannyae mmerewa, 

nkͻkora ne mmabunua wᴐn ani gye Akanfoͻ akͻmfodwontoͻ ne ne tie ho, wͻn nso boaa 

me. Mesan ne Ɔkᴐmfopanin Nana Oduro Boama a ᴐwᴐ nimdeε wᴐ akᴐmfodwom ho na 

wakwadare wᴐ mu no kᴐtwetwee nkᴐmmᴐ. Ͻyεkyerε a ᴐyε faa akᴐmfodwom ho no, 

mekyeree nnwom no bi guu afidie so bᴐ tie maa ᴐkyerεkyerεε me mu ansaana meretwerε. 

Metwitwaa mfonin nso kaa ho. Mpanimfoͻ aka sε, ‘Sε w’ani tua mu a, wͻnnni nnya wo’, 

mebuee m’ani hwɛɛ asa a na ɛrekɔ so san tiee akᴐmfodwom ahodoͻ ne emu nsεm nyinaa 

yie. Mannyε me ho bεhwεadeni ne otiefoͻ nko ara na mmom, mekͻkaa wͻn ho ne wͻn 

too nnwom no bi, de suaa nea εwᴐ mu no pii εsiane sε akᴐmfodwom dε ne n’anigyeε 

nnyina ᴐbaakofoͻ so, εhia nnyegyeho, nnyesoͻ, nsammᴐ ne nea a εkeka ho 

3.4.2 Nkͻmmͻtwetwe 

 Edu-Baundoh ne Anthony (2013:64) kyerɛ sɛ “nkɔmmɔtwetwe ne sɛ yɛredi 

nkitaho bi a,ɛho wɔ mfasoɔ mapa ɛnam adwene a yɛwɔ sɛ yɛde repɛ nimdeɛ anaa 

osuahunu bi a ɛbɛboa ama nsɛmmisa bi a yɛde redi dwuma bi bɛnyaɛho mmuaeɛ”. 

Wɔkyerɛɛ mu sɛ, nkɔmmɔtwetwe yi gu ahodoɔ mmiɛnsa. Ɛbi ne nkɔmmɔtwetwe a mmara 

anaa nhyehyɛeɛ pɔtee bi da ho “structured interview”, nea nhyehyɛeɛ kakra bi da ho. 

“semi structured” ne nea nhyehyɛeɛ biara nna ho “snstructured”. Mede nea mmara anaa 

nhyehyɛeɛ pɔtee biara nna ho no na ɛyɛɛ nhwehwɛmu yi. Saa nkɔmmɔtwetwe yi’ sɛdeɛ 

(Patton 2002) daa no adi no, ɛyɛ nkitahodie bi a nsɛmmisa pɔtee biara nna ho a wɔbisa 

obi pɛ nimdeɛna mmom nsɛmmisa noara na ɛde ne ho ba berɛ a wɔahyɛ wɔn nkitahodie 

no ase no. 

 Afei mekɔɔ Tanɔboase ne animdefoɔ binom kɔtwetwee nkɔmmɔ. Mene Tanɔ 

kɔmfopanin ne akɔmfoɔ akyeame binom nso dii nkɔmmɔ bisabisaa wɔn nsɛm pii faa 

Tanɔ akɔmfodwom ho, ne titire no, akɔmfodwom no nhyehyɛeɛ, ne tobea ne nsɛntitire a 

ɛwɔ nnwom ahodoɔ no mu.  Ɛnam so maa menyaa nhunumu wɔkwan a wɔnam so hyehyɛ 

akɔmfodwom no, sɛdeɛ wɔto nnwom no ne nsɛntitire a ɛwɔ akɔmfodwom ahodoɔ no mu. 

Yei akyiri no, mepɛɛ berɛ nso ne mpanimfoɔ, mmabunu ne mmɔfra a wɔn ani afiri kakra 

binom nso dii nkitaho maa wɔn nso kyerɛɛ me deɛ wɔnim wɔ akɔmfodwom ho. 

Nea nti a εmaa megyinaa nkͻmmͻtwetwe yi so ne sε, mehunuu sε εno yε ͻkwan 

baako a εbεboa me ama manya nsεm titire bi a εbεhia ama me nhwehwεmu yi adi mu. 

Ɛsiane sε nkͻmmͻtwetwe yε adeε a obiara tumi de ne ho hyε mu na εyε nnipa nkutahodie 

a εnhia sε ͻbεtwerε biribi ama wo nti, ɛmfa ho sɛ, onipa no akɔ sukuu anaa ɔnkɔɔ sukuu 

ɔtumi de ne ho hyε mu nti menyaa mmuaeε titire a merehwehwɛ no. Ɛyɛ nokwasεm ne sε, 

nkͻmmͻtwetwe yi boa maa mehunuu Tanɔ akɔmfodwom nhyehyɛeɛ, sɛnea wɔto dwom 

no, nsɛntitire a ɛwɔwɔ nnwom no mu. Mesan nso hunuu nneɛma ahodoɔ a wɔde pia 

Akanfoɔ akɔmfodwom to. 

3.4.3 Akwansideε a ɛwᴐ nkᴐmmᴐtwetwe no ho 

Me nkɔmmɔtwetwe mu no, mehyiaa ɔhaw pii. Ebi ne sɛ, ɛyɛɛ den maa me sɛ 

mɛnya mmerewa ne mmabunu binom ama wɔato akɔmfodwom no bi akyerɛ me na 

wɔasan akyerɛ me ɛho abakɔsɛm kakra ma makyere agu afidie so ɛsiane sɛ na wɔfɛre. 

Bio, nkɔmmɔtwetwe no mu no, mehunuu sɛ, na wɔsususɛ, merebɛgye wɔn nimdeɛ de 

akɔpɛ sika kɛseɛ bi adi nti na na wɔmpɛ sɛ wɔbɛma me mmuaeɛ papa biara. Ɛnyɛ yeinom 

nko, ebinom nso see me sɛ, wɔnnim nwom no to na kampɛsɛ wɔahunu ɛho abakɔsɛm, 

ɛfiri sɛ wɔn a na wɔakwadare akɔmfonnwontoɔ no mu no ne ɔkɔmfo panin no atu kwan 

kɔ kuro foforɔ so rekɔhyɛ fa. Afei nso wɔn a menyaa wɔn no nso anto nnwom no yie 

amma emu nsεm no anna adi papa. Wɔto nnwom no a, ɛnsisi so, na nnwom no fa dodoɔ 

no ara wɔ nnanemu nanso wɔn a wɔtoo nnwom no antumi anna ne nyinaa adi. Ebinom 

nso maa metee   aseε sε, εwᴐ sε metu nsa ansa na wɔ ne me adi nkɔmmɔ. 

3.4.4. Nkᴐmmᴐtwetwe akwansideε anosie 

Mpanimfoͻ se, “Sε wode aboterɛ dwa aboa ntεtea a wohunu ne berɛboɔ”, Nea εdi 

kan a meyεε ne sε, mmerewa ne mmabunu a na wᴐfεre sε wᴐbεto akᴐmfodwom akyerε 

me na wᴐasan akyerε me εho nsεntitire no, mede aboterɛ ne kasadɛ ne wᴐn kasae, kᴐᴐ 

wᴐn nkyɛn mpεn bebree kɔsii sε wͻhunuu hia a nhwehwεmu no hia me ansa na wͻrefirii 

wᴐn pε mu ato nnwom no asan akaa εho abakᴐsεm ne nsεntitire a εwͻ mu akyerε me ama 

makyeree bi agu afidie so. 

Nnipa binom nso a na wᴐwᴐ pε no sε wᴐbεto nnwom no ama me no nso, wɔanto 

nnwom no yie amma emu nsεm no anna adi papa no. Yei daa adi berε a mebᴐᴐ saa 

nnwom no so kyerε mmaa mpanimfoͻ binom a wɔka akɔmfodwontofoɔ no ho wɔ Tanɔ 

bosomfie hɔ, na da a medii kan kɔɔ hɔ no na wɔne ɔkɔmfopanin no atu kwan rekɔhyɛ fa 

wɔ kuro foforɔ bi so sε wᴐntie no. Berε a εtͻͻ dwa sε nnwom no mu nsεm no tɔ kyima 

kakra no, memaa mmaa mpanimfoͻ yi too no yie kyerεε me, maa mene wɔn yεε 

pεnsεmpεnsεm faa nsεm no mu ma mekyeree nnwom no guu afidie so.Wᴐn a na wᴐpε sε 

metu nsa ansa na wɔama kwan ama me ne wɔn atwetwe nkɔmmɔ no, mepεε sika kakra 

maa wᴐn maa metumi ne wɔn bɔɔ nkɔmmɔ.    

3.4.5 Ahwεeε 

Menam ahwɛeɛ kwan so pɛɛ nimdeɛ wɔ me nhwehwɛm yi mu.  Sɛ yɛka sɛ ɔhwɛ 

a, Edu-Baundoh ne Anthony (2013:73) kyerɛ mu sɛ, “ɛyɛ nhwehwɛmu akwan no mu 

baako a yɛnam so pɛ nimdeɛ wɔ biribi ho a yɛmfa ɔkasa nni dwuma kɛsebiara wɔ mu”. 

Deɛ ɔreyɛ nhwehwɛmu no kɔ beaeɛ a dwumadie bi rekɔ so a osusu sɛ ɛne ne nhwehwɛmu 

no wɔ twaka bi, na ɔde n’ani kɔhwɛ nea ɛrekɔ so.Yei nso wɔkyerɛɛ mu sɛ ahwɛeɛ gu mu 

ahodoɔ mmiɛnsa. Ebi ne ahwɛeɛ nhyehyɛeɛ pɔtee anaa nea mmara bi da ho, “Structured” 

nea nhyehyɛeɛ kakra bi da ho, “Semi-Structured” ne nea nhyehyɛeɛ biara nna ho, 

“Unstructured”.  

Berε a me ne Tanͻ kͻmfopanin ne nnwontofoͻ mmaa a εka ne ho no reyε 

mpεnsεmpεnsεmu wᴐ nnwom a wᴐto no wɔ Tanɔ abosomfie hɔ no, εkᴐwiee sε, 

wᴐntwerεε akᴐmfodwom nguu nwoma biara mu, na mmom sε wͻfiri aseε sεwͻreto 

nnwom no a, nsεm no ara sane sεnea εteε pεpεεpε. Nkɔmmɔdie mu no, nneɛma pii na 

ɛkɔɔ so wɔ Tanɔ bosomfie hɔ. Mehann m’ani hwɛɛ ɔyɛkyerɛ ahodoɔ a naɛrekɔ so wɔ hɔ 

no bi te sɛ, nnwontoɔ, nsammɔ, ntwene ahodoɔ a wɔbɔ de pia akɔmfodwom no.  

Bio, wᴐkyerεε mu sε, sε εtᴐ da bi nso a, agofomma no hwε nea εrekᴐ so wᴐdwam 

no ho suae nnwom ma εne tebea no hyia pεpεεpε. Afei, sε εduru berε bi nso na ᴐkᴐmfoͻ 

no pagya nnwom bi ba a, εyε agofomma no asεde sε wᴐhwε ho de nsεm foforɔ femfam 

ho ma εyε dε. Yei nyinaa akyi no, mpεnsεmpεnsεmu no daa no adi sε, εfa nnwom no bi 

nkyekyεmu dodoͻ a wᴐbεto deε, nea εrekᴐ so wᴐ dwam na εkyerε. Yei kyerε sε, berε 

biara a nsakraeε bεba wᴐ dwa no mu no, wᴐtumi twa nnwom bi so to foforͻ,yeinom 

nyinaa dii adanseε sε, akᴐmfodwom ne asᴐredwom bᴐ abira wᴐ nneεma pii ho. Berε a 

Kristofoͻ nnwom nkyekyεmu biara wᴐ baabi a wͻto kͻduru ɛsiane sε wᴐatintim nti no, 

akᴐmfodwom deε εnte saa koraa; Afei agofomma no ntaa nhyia nsua akᴐmfodwom sεnea 

εteε wᴐ kristodwom mu no. Yei boa yiiadwene bi a na manya afa akɔfodwom ho εnam 

Kristosom nti na mede ahyɛ m’adwene mu fa abosom, akᴐm ne akᴐmfodwom ho no 

nyinaa firii hͻ.  

3.4.6. Akwansideε a ɛwᴐ ahwεeε no ho 

Akwansideε a εyii ne ho adi wᴐ ahwεeε dwumadie yi ho ne sε, berε a mekͻͻ 

beaeε a wᴐregoro wᴐ ᴐdan bi a akɔm ne akɔmfodwontoɔ di ahini wɔ Tanɔ bosomfie a 

ɛwɔ Tanɔboase-Takyiman sε merekᴐhwɛ atweneka ne nnwontoɔ no, na mpanimfoͻ bi a 

wᴐwᴐ abosomfie hᴐ no redi asεm wᴐ saa dan no mu. Enti yei maa berε a na εsε sε 

ͻyεkyerε no firi aseε no twe kᴐᴐ akyire kakra. Yei nti nneεma a na εwᴐ sε wᴐto wᴐn bo 

ase yε no, wᴐde ahopepere yεeε a na anka mmerε wᴐ mu a, wᴐbεto wᴐn bo ase ayε ama 

no adi mu asene nea wᴐyεeε no.Bio, akᴐmfodwom a mebᴐᴐ mmᴐden kyere guu afidie so 

no, nnwom no fa bi amma yie. 

3.4.7 Sɛnea mesii akwansideε no ano 

Mamma saa akwansideε a mehunuiε yi ammu m’abam koraa, berε a meduruu fie 

a mehunuu sε nneεmma a mekyere guu afidie no so bi anyɛ yieno, ntεm pa ara na mefrεε 

ͻkᴐmfopanin no wᴐ fon so de m’asεm yi too n’anim. Ɛsiane sε mpanimfoͻ se, “Nea ᴐrepε 

adeε akᴐ kᴐtᴐkᴐ no wᴐmmmᴐ no aborͻ nti”, ᴐkyerεε me sε ᴐbεtumi aboa me nanso 

εbɛhia sika kakra ɛsiane sε, εsε sε, ᴐsan hyε da foforͻ na ᴐne agofomma no kasa pε biribi 

kakra ma wᴐn ansa na wᴐabεyε ͻyεkyerε no foforͻ. Megyee pene ka kyerεε no sε ᴐne 

agofomma no nkasa na wᴐnhyε da foforͻ na sika biara a εbεhia biara no mayε krado sε 

mɛtua ama ͻyεkyerε no adi mu wͻ me dwumadie no mu. 

Ͻkᴐmfopanin no frεε me nnaanu akyi ka kyerεε me sε, ᴐne agofomma no akasa 

nti adeε kye a, memmra. Saa berε yi deε na makᴐgye me yᴐnko bi afidie a εte apᴐ sene 

nea mede dii kan twee kane deε no. Berε a mekᴐduruiε no na agofomma no ayε krado 

retwεn me. Mekᴐᴐ ᴐkᴐmfopanin no hᴐ kͻtuaa sika a wͻkaa sε wͻbεgyeε no maa no. Yei 

deε na ᴐdan no mu da hᴐ a dwumadie biara renkᴐ so. Afei wᴐtoo wᴐn bo ase yεε 

ᴐyεkyerε no ne kwan so pεpεεpε maa mekyeree ne nyinaa guu afidie so. Wᴐwieeε no na 

mebᴐᴐ nea mekyeree wᴐ hᴐ no tieε sε me nsa atumi aka ne nyinaa pɛpɛɛpɛ. Ampa ara na 

matumi akyere ne nyinaa a baako mpo amfiri mu. Medaa ͻkᴐmfopanin no ne ne 

mpanimfoͻ ase srεε kwan san kͻͻ efie. 

 

3.5. Muabɔ 

Ɔfa yi mu no, mekyerɛɛ nhwehwɛmu no su, medaa no adi sɛ, mede “Qualitative” 

nhwehwɛmu na ɛbɛdi dwuma no. Mekyerɛɛ akwan ahodoɔ a mede yɛɛ nhwehwɛmu no a 

ɛne nkɔmmɔtwetwe ne ahwɛeɛ. Medaa nnipakuo ne nnipa dodoɔ a mede wɔn yɛɛ 

nhwhwɛmu yi wɔ ɔfa yi mu. Mekyerɛɛ mu sɛ, dwumadie bi a ɛte sɛ yi no, ɛnhia nnipa pii. 

Nti ɛho bɛhia sɛ mepa nnipa no kakra de wɔn di dwuma no na amma dwumadie no anyɛ 

den. Bio medaa beaeɛ a meyɛɛ nhwehwɛmu no adi san kyerɛɛ nea nti a mpaa saa kuro no 

de yɛɛ nhwehwɛmu no adi wɔ ɔfa yi mu. Akwansideɛ ahodoɔ a mehyiaa wɔ dwumadie yi 

mu nso mekaa ho asɛm wɔ ɔfa yi mu. Mekyerɛɛ ɔhaw a mehyiaa wɔ nnipakuo ne nnipa 

nyiyimu no ho, ahwɛeɛ ne nkɔmmɔtwetwe na ne korakora no mekyerɛɛ sɛnea mesii ɔhaw 

no nyinaa ano.Mepaa Tanɔboase de yɛɛ nhwehwɛmu yi, ɛfiri sɛ, Tanɔboase yɛ beaeɛ 

baako wɔ Takyiman mansini awɔtete akɔmfowa ma wɔbɛyɛ akunin wɔ akɔm mu. 

ƆFA AԐTƆ SO ƐNAN 

DWUMADIE NO MPԐNSԐMPԐNSԐMU 

4.0 Nnianimu 

Ɔfa yi da mpԑnsԑmpԑnsԑmu a ԑfa nhwehwԑmu yi mu adi. Mɛkyerԑ akɔmfodwom 

ahodoɔ bi a wɔto no wɔ Tanɔ abosomfie ne emu kasasu ahodoɔ. Ɛda Akanfoɔ 

akɔmfonnwom nhyehyɛeɛ ne ne toɔ nso adi. Ɛbɛsan akasa afa nsɛtitire a ԑwɔ Tanɔ 

akɔmfonnwom mu ne ɔkwan a yԑbԑfa so abɔ Akanfoɔ akɔmfonnwom ho ban na afei ԑde 

nhwehwԑmu yi muabɔ nso ato dwa.   

4.1. Kasasu ahodoɔ a ɛwͻ Tanɔ akͻmfodwom mu 

Kasasu yɛ adeɛ a ɛboa ma atiefoɔ anaa akenkanfoɔ hunu anaa te obi tirimpɔ a 

ɔwɔ, sɛnea ɔhunu nneɛma bi fa ne n’adwene mu dɔ a ɛdɔ wɔ dwumadie bi mu. Sεnea 

maka dada no,kasasu yε adwinneɛ bi a kasadwumfoɔ bi nam so de ᴐkasa saeasae ma ɛdi 

mu, na ԑsan yε dε,ɛyε sononko firi daadaa kasa mu, ɛyε kasadwini ahodoɔ mu nneεma a 

kasadwumfoɔ biara bԑtumi agyina so de asεm bi ato dwa wᴐ berԑ a ᴐrempa asεm no ho 

ntoma. Nhwehwɛmu yi mu no, yεbεhwε kasasu ahodoɔ a εwͻ Tanɔ akͻmfodwom binom 

mu ne sɛnea kasasuo ahodoɔ nom fa so de twe adwene kɔ nneɛma ahodoɔ no so.  

4.1.1 Abodin ne mmrane    

Arogbofa (1985:35) ma ɛda adi sɛ, abodin anaa mmrane yɛ asɛmfua anaaa 

nsɛmfua bi a yɛde bata edin ho de kamfo, hoahoa, trontrom obi anaa biribi ma ade korɔ 

anaa onii no korɔ tiri mu yɛ no dɛ.” Nea ɛde abodin yi ba no taa yɛ diberɛ anaa gyinaberɛ 

bi a obi suban bi de no akɔgyina. Sɛ yɛreka abodin ho asɛm a, ɛnneɛ na yɛntumi nnya 

mmrane wɔ mu ɛsiane sɛ mmrane nso yɛ nsɛm a yɛde abata din ho saa ara. Nsonsonoeɛ 

kakra a ɛda abodin ne mmrane ntam ne sɛ, abodin no mu fa dodoɔ no ara taa ba ansaana 

onipa no din no aba, sɛ ebia Otumfoɔ- Opoku Ware. Mmrane mmom taa toa edin no so, 

sɛ ebia Ɔsɛe-Hweehɔɔ. Yɛwɔ abodin ahoɔdoɔ a ebi ne; Ahemfo abodin anaa Nkonnwa 

abodin, sɛ ebia Ɔsagyefo-Ɔkyehene abodin. Bio yɛwɔ aman anaa nkuro abodin a ebi ne 

Manpɔn-Kontonkyi. Yei akyi yɛwɔ abodin a yɛde bɔ Onyankopɔn:-Ɔtwereduampɔn, 

Toturobonsu, Huntahunua ɛtumi da ne suban adi ne ade, abusua:- Simpi Asare-Ɛkoɔna, 

Dankatuo-Bretuo, Werɛmpeakwa-Asona ne ade, mmoa:- Akokɔ-Antwiwaa, Ɔkɔdeɛ-

Bresiam, Ɔtwe-Agyanka ne ade.  

Yɛnni berɛ pɔtee a yɛde bɔ abodin, ɛnam sɛ ɛbata din afoforɔ ho nti, berɛ biara 

onipa a ɔwɔ saa abodin no bɛyɛ biribi a ɛyɛ sononko no yɛtumi de n’abodin no bɔ no, 

yɛsan tumi bɔ obi anaa biribi abodin berɛ a yɛrepɛ biribi afiri ne hɔ anaasɛ yɛpɛ sɛ ɔyɛ 

adeɛ bi ma yɛn. Yɛhunu sɛ, yɛde abodin anaa mmrane ma nnipa titire, da obi akokoɔduru 

anaa mmaninsɛm adi, ɛyi aman anaa nkuro bi abakɔsɛm adi, ɛkyerɛ akonnwa bi bɔberɛ, 

na yɛde korɔkorɔ nnipa. Mpɛn pii no sɛ yɛbɔ obi abodin anaa mmrane a, ɛma obi a 

wɔresa no mmrane anaa wɔrebɔ no abodin no yi ne yam, n’ahoɔden, nyansa, ne nimdeɛ a 

ɔwɔ nyinaa yɛ biribi a anka ɛyɛ den sɛ ɔbɛyɛ. Ɛba saa a, ɛtumi ma nea onii no reyɛ no ɔyɛ 

no mmorosoɔ na yei tumi boa ma nnipa abrabɔ tu mpɔn. 

Mpanin se, “etuo nya kyigyinafoɔ a na ɛto”, nti sɛ obi reyɛ biribi na sɛ wannya 

nkuranhyɛsɛm amfiri obi hɔ anaa obi ammɔ n’aba so a, ɛtumi ba sɛ onii no abam tumi bu 

ma ɔgyae nea wabɔ ne tiri mu pɔ sɛ ɔbɛyɛ no. Ɛba saa a, ɛtwe onipa mpuntuo kɔ akyi 

anaasɛ ɛgyina faako a, ɛmfa nkankɔ biara mma nnipa asetena mu. Ɔdwontofoɔ anaasε 

ɔtwerԑfoɔ bi tumi bobͻ ahemfonom ne atitire wɔn a wͻte ase, ne wͻn a wͻkͻ wͻn 

nsumankyire no abodin anaa wͻde hoahoa, trontrom, kamfo, hyԑ nkuran, moma, dibea 

anaa gyinabea bi a obi anaa biribi wͻ mu. Nhwεsoɔ a ԑdidi soɔ yi firi Tanɔ akͻmfodwom 

mu; Nea yεasane aseԑ wͻ nnwom no mu no na εkyerε abodin anaa mmrane no. 

1.                         Meyε ᴐhene ee! 

Menyε ᴐhene ba oo 

Otuanoma meyε ᴐhene ee! 

Menyε ᴐhene ba oo 2x 

Otuoanoma yɛ nsɛmfua mmienu a yɛaka bom. “tuo + anomaa”  a ɛtumi kyerɛ sɛ, anomaa 

a yɛto no tuo a ɛyɛ yie. Yɛhunu no sɛ ɛnyɛ nnomaa nyinaa na yɛto wɔn tuo. Anomaa a 

yɛbɛto no tuo no na ne ho hia ma ɔdasani. Nnomaa no binom susua koraa, sɛ woto no tuo 

a, ɔbɛtete pasaa ɛnna ɛbinom nso so pa ara nanso wɔn ho nhia mma nnipa. Sɛ yɛfa 

nnomaa binom te sɛ, aserewa, apitie ne apatuperɛ a, wɔn ho hia ma nnipa nanso wɔnnyɛ 

kɛseɛ sɛ yɛbɛtumi ato wɔn tuo ama no ayɛ yie. Bio, yɛfa anomaa bi te sɛ kɔkɔsakyi, 

kwaakwaadabi a, wɔso sɛ yɛbɛtumi ato wɔn tuo ama no ayɛ yie, nanso wɔn ho nhia mma 

Akanfoɔ ɛfiri sɛ wɔnwe wɔn nam. Akanfoɔ susu sɛ ɔpɛtɛ yɛ aboa a ne ho nte. Ɛno nti na 

mpanin se, “woto pɛtɛ tuo a, wosɛe w’akoraboɔ”.  Sɛ yɛka “otuoanomaa” a, na ɛkyerɛ sɛ 

ɔyɛ anomaa kɛseɛ na ne ho hia pa ara ma nnipa. Ne saa nti, wɔka sɛ Ɔbosom Tanɔ yɛ 

“otuoanomaa” a, na ɛkyerɛ sɛ, ne ho hia ma n’kyidifoɔ a wɔdan no, ɛnam mmoa ahodoɔ a 

Tanɔ tumi de boa wɔn a wɔsom no nti wɔsusu sɛ, abosom ahodoɔ no nyinaa no, Tanɔ 

bosom yɛ ɔbosom a ɔda mu fua. Saa abodin yi da adi wͻ Tanɔ akɔmfodwom a yεato ne 

din sԑ, ‘Meyε ͻhene ba’ no mu. Abodin ‘otuanoma’ da ne ho adi wͻ dwom no mu 

nsensaneeԑ a εtɔ so mmiԑnsa no mu. Tanɔ kɔmfokyeame kyerε sε, ԑyε mmrane a wͻde 

ma ͻdehyeε anaasε obi a ɔfiri adehyeabusua mu- asekyerε ne, “onimuonyamfoɔ” 

(hwɛ nkekaho nnwom 15)   

                                    Onyina kokuroko oo! 2x 

Odutan kԑseԑ a 

Nsee di so ahyԑnfire 

Owia bɔ a, mmoadoma gye wɔn ahome 

Onyina yi rebԑwu? 

Sɛ yɛhwɛ nsɛmfua “odutan kɛseɛ” a, ɛgyina hɔ ma “dua + baatan + kɛseɛ”. Ɛkyerɛ 

dua kɛseɛ a n’ase yɛ nnwunu na mmoadoma nyinaa tumi kɔ aseɛ kɔgye wɔn ahome a, 

ɔmpo obiara. Ɛyi retwa Tanɔ bosom ho mfonin bi sɛɔyɛ ɔbosom baatan a ɔwɔ mma 

bebree a ɔhwɛ wɔn ma ɛso afoforɔ so.Yei da adi pefee sɛ, Tanɔ bosom hwɛ wɔn a wɔnom 

no ma no so obiara so wɔ ayaresa, awoɔ, awadeɛ, akwantuo ne sunsum ne honam fam 

bammɔ nyinaa mu. Tanɔ akɔmfodwom a yԑato din ‘Onyina kokuroko’ nso tumi yɛ 

mmrane.  Mmrane a ԑwɔ saa dwom yi mu ne “Onyina kokuroko”, ‘Odutan kԑseԑ’ saa 

mmrane yi asekyerԑ ne sɛ,  Tanɔ yɛ ɔbosom kɛseɛ a mmɔborɔhunu ne adɔeɛ ahyɛ no ma a 

ɔtene ne nsa ma ɛso obiara so, ɛmfa ho ne baabi a wofiri, gye sɛ woamfa w’abisadeɛ anto 

n’anim. Wɔkyerɛ sɛ, sɛnea nsateaa nyinaa nyɛ pɛ no, saa ara nso na nnipa nyinaa ntumi 

nyɛ pɛwɔ wiase da! Yɛwɔ asikafoɔ, ahiafoɔ, ahoɔdenfoɔ, ayarefoɔ, mpanimfoɔ, mmɔfra, 

mmɔbɔrɔwafoɔ, animdefoɔ, anyansafoɔ ne ade. Sɛ yɛbɛtu mpɔn wɔ abrabɔ mu a, gye sɛ 

yɛboaboa yɛn ho yɛn ho te sɛ nea Tanɔ yɛ ma ne mma pɛpɛɛpɛ. (hwɛ nkekaho nnwom 

16) 

              Taakora ee! M’ayԑyie ni?                   1 

Atɔ nkyene akyԑ ee! M’ayԑyie ni? 

Mmaa dodoɔ kunu ee! M’ayԑyie ni? 

Agya sԑ mankɔ ahabayerԑ a, 

Amansan bԑwe atwa oo!                         5 

Taakora ee! M’ayԑyie ni? 

Mayԑ sapɔ funu, wɔfa me hia da 

Atɔ nkyene akyԑ ee! M’ayԑyie ni oo! 

Taakora ee! M’ayԑyie ni? 

Mayԑ sapɔ funu, wɔfa me hia da             10 

Atɔ nkyene akyԑ ee! M’ayԑyie ni oo!  

Abodin a ɛda adi wɔ Tanɔ akɔmfodwom “M’ayɛyie ni?’’ no mu bi ne ‘Mmaa 

dodoɔ kunu’a yɛhunu no wɔ dwom no mu nsensaneeԑ a ԑtɔ so mmiɛnsa. Tanɔ 

kɔmfopanin kyerԑ sԑ, ԑyԑ abodin a ԑgyina hɔ ma abɔmmɔfoɔ a wɔn na wɔde wɔn nkwa ne 

wɔn ahoɔden bɔ afɔdeɛ kɔ ahayɔ de nam ba fie ma mmaa dodoɔ no ara nya atomdeԑ ne 

titire no akunafoɔ. Yɛhunu sɛ, abɔfodwuma yɛ adwuma a ɛda owuo afa, sɛ ɔbɔfoɔ kɔ 

ahayɔ a ahabusuo tumi to no. Habusuo kyerɛ mmusuo anaa asiane a ɛto ɔbɔfoɔ wɔ 

wuram. Ahabusuo yi bi ne sɛ ɔkɔ wuram a, ɔtumi pira, dua tumi bu bɔ no ma ɔwu, aboa 

tumi kye no, ɔtumi to tubɔne, ɛne sɛ ɔto tuo kum nnipa, ɔtumi yera ne ade (Nketia 

1973).Yei nyinaa akyi no ɔbɔfoɔ nyɛ ɔyamuɔnwonofoɔ anaa pɛsɛmenkomenya na mmom 

ɔyɛ atirimuɔmmerɛ ne adɔeɛ. Ɔbɔfoɔ hwɛ maa nyinaa ma wɔn nam Nnwom yi rekyerɛ 

yɛn sɛ, ɛsɛ sɛ yɛde yɛn nkwa bɔ afɔdeɛ ma yɛn nuanom na ɛnni kwan sɛ yɛdwene nea 

yɛne yɛn abusuafoɔ nko ara bɛdie ho. Abodin yi reda no adi akyerɛ sɛ, Tanɔ yɛ ɔbosom a 

adɔeɛ ne mmɔborɔhunu ahyɛ no ma, ɛno nti obiara a ɔde n’ahiasɛm kɔ ne nkyɛn no, 

nsane nkɔ nsapan da.  

 

 

4.1.2. Nnyinahͻma 

Agyekum (2011: 25) kyerɛ sɛ, saa asɛmfua yi firi nsɛmfua n+gyina+hɔ+ma.Yei 

kyerɛ sɛ yɛde adeɛ X retoto adeɛ foforɔ Y a ɛne no nsɛ anaa ɛne no nni twaka biara ho. 

Yɛtaa de adeyɛ asɛm “yɛ” na ɛkyerɛ X ne Y ntam nkutahodie no. Yɛtaa nya biribi te sɛ X 

yɛ Y. Ɔkyerɛ mu sɛ, sɛ yɛnya nnyinahɔma a, na ɛkyerɛ sɛ ɛregyina hɔ ama Y no, na afa 

su ahodoɔ a Y wɔ no nyina. Nhwɛsoɔ; ɔbra yɛ ɔko na ɛkyerɛ sɛ ɔbra kura suban a ɔko wɔ 

nyinaa bi.   

Haase (2002) hunu sɛ, nnyinahɔma yɛ kasatɔmmɛ, kasa a ɛwiewie sɛ ntotoho 

nanso ɛnkyerɛ ntotohodeɛ no, sɛ ebia, “te sɛ“; Ɔkyerɛ sɛ, Aristotle ne obi a ɔdii kan 

hwehwɛɛ nnyinahɔma mu sɛnea ɛteɛ. Nkyerɛmu a Aristotle de ma nnyinahɔma ne sɛ, 

nnyinahɔma yɛ adeɛ a ɛyi adeɛ bi ho biribi de ma biribi foforɔ: Ɔkyerɛ a, nnyinahɔma yi 

adeɛ bi firi sɛ ebia, onipa ho de ma aboa, anaasɛ, ɛyi aboa ho biribi de ma onipa, anaasɛ 

ɛde firi aboa bi ho de ma aboa foforɔ, ɔkɔ so da no adi sɛ nnyinahɔma tumi gyina nneɛma 

mmiɛnsa bi so ma nteaseɛ a ɛwɔ asɛm bi mu da adi pefee. 

Nea ɛdi kan gyina nsɛm bi a ne ka yɛ den so. Ɔkyerɛ yei mu sɛ, ɛsiane nsɛm bi 

nkyerɛmu den a ɛyɛ nti, nnyinahɔma na yɛtumi de kyerɛ nsɛm a ɛte saa no mu ma nteaseɛ 

yɛ adwuma. Ɔkyerɛ mu a, nsɛm a ɛte sɛɛ no, ɔde daa daa kasa biara kyerɛ aseɛ a ɛnyɛ yie, 

ne titire adwenemusɛm a yɛnhunu. Nhwɛsoɔ bi te sɛ, “ɔyɛ ɔsebɔ wɔ abusua no mu”. 

Nea ɛtɔ so mmienu yɛ nsɛm bi a ɛyɛ petee; Ɔkyerɛ a, nsɛmfua bi a ɛyɛ petee 

(sɛnea yɛakeka nsɛmfua bi afoafoa so) no tumi gyina hɔ ma nteaseɛ ahodoɔ bebree.  

Nhwɛsoɔ: “n’ano yɛ ogya”. Yei mu, yɛbɛtumi de anya nteaseɛ bi sɛ ebia, n’ano yɛ den, 

n’ano yɛ toro, n’ano yɛ ya anaasɛ ɔdome amanfoɔ.  

Nea ɛtɔ so mmiɛnsa nso yɛ deɛ ɛkyerɛkyerɛ nsɛm mu frenkyemm, yei mu nso, 

ɔkyerɛ a, mfonin a nnyinahɔma no twa wɔ adwene no mu nti, ɛboa ma nteaseɛ no mu da 

hɔ kann. Nhwɛsoɔ bi ne sɛ, “Kofi ne ɔponkɔ wɔ mmirikatufoɔ no mu”. Yei mu nso, 

yɛhunu nneyɛeɛ a ɛkɔ so wɔ ɔkasafoɔ no nsɛm no mu ne adeɛ a ɔpɛ sɛ ɔkyerɛ wɔ mfoni a 

ɔnam nsɛm so twa wɔ adwene no mu. 

Yeinom ma mehunu nnyinahɔma sɛ, ɛyԑ kasasuo bi a ԑkyerԑ nnoɔma mmienu bi a 

yԑde baako agyina hɔ ama ɔbaako. Yei kyerԑ sԑ adeԑ a yԑde agyina hɔ ama baako no wɔ 

ɔbaako no suban nyinaa bi. Yɛma nnyinahɔma da tebea, atenka ne su bi a obi wɔ mu adi. 

Sɛ yɛhwɛ saa nkyerɛkyrɛmu yi mu a, yɛhunu sɛ, sɛnea mogya nni onipa mu a, n’ahoɔden 

so tumi te na mpo ɔtumi fa mu wu no, saa ara nso na sɛ onipa nni sika a, ne sunsum so 

tumi te ma no yɛ basaa. Mpo sɛ ɔwɔ tirimpɔ a ɔde di dwuma bi a ɛbɛboa amansan na ɛyɛ 

sika na yɛde yɛ a, ɛnam sɛ ɔnni sika nti saa nnepa no ka hyɛ. Yɛhunu sɛ, wiase yi mu, sɛ 

wowɔ sika na sɛ woyɛ abɔfra mpo a, mpaninmfoɔ ne mmɔfra nyinaa frɛ wo nana prɛko 

pɛ. Yɛn asetena mu no, sɛ obi yɛ ɔdefoɔ a berɛ biara nnipa twe bɛn no. Mpɛn pii no yɛbɔ 

dwa wɔ dwumadie bi ho a, asikafoɔ a wɔwɔ yɛn mu no na yɛto nsa frɛ wɔn ma wɔbɛtena 

dwumadie no ti. Sɛ wonni sika a, ɛtumi ba sɛ, wo mma, w’abusua, wo nnamfonom, kuro 

anaa ɔmanmu no mfa wo nyɛ hwee. Wɔbɔ dwa a, wɔmmfrɛ wo, sɛ wobɛba mu bi a, na 

aduru nkurutudwuma so.Yɛnhwɛ nhwεsoɔ a ԑdidi soɔ yi wɔ Tanɔ akͻmfodwom mu. Nea 

yεasane aseԑ wͻ nnwom no mu no na εkyerε nnyinahͻma no. 

(hwɛ nkekaho nnwom 17)  

                           Ɔko gyegyiregye ee!       1 

Wɔkyini pԑ me  

Meyԑ ɔsebɔ nti 

Wɔkyini pԑ me 

Adeԑ ba nso a                 5 

Na wɔadi agya me oo! 

Ɔko gyegyiregye ee! 

Wɔkyini pԑ me  

Adeԑ ba nso a, 

Wɔnnim me oo!                10 

Ntease nni nnipa binom ntam a, ɛtaa de ntɔkwa anaa ɔko na ɛba. Yɛhunu ‘ɔbra’ sɛ 

‘ɔko’. ‘ Ɔbra yɛ ɔko’ ɛfiri sɛ, ‘ɔbra’ mu nsɛm boro nnipa nteaseɛ so; nteaseɛ nni nnipa ne 

ɔbra ntam. Yɛhunu sɛ ɔbra yɛ adeɛ bi a yɛnhunu nso ne bɔ yɛ na, ɛno nti yɛde ahoɔden 

‘bɔ’ na yɛatumi afa mu. Ɔko nso nna fam. Obi ntena faako nko, ɔtu anammɔn kɔhyia deɛ 

ɔne no reko no. Ɛhia ma ɔkofoɔ sɛ ɔnya akokoɔduro, ahohyɛsoɔ, atirimuɔden, nimdeɛ, 

nyansa, ahwɛyie, aboterɛ, nsiyɛ ne anem ne ntinimuka.Woanka ntini mu anyere wo ho 

anko a, wotɔ akono anaasɛ wɔfa wo nnɔmum. Ɔko yɛ owuo ne nkwa, na obi yere ne ho a, 

nkonimdie ba ma anigyeɛ yɛ mmoroso. Ateetee, abenedie ne akukuruhweaseɛ yɛ ɔko mu 

ɔhaw, wotumi gyina pintinn di nkonim wɔ ɔko so a, na adeɛ aba fie. Tanɔ nnwom yi 

kyerɛ yɛn sɛ ɔko ba a, wɔn a wɔboa wɔ ɔko no mu no, adeɛ ba a, yɛnkae wɔn, ɛnam sɛ 

adidi agya ne boniayɛ de muna ne manso na ɛnam, nti, yɛhunu sɛ saa suban yi mfa 

asomdwoeɛ ne mpontuo mma nnipa asetena mu sɛnea nnwom yi repɛ ada no adi no. 

Dwom a wɔato din ‘Ɔko gyegyiregye’ mu no, wɔde nnyinahɔma adi dwuma wɔ 

nsensaneeԑ a ԑtɔ so mmiԑnsa ‘meyԑ ɔsebɔ’ a ԑkyerԑ sԑ, Tanɔ yԑ ɔhodenfoɔ te sɛ aboa 

ɔsebɔ a ɛyɛ den sɛ aboa bi bɛtumi akye no awe, obiara a ɔhyia no no, ɔdi ne so nkonim. 

Bio, Tanɔ yɛ ɔkofoɔ a wakwadare ɔko mu. Afei nso Tanɔ yɛ nam a ɔtumi ko gye ne 

manfoɔ firi nnyarewa, nkwanhyia ne mmusuo ahodoɔ nyinaa mu. 

(hwɛ nkekaho nnwom 18)   

                                 

  Meyare da hɔ yi               1 

Manhunu agya 

   Manhunu ԑna 

Manhunu onua 

Manhunu obusuani biara     5 

Menkɔwu a, 

Monnware me oo! 

Monnsra me oo 

Mayԑ nantwifunu 

Na monsi me koso oo!          10 

Yɛhwɛ Tanɔ akɔmfodwom a ɛwɔ soro ha  yi a, yɛhunu sɛ, atirimuɔden ne papayɛ, 

adɔeɛ anaa ayamuyɛ nso ka nneɛma a ɛwɔ ɔbra mu no ho bi. Yɛka sɛ obi tiri mu yɛ den a, 

ɛkyerɛ sɛ, saa onipa no nni atenka anaa abadaeɛ mma onipa biara. Ne yam nhyehye no 

mma onipa mmɔborɔwafoɔ na ɔyɛ obi nso a, ɔyɛ osisifoɔ, amim, aniberɛ ne 

pɛsɛmenkomenya ankasa. Oniberefoɔ biara yɛ otirimuɔdenfoɔ anaa owudini, naɔde 

atirimuɔden na ɛyɛ n’adeɛ nyinaa. Ɔyɛ ne biribiara sɛnea ne nkwa gyina nea ɔrehwehwɛ 

no so. Ɔmfa onipa yiedie nyɛ hwee. Na mpo sɛ ɛba sɛ ɔkum nnipa na ne nsa bɛka 

n’akoma so adeɛ a ɔbɛkum. Otirimuɔdenfoɔ biara nhwehwɛ asomdwoeɛ wɔ wiase.  Sɛ 

aniberɛ ba obi akwan mu a, ɔnnwene nkɔ akyiri, na ɔdi n’adwenensusuiɛ akyi yɛ bɔne. 

Nnwom yi mu nsɛm da no adi ma yɛhunu sɛ, sɛ yɛn nua bi kɔ ahokyerɛ, ɔhaw anaa 

amanehunu bi mu a, yɛmmoa no nyi no mfiri ne haw mu. Tanɔ akɔmfodwom ‘Meyare da 

hɔ yi’ mu no, nnyinahɔma di dwuma wɔ nsesaneeԑ a ԑtɔ so nkron no mu, ‘meyԑ 

nantwifunu’. Nantwifunu yԑ nam a yԑntɔn nti obiara a ɔpԑ no tumi fa ne sekan kɔtwa 

dodoɔ biara a ɔhia. Saa kasasu yi tumi kyerԑ sԑ berԑ a ɔhia mmoa wɔ ne yare mu no, 

wanya obiara anhwԑ no. Nanso ɔwuiԑ deԑ n’abusuafoɔ atɔn no agye nsawa peewa adi. 

4.1.3. Nteamu 

Arogbofa (1985) da no adi sɛ, nteamu yε asεm anaasε nsεmfua bi a yεde kyerε 

sεnea adeԑ bi a yεate anaa yԑhunu si ka yεn fa. Yεtumi de kyerε awerεhoɔ anaa ͻyea, 

ahodwiri, abufuo anaa ͻpε a yεmpε biribi. Yei tumi twe adwene kɔ so sɛ ɛyɛ kasasu bi a 

yɛde kyerɛ atenka, sɛnea biribi ka yɛn fa, tebea a obi anaa biribi wɔ mu, sɛ ɛyɛ anigyeɛ, 

awerɛhoɔ, anibere, anwanwadeɛ, ahodwiri ne ade. Nteamu boa ma yɛte nsɛm bi ase pefee 

prɛko pɛ, ɛtumi twe adwene si biribi a asi, ɛrekɔ so anaa ɛbɛsi daakye wɔ yɛn abrabɔ mu. 

Bio, yɛsan de nteamu pɛ mmoa anaa hwehwɛ mmoa firi afoforɔ hɔ ne titire no berɛ a obi 

wɔ ahohiahia mu anaa asɛnkɛseɛ bi ato obi. Yɛnhwɛ nea ɛdidi soɔ yi. 

a.       O! Anigyesɛm bɛn ni!  

b.       Agya ee! Agya ee!  

d.       Mawu oo!  Mawu oo!   

University of Education,Winneba http://ir.uew.edu.gh



62 
 

 e.      Obi mmra oo!     

 Nhwɛsoɔ ɛdi kan no, yɛhunu sɛ, Ɔkasamu no reda anigyeɛ a ahyɛ ɔkasafoɔ no so na 

ɔnam nteamu so reda no adi akyerɛ amansan. Nhwɛsoɔ a ɛtɔ so mmienu no, yɛhunu sɛ 

ɔkasamu no reda ahokyerɛ a ɔkasafoɔ no wɔ mu na ɔde nteamu yi rekyerɛ ahokyerɛ a aba 

ne so na ɔreto nsa afrɛ afoforɔ sɛ wɔmmɛyɛ no mmoa na wɔnyi no mfiri ahokyerɛ a ɔwɔ 

mu no mu. Sɛ ͻdwontofoɔ bi hunu anigyedeԑ, anwanwadeԑ anaa biribi a εte saa a, mpεn 

pii no ɔtumi de nteεmu da no adi.  

Yεnhwε nhwεsoɔ a ԑdidi soɔ yi wͻ Tanɔ akͻmfodwom mu; Nea yεasanae aseԑ wͻ 

nnwom no mu no na εkyerε nteamu no. (hwɛ nkekaho nnwom 38) 

                  Ɔbra yԑmmɔ mma oo! 

Mfa w’ani nto agya so, 

Mfa w’ani nto ԑna so, 

Na ɔbra yԑmmɔ mma oo! 

Ɔbra ne nea woabɔ oo  

Mfa w’ani nto wɔfa so, 

Mfa w’ani nto obiara so, 

Na nni abakomasԑm 

Na ɔbra ne wo ara, 

 Na sԑ wo nsa akyi bԑyԑ wo dԑ a, ԑnte sԑ wo nsa yam 

Nti mia w’ani, na ɔbra yԑ oko oo! 

 Ɔbra yɛ adeɛ baako a yɛhunu no sɛ adeɛ bi a yɛhunu mu nneɛma ahodoɔ bi. 

Yɛhunu ɔbra sɛ, sɛ yɛde nneɛma pa bi te sɛ; bɔnefakyɛ, ɔdɔ, ahummɔborɔ, tema, ayamyɛ, 

obuo, ahofama ne ade ba mu a, yɛkɔ nkan, sɛ nso yɛde nneɛma bɔne bi te sɛ; atirimuɔden, 

anibereɛ, ɔtan, anantitwitwa, awudie, korɔno, asisie, adwamammɔ, pɛsɛmenkomenya ne 

ahoɔyaa ba mu a, yɛka akyi. Adeɛ baako a ɛdi nnipa mu tintimman wɔ abrabɔ mu ne 

“animia” a mpanimfoɔ se, “Mmɔdenmmɔ bu mmusuo abasa so,” Obi a, ɔyere ne ho yɛ 

adwumaden no, ɛtaa si no yie. Sɛ biribiara nsi onipa kwan wɔ biribi mu a, anka onipa wɔ 

asomdwoeɛ, anigyeɛ ne ahotɔ, na ɔnni ɔhaw biara. Nneɛma a ɛsi onipa kwan a ɛmfa 

ahotɔ, asomdwoeɛ, ne anigyeɛ mmrɛ onipa no bi ne akwadworɔ anaa aniha nko ara na 

aba wiase. Sɛ onipa te hɔ na ɔse ɔnyɛ adwuma na ɔbɛhwehwɛ sɛ ɔbɛdi yie a, ɛyɛ ɔkwa. 

Yɛhunu nteamu yi wɔ Tanɔ akɔmfodwom “ɔbra yɛmmɔ mma” nsensaneeɛ a ɛtɔ so 

dubaako mu. Wɔde nteamu yi retwe nnipa adwene asi ɔbra so sɛ, ɔbra yɛ adeɛ a ɛyɛ den, 

na yɛbɛtumi adi yie wɔ abrabɔ mu a, ɛhia animia. 

4.1.4 Ntimu 

Djikunu-Gadeto (1998) kyerɛ mu sɛ, ntimu ne sɛ yɛreti ɔkasamu, ɔkasasin, 

asɛmfua anaa nnyegyeeɛ bi mu de si asɛm bi so dua na atwe atiefoɔ anaa akenkanfoɔ 

adwene asi asɛm pɔtee bi a asi anaa rekɔ so na yɛpɛ sɛ yɛhyɛ no nso ma ɔmanfoɔ hunu 

nea ɛrekɔ so. 

Mpanin se, nea ɔtomfoɔ rebɔ pampan berɛ biara no, na ԑkyerԑ sԑ ԑhɔ hia no. Saa 

ara nso na ɔkyerԑma anaa ɔdwontofoɔ bi nso tumi yan anaa ɔto dwom titi nsԑm bi a ԑhia 

no mu anaa εyε no dε pa ara mu. Abrabɔ mu no, sɛ obi da suban pa bi adi a, berɛ biara 

yɛde yɛ mfantoho anaa afotusɛm ma afoforɔ nya nimdeɛ ne osuahunu firi mu. Saa ara nso 

na sɛ nneɛma bɔne anaa suban bɔne bi rekɔ so wɔ yɛn asetena mu a, ɔdwontofoɔ, 

ɔkyerɛma, anaa ɔtwerɛfoɔ bi tumi titi saa suban bɔne no mu wɔ ne dwumadie bi mu de 

twe atiefoɔ anaa akenaknfoɔ adwene kɔ so sɛnea ɛbɛyɛ a yɛn ani bɛba yɛn ho so wɔ 

nneyɛeɛ ne suban bia ɛnsɛ sɛ yɛda no adi wɔ asetena ne abrabɔmu ma binom tumi sesa 

firi saa nneyɛeɛ ne suban bɔne no ho. Mpanin se. “ánimguaseɛ mfata ɔkanni”, nti sɛ 

yɛhwɛ Tanɔ akɔmfodwom yi binom mu a, ntimu pii da adi wɔ mu a ɛrekyerɛ nneyɛeɛ 

ahodoɔ bi a ɛde mpontuo anaa ɛmfa mpontuo mma nnipa abrabɔ mu adi. (hwɛ nkekaho 

nnwom 19)                         

                              Mmerԑ yi adane!             1 

Mmerԑ yi adane Kwadwo ee! 

Kwadwo Fɔdwoɔ ee!  

Mmerԑ yi adane oo! 

Kwakuo nte mma ne ba bio oo!    5 

Mmerԑ yi adane oo! 

Mmerԑ yi adane Kwadwo ee!  

Kwadwo Fɔdwoɔ ee!  

Mmerԑ yi adane oo! 

Adehyeԑ yԑ nkoa oo!                 10 

   Mmerԑ yi adane Kwadwo ee! 

Kwadwo Fɔdwoɔ ee! 

Mmerԑ yi adane oo! 

Tanɔ akɔmfodwom ‘Mmerԑ yi adane’ mu no, ntimu di akotene mu pa ara. Ԑha yi, 

yԑhunu sԑ ɔdwontofoɔ no atiti ne nsԑm ‘Mmerԑ yi adane oo!’ ne ‘Kwadwo Fɔdwoɔ ee!’ 

mu, nea nnwom yi reda no adi ara ne sɛ Kwadwo Fɔdwoɔ yɛ obi a ɔdi abakomasɛm ɛfiri 

sɛ, ɔde na’ani ato n’awofoɔ so, ɔmpɛ adwuma nti akwadworɔ ahyɛ no batakari. Wɔde 

dwom yi rebɔ nnipa kɔkɔ sɛ berɛ aso sɛ wɔsesa firi wɔn akwadwosɛm ho na wɔbiri wɔn 

mogya ani yɛ adwumaden bɔ wɔn bra pɛ wɔn ara deɛ, ɛfiri sɛ, mpanin se, “ɛwɔ me ne 

ɛwɔ yɛn nsɛ”. Bio, nnwom yi rekyerɛ atiefoɔ sɛ ɛnni kwan sɛ obiara de n’ani to n'awofoɔ 

anaa ne busuani gyinaberɛ bi. Afei nso nnwom yi rekaekae atiefoɔ no nea ɛsɛ sɛ wɔhunu 

wɔ abrabɔ mu no bi. (hwɛ nkekaho nnwom 20)    

                                    Bԑdԑbԑdԑ oo!           1 

Yԑabrԑ bԑdԑ 

Sika nyԑ ahahan 

Na yԑatete ama mo oo! 

Yԑabrԑ bԑdԑ            5 

Apolisifoɔ bԑdԑ oo! 

Yԑabrԑ bԑdԑ 

Sika nyԑ nsuo  

Na yԑasesa ama mo oo! 

Yԑabrԑ bԑdԑ           10 

Asɔfoɔ bԑdԑ oo! 

Yԑabrԑ bԑdԑ  

Sika nyԑ anwea 

Na yԑatu ama mo oo! 

Yԑabrԑ bԑdԑ            15 

Alɔyafoɔ bԑdԑ oo! 

Yԑabrԑ bԑdԑ 

Tanɔ akɔmfodwom ‘Bԑdԑbԑdԑ oo!’ mu no, yԑhunuu sԑ ɔdwontofoɔ no atiti ne 

nsԑm ‘Bԑdԑbԑdԑ,’‘Yԑabrԑ bԑdԑ’, ‘Sika nyԑ,’ ne ‘ama mo oo!’ mu de rekyerԑ hia a ԑhia no 

nti ɔnam ntimu yi so retwe atiefoɔ adwene asi kԑtԑasehyԑ ahodoɔ a ɛrekɔ so wɔ ɔman mu 

ɛfa nnipa titire binom te sԑ, apolisifoɔ, asɔfoɔ, alɔyafoɔ, ahemfonom, nsԑntwerԑfoɔ, 

amanyɔfoɔ, akyerԑkyerԑfoɔ ne wɔn ԑkeka ho afam. Tanɔ akɔmfodwom yi retwe atiefoɔ 

adwene akɔ nneɛma a ɛnni sɛatiefoɔ yɛ no bi so. (hwɛ nkekaho nnwom 41)    

                                    Ɔyanfoɔ ee! yan me              1 

Ee! ee! ɔyanfo ee! yan me 

Osee yee! 

Ɔyanfo ee! yan me 

Kyerεma yan me                 5 

Ee! ee! Ɔyanfo ee! yan me oo! 

Osee yee! 

Tanɔ kɔmfoɔ kyeamehene daa no adi sɛ, saa dwom yi yε Tanɔ awerεhoɔ dwom 

baako a εha no yie. Twene bi wᴐ hᴐ a sε wᴐbᴐ a, εde Tanɔ sunsum no ba prεko pε. Berԑ a 

Tanɔ abԑhyia ne manfoɔ ayε nsεnkyerεnneԑ akyerε wᴐn na mmerԑ aso sε ᴐrekᴐda no, na 

ᴐkyerεma no gu so resi saa twene no so. Ԑwom sε wabrε deԑ nanso gye sε ᴐkyerεma no 

agyae twene no so si ansa na watumi akᴐgye n’ahome. Yei ne adeԑ a εha no. Watiti nsεm 

bi te sε ‘Ɔyanfoɔ ee! yan me, ‘Ee! ee! Ɔyanfoɔ ee! yan me’ ne ‘Osee yee!’ wͻ dwom no 

mu. Nea yεasane aseԑ wͻ nnwom no mu no na εkyerε ntimu no. 

5.               Ayio! Ayio!                 1 

Abɔhwim, Abɔhwim, Abɔhwim,Abɔhwim ee! 

Abɔhwim ee! Wo Abɔhwim ee!  

   Wo Abɔhwim ee! Wo Abɔhwim ee! 

   Abɔhwim ee! Wo Abɔhwim ee!     5  

   Obi dan wo ee! 

   Ayio! Ayio! 

Abɔhwim yɛ nsɛm mmienu a ɛgyina hɔ ma ‘bɔ’ + ‘hwim’. ‘Bɔ’ yɛ adeyɛ asɛm a 

ɛkyerɛ sɛ yɛreyɛ biribi. Sɛ ebia yɛ biribi bɔ biribi so. Nna hwim nso yɛ adeyɛ asɛm a 

ɛkyerɛ sɛ yɛegye biribi afiri obi hɔ wɔ tumi, ahoɔden, hare ne aniɛden so. Abɔhwim yɛ 

Tanɔ bosom-brani a ɔkyere nnipa bɔnefoɔ ne titire abayifoɔ. Sɛnea ne din teɛ no, sɛ 

ɔbayifoɔ anaa nnipa bɔnefoɔ bi pɛ sɛ ɔdi Tanɔ akyidifoɔ yi mu bi bɔne a, Abɔhwim de ne 

pea anaa n’aporibaa onii no hwe fam prɛko pɛ berɛ a ɔnto mfom. Bio, Tanɔ akɔmfo 

nnwontofoɔ to saa dwom yi wɔ berɛ a Tanɔ bosomfoɔ no pɛ sɛ ɔyɛ nsɛnkyerɛnne 

nwonwaso sononko bi kyerɛ n’akyidifoɔ. 

‘Ayio!’ ‘Ayio’ no nso yɛ nnyesoɔ a wɔde gyegye nnwom no so de moma ɔbosom 

Tanɔ a aseɛ ne sɛ, nea Tanɔ pɛ sɛ ɔyɛ biara wɔgye di Tanɔ bɛtumi ayɛ ɛno nti ɔnyɛ. Bio, 

‘ayio’ ‘ayio’ no kyerɛ sɛ, ɛnyɛ hɔ, ɛnyɛ hɔ. Yei yε Tanɔ akɔmfodwom no mu baako a 

wͻahyehyε ama Nana Abɔhwim aͻyε Tanɔ abososom no mu baako a ᴐwᴐ tumi pa ara. 

Yei yε dwom a wᴐde moma no berԑ a ᴐreba dwabᴐ ase. Ntimu di akotene wͻ saa dwom 

yi mu. Sε wohwε a, wohunu sε yεati ‘Ayio! Ayio! ne Abɔhwim ee! Wo Abɔhwim ee!’ 

mu.  (hwɛ nkekaho nnwom 13) 

                                      Dufᴐkyeε ee!           1       

   Agya ee! Dufᴐkyeε ee! 

   Akᴐm Dufᴐkyeε  

Wɔntwitwa wᴐnsᴐ 

   Akwannuasa Bosomkεse    5 

   Wɔntwitwa wᴐnsᴐ 

   Dufᴐkyeε ee!  

   Ԑboama dabi oo! Amane oo! 

   Esiane akyinnye nti 

   Oburoni afiri nsuo akyi aba oo!       10 

   Nyansa dodoɔ nti, 

   Oburoni afiri nsuo akyi aba oo! 

   Amane oo! 

   Ɔboama dabi oo! Amane oo! 

‘Dufɔkyeɛ’ yɛ dua a awu na reporo a nsuo ahyɛ mu ma. Sɛ wotwitwa anaa wopae 

sɛ wode resɔ gya a, ɛnyɛ yie, ɛsiane nsuo a ɛwɔ mu no nti. Dufɔkyeɛ a ɛwɔ nnwom no mu 

gyina hɔ ma Abibifoɔ som a na ɛwɔ hɔ firi tete ansa na aborɔfo de wɔn som reba 

Abibirem ha. 

‘Oburoni afiri nsuo akyi aba oo!’ nso da sɛ Oburoni de ne som firi amannɔne aba 

sɛ wɔde ne som rebɛsɛe Abibisom, nanso ɛsiane sɛ dufɔkyeɛ yɛntumi ntwitwa nsɔ gya no, 

saa ara nso na Aborɔfo antumi angu Abibisom bɛsi nnɛ. Wᴐto dwom yi de kyerε sε, akᴐm 

som bo wᴐ Akanfoɔ mu. Nea dwom no repε akyerε ne sε, obiara ntumi ntwa akᴐm mu 

mfiri Akanman mu. Akᴐm dufᴐkyeε deԑ yεmmfa yεn nsa nka mpo na kampԑ sԑ yεde asᴐ 

gya. Sε wode wo nsa ka a, wobԑnya amane. Wͻ dwom no mu no, yεatiti nsεm bi te sε 

‘Dufᴐkyeε ee!’, ‘Wɔntwitwa wᴐnsᴐ’, ‘Ɔboama dabi oo!’, ‘Amane oo!’, ‘Oburoni afiri 

nsuo akyi aba oo!’ 

4.1.5. Mfoninyε 

Djikunu- Gadeto (1998) kyerɛ sɛ, mfoniyɛ yɛ ɔkasamu, ɔkasasin, anaa nsɛmfua bi 

a yɛde twa mfonin wɔ adwene mu ma no pue anisoɔ sɛnea yɛrehwɛ ahwehwɛ mu a, 

yɛhunu yɛn ho pɛpɛɛpɛ. Saa adwene mu mfonin yi tumi da atenka, suban, nneyɛeɛ ne 

adwensusuo  a obi anaa biribi wɔ mu adi, sɛɛyɛ anigyesɛm anaa awerɛhosɛm, nkonim 

anaa nkoguo, ayɛyie anaa boniayɛ, nkwa anaa owuo, ahotɔ anaa ahokyerɛ ne ade bi adi. 

Mfoniyɛ boa ma atiefoɔ anaa akenkanfoɔ te nsɛm a ɔdwontofoɔ, ɔkyerɛma anaa 

ɔtwerɛfoɔ pɛ sɛ wɔde to dwa no ase yie, na ɛsan ma biribiara ho da hɔ fann. Bio mfoniyɛ 

da nneɛma bi ayɛntumi mfa yɛn ani nhunu na kampɛsɛ yɛatumi ada no adi wɔ anisoɔ. 

Yɛgyina yɛn nneyɛeɛ bi anaa suahunu bi a yɛnya no nneɛma bi ho so de kyerɛkyerɛ 

nneɛma a yɛnhunu bi mu ma ɛtwa mfonin wɔ yɛn ani so sɛ nneɛma bi a yɛtumi so mu 

anaa yɛhunu. Yɛhunu nneɛma a yɛnhunu no sɛ nneɛma nkorɛnkorɛ bi a ɛwowɔ ahyeɛ 

anaa hyeban a yɛbɛtumi akan na mpo yɛakyerɛ ne suban (Haase 2002). Nhwɛsoɔ bi nie; 

a.   Anigye muo, awerɛhoɔ muo yɛnna Awurade ase. 

b.   Owuo kura adeɛ a nkwa ntumi nnye. 

d.   Adwuma a ɛdidi soɔ yi yɛ hu. 

Nhwɛsoɔ yi ma yɛhunu nsɛm ahodoɔnum a yɛntumi mfa yɛn ani nhunu adekorɔ 

pɔtee, nanso yɛkasa fa ho sɛ nneɛma bi a ɛtua aniwa pɛpɛɛpɛ, yɛhunu ‘adwuma’sɛ 

nneɛma mmaako mmaako bi a ɛdidi so a ɛyɛhu. ‘Anigye’ ne ‘awerɛhoɔ’nso ayɛ sɛbiribi a 

yɛtumi kora mu adeɛ. Saa ara na ‘owuo’ ne ‘nkwa’nso ayɛ te sɛ onipa bi a ɔkura biribi 

anaa ɔregye biribi.Nsεm a ͻkyerεma, ɔtwerɛfoɔ anaa ɔdwontofoɔ bi sesa yε adwuma no 

nyinaa yε nea ɔde reda mfonin ahodoɔ bi adi. Anwonsεm anaa nnwontoɔ mu no, wɔde da 

biribi adi pεpεεpε sεnea saa adeԑ a wͻde reda adi no teԑ, ɛyi atenka ahodoɔ a obi wͻ mu 

adi, sε εyε anigyesεm anaasε awerεhosεm. Yɛnhwɛ sɛnea mfoniyɛ yi bi da adi wɔ Tanɔ 

akɔmfodwom mu; Nea yεasane ase wͻ nnwom no mu no na εkyerε mfoniyε no. 

(hwɛ nkekaho nnwom 3) 

                                    Me tiri na ԑnyԑ oo!       1 

Me tiri na ԑnyԑ, 

Ԑyԑ me nkrabea anaa 

Ԑyԑ me hyԑberԑ? 

Gye sԑ ahuntanhunu no ara   5 

Na Ɔnim oo! 

Oh! Asuo bi da hɔ a 

Woreyi adwene wɔ mu 

Me nko ara mekɔyi bi a 

Na adane aponkyerԑnee         10 

Oh! Gyedua bi si hɔ a 

Ԑreso mpɛsewa mma  

Me nko ara mekɔte bi a  

Na adane abosea aa! 

Ԑyԑnkrabea anaa ɛyԑ me hyԑberԑ?    15 

Gye sԑ Ɔkԑseԑ no ara 

Na Ɔnim oo! 

Yɛhunu ‘nkrabea’ sɛ adeɛ bi a yɛyɛ de kyerɛ nsɛm anaa nneɛma bi a yɛpɛ sɛ 

yɛkɔyɛ wɔ baabi. Ɛkyerɛ sɛdeɛ “nkra” si teɛ, ɛyɛ kwan a obi fa so de nsɛm bi a ɔbɔɔ ne 

tiri mu pɔsɛ ɔbɛyɛ de adi dwuma wɔn’asetena mu. Sɛ obi retu kwan a, ɔne abusuafoɔ ne 

adɔfoɔ di nkra. ɔkyerɛ nea nti a ɔretu kwan no. Nti sɛdeɛ ɔbɛsi ayɛ nsɛm a ɔde rekra no na 

ɛbɛdane nkrabea no.  

‘Hyɛberɛ’ nso tumi yɛ berɛ bi a onipa bi hyɛ sɛ ɔde bɛyɛ biribi, yei nti yɛbɛtumi 

akyerɛ sɛ, nkrabea ne hyɛberɛ gyina bokorɔ so, ɛkyerɛ sɛ obi akyerɛ yɛbea a ɔde rekɔyɛ 

biribi wɔ berɛ bi a wahyɛ mu, nneɛma a ɔrekɔyɛ no bɛtumi ayɛ papa anaa bɔne, sɛ ɛyɛ 

papa a, ɛyɛ tebea pa, sɛ bɔne nso a, tebea bɔne.  

Yɛhunu ɔbra sɛ adekoradeɛ bi a wɔkora nkrabea, ɛnna nkrabea no mu nso yɛhunu   

hyɛberɛ, hyɛberɛ no mu nso na yɛhunu nsɛm. Saa nsɛm yi na yɛhunu no sɛ nneɛma a ayɛ 

trokaa na asɛe no. Saa nneɛma yi nyinaa na ɛma yɛhunu ‘tebea’ sɛadekoradeɛ a wɔkora 

mu adeɛ. Yɛde yei kyerɛ ɔbra a onipa bɔ wɔ asaase yi so sɛ ɛgyina biribi bi so a sɛ biribi 

nkɔ yie a, yɛbɛtumi akɔhwehwɛ na yɛakɔhwehwɛ mu. Yɛhunu sɛ, nkrabea mu nsɛm te sɛ 

kosua, ɛbɔ a, yɛntumi nyɛ no hwee bio. Nea onipa aka no na waka. ɛno ara na ɛbɛyɛ hɔ 

sɛnea asɛm no teɛ ara pɛ. Yei kyerɛ sɛ tumi wɔ asɛm a onipa ka mu, sɛnea obi kraeɛ sɛ 

ɛbɛyɛ no ɛntumi nsesa.  

Tanɔ akɔmfodwom ‘Me tiri na ԑnyԑ’ mu no, yԑhunuu sԑ ɔdwontofoɔ no de 

mfoninyԑ dii dwuma. ‘na adane aponkyerԑne’ ne ‘na adane abosea’. Ɔde brԑguo yi retoto 

obi a ɔyi nam a na adane ‘aponkyerԑne’ ho anaa ‘ɔte mpɛsewa’ yi bi, dua a ɛso sika-

mpɛsewa na ɔbrɛ ne ho foro saa dua yi ma ne nsa tumi tete bi nanso ɔde bɛduru fam no,     

na adane abosea ho. 

4.1.6. Ntotohosεm/Asesԑsԑm 

Ɛyɛ kasasu a yɛde nneɛma mmienu anaa adwene mmienu bi a ɛnhyia toto ho berɛ 

a yɛde nsɛm bi te sɛ, sɛ, te sɛ ne kyɛn hyɛ nneɛma mmienu no mfimfini. Agyekum 

(2011) nso kyerɛ sɛ, yɛde nsɛmfua: “ te sɛ”, “sɛ”, “sene”, “gye sɛ”, “kyɛn” ne 

“gyenegyene”  na ɛda no adi berɛ a ɔma nhwɛsoɔ a ɛdidi so yi.  Sɛ ebia: Ne nse yɛ fitaa te 

sɛ nwera. Sɛ yerɛka ntotohosɛm a na yerɛpɛ akyerɛ sɛ, yɛde biribi retoto biribi foforɔ bi 

ho. Nhwɛsoɔ. 

       1.  Kofi kasa sɛ ako. 

2. Tumi te sɛ kosua.    

Yɛhunu no wɔ nhwɛsoɔ a ɛdi kan (1) yi mu sɛ, “Kofi ne Ako”a wɔde yɛɛ ntotoho 

no yɛ nneɛma a yɛhunu. “Kofi”yɛ nnipa ɛnna“Ako” nso yɛ aboa; Aboa no anoteɛ no na 

ɔkasafoɔ no nam so de onipa no anoteɛ retoto ho. Anoteɛ yɛ kasa a emu da hɔ fann, ɛsan 

kyerɛ sɛ kasa a obi reka no yɛ tee a, ɔmfa nwonwan na nokorɛ turodoo na ɔde reto 

dwa.Yei nti yɛhunu sɛ, aboa no ho adeɛ bi na wayi de toto onipa no ho. Ɛnam sɛ ani tua 

nti, saa ntotoho yi nyɛ adeɛ a yɛdwene ho brɛ ansa na yɛte aseɛ. 

 Nhwɛsoɔ a ɛtɔ so mmienu (2) yi nso, “tumi te sɛ kosua” nea yɛhunu ne sɛ, 

yɛntumi mfa nsɛmfua biara nkyerɛ sɛnea tumi teɛ, nti yɛnnya adeɛ bi wɔ ho mfa ntoto 

kosua ho. Yɛhunu ntotohosɛm wɔ saa nhwɛsoɔ yi mu sɛ adeɛ bako, nsonsonoeɛ biara nna 

wɔn ntam. Kosua yɛ adeɛ a, sɛ ɛbɔ a wontumi nyɛ ho hwee, saa ara nso na tumi nso teɛ, 

tumi a obi wɔ no, sɛ wanhwɛ so yie na ɛfiri ne nsa a, ɔntumi nnya bio wɔ n’abrabɔ mu. 

Yεwᴐ ntotohosεm/asesԑsԑm ahodoɔ wͻ Tanɔ akͻmfodwom mu; Nea yεasane aseԑ wͻ 

nnwom no mu no na εkyerε ntotohosεm (hwɛ nkekaho nnwom 24). 

  Momma yԑnhwԑ yie oo!      1 

Na mmaa nyԑ oo! 

Momma yԑnhwԑ yie ee! 

Mmaa te sԑ Adedankwanta (Ɔsantorofie) anomaa  

Wofa no a, wafa mmusuo    5   

Wogyae no a, wagyae sradeԑ, 

Na momma yԑnhwԑ yie oo! 

Mmaa te sԑ apea 

Ԑdɔ wo a, na wobԑhunu, 

Nti momma yԑnhwԑ yie ee!    10 

Mmaa yɛ nnipa bi a sɛ wɔnka mmarima ho a, mmarima asetena nwie pɛ yɛ. Nanso 

sɛbe, sɛ ɔbarima bi ani anna hɔ na sɛ ɔkɔfa ɔbaa a ɔwɔ suban bi te sɛ akwadworɔ, anibere, 

kɔnkɔnsa, nsekuro, korɔno, kora, ahoɔyaa, abufuo ne asoɔden a, ahotɔ a ɛde ahotɔ deɛ 

ɔnnya bi da wɔ n’abrabɔ mu. Ɛno nti, wɔto dwom yi de kyerɛ sɛ, mmarima mma wɔn ani 

nna hɔ wɔ berɛ a wɔreware. Yei nti no, mmaa yɛ nnipa a wɔn ho ahomete nanso sɛ 

wohunu wɔn yɛ anaasɛ wode anidie ne obuo a ɛfata ma wɔn a, wonkɔ ahokyerɛ mu da 

anaa ɔnnyegye wo wɔ abrabɔ mu da. 

Apea yɛ adua a ɛwɔ wuram a yɛnni n’aba. Sɛ ɛso a, biribi fu n’aba no ho te sɛ 

nwi, na ɛyɛ hene yie. Sɛ okuani bi kɔ afuom na sɛ ɔredɔ na sɛ ɔhyia apea yi bi wɔ mfuiɛ 

mu a, ɔmpre ne ho ntwa no pam sɛnea ɔdɔ mfuiɛ a aka no, na mmom wɔde aboterɛ ne 

ntoboaseɛ ɛnna ɔtwa. Sɛ amma no saa, na ɔde ahopere twa anaa ɔde ne sekan bɔ mu a, 

adeɛ a ɛwɔ apea no ho te sɛ nwi no hu anaa poro gu ne ho a, ɛma ne ho yɛ ne hene yie. 

Yei da adi pefee sɛ, sɛ woteetee ɔbaa na sɛ n’ani bere a, ɔde wo fa kwan bɔne so. 

Adedankwanta (Ɔsantorofie) nso yɛ anomaa bi a ɔnka ne ho nkɔ nwuram pii na 

mmom ɔsisi nkwanta so sɛdeɛ ɛbɛyɛ a nnipa bɛhunu no. Ɔyɛ anomaa a ne ho yɛ fɛ yie, na 

ɔde n’ahoɔfɛ ne n’ahoberaseɛ daadaa nnipa. Ɛne sɛ, wohunu no na wobɔ wo tiri mu pɔ sɛ, 

wobɛkye no akɔ fie akɔma mmɔfra adi agorɔ a ɔdaadaa wo. Ɔbutu hɔ din ma wobɛn no, 

na sɛ, wotene wo nsa sɛ worekye no a na watu akɔ n’anim kakra akɔbutu hɔ. Sɛ wanhwɛ 

yie a w’ani bɛba wo ho so no, na ɔde wo aduru akyiri anaa baabi a wonsusuu sɛ wobɛkɔ 

hɔ. 

Saa suban yi bi na mmaa binom da no adi wɔ berɛ a wɔrepɛ awadeɛ. Mmaa binom 

repɛ awadeɛ a wɔberɛ wɔn ho ase pa ara ma ɔbarima yɛ wɔn ho adeɛ. Nea ɔwɔ suban 

bɔne bi no tumi de saa suban yi suma ma ɔbarima yɛ ne ho adeɛ. Na akyire yi wayi saa 

suban bɔne no adi. Ne tiawa mu no, mmarima susu sɛ, wɔgyae ɔbaa yi a ɔde n’ahoɔfɛ ne 

n’ahoberaseɛ redaadaa no no ma no kɔ a, na wahwere adeɛ. Na ɛkɔba sɛ, awadeɛ yi akyi 

no, sɛ ɔbaa no hyɛ aseɛ da ne suban bɔne yinom adi a, mpɛn pii no, mmarima dwene sɛ 

wɔaware wɔn busuefoɔ. 

Ԑyԑ dwom a Tanɔ akɔmfoɔ to de bɔ mmarima asigyafoɔ kɔkɔ wɔ mmaa ho. 

Ntotohosԑm a ԑwɔ nnwom yi mu ne, ’Mmaa te sԑ ɔsanturofie. Mmaa te sԑ apea’. Ԑha 

wɔde mmaa binom suban retoto ‘ɔsanturofie ne apea’ ho. Sԑnea mmaa binom yԑ 

nnadaafoɔ na binom nso ho yԑ ahometeԑ no, wɔde dwom yi rebɔ wɔn kɔkɔ sԑ wɔrekɔ 

awadeԑ a wɔmma wɔn ani nna hɔ. Bio, dwom yi reda no adi sɛ yɛnhwɛ nnipa a wɔbɛn 

yɛn ho yei, ɛfiri sɛ nnipa binom wɔ hɔ a wɔayɛ wɔn ho dua boroni, asɛ ɔne woka nanso 

akoma mu no na ɛyɛ ɔtan. 

Sɛ ɔdɔ so te anaasɛ ɔdɔ no sa a, ɛde ɔtan, ahoɔyaa ne anibereɛ na ɛba. Nea yɛtaa 

hunu ne sɛ, nnipa pii no ara nyi wɔn anim sɛ wɔtan obi, nanso na wɔhyɛ sum ase redi 

onipa no bɔne. Wɔyi wɔn anim sɛ wɔwɔ ɔdɔ, nanso na ɛyɛ anisoɔ ara kɛkɛ. Ɔdɔ a ɛyɛ 

aniani, nyaatwom dɔ a ɛte sei no ɔmfa mpontuo mma ɔman mu na ɔtena onipa yiedie so 

wɔ fam. Yɛka sɛ ɛyɛ anisoɔ dɔ; nnipa anim na ɔwɔ ɔdɔ, nanso akoma mu deɛ, na ɛyɛ ɔtn. 

(hwɛ nkekaho nnwom 4)   

                        Susu biribi oo! Susu biribi      1 

Onipa nkwa te sɛ nsusuan 

Onipa dasani ee!  susu biribi 

Na onipa nkwa te sԑ nhwiren 

Anɔpa fԑfԑԑfԑ, anwummerԑ na ate atɔ oo!    5 

Onipa nkwa te sɛ sunsum 

Nti onua ee! Susu biribi 

Onipa nkwa te sԑ ԑhyԑn  

Ԑkyԑ  na atwam kɔ oo!  

Nti onua ee! Susu biribi!           10 

Akanfoɔ gye di sɛ abrabɔ yɛ kyinhyia anaa kanko a ɛnni awieeɛ: Wɔwo onipa, ɛyɛ 

abrabɔ no mfitiaseɛ. Wɔgye di sɛ, onipa wu a, ɔkɔtoa n’abrabɔ so wɔ asamando. Ɛnam 

saa gyidie yi nti, sɛ obi wu a, Akanfoɔ yɛ amanneɛ gya no kwan fɛfɛɛfɛ sɛnea ɛbɛyɛ a, 

ɔbɛkɔ akɔpue asamando hɔ animuonyam mu. (hwɛ Azasu 2003) Akanfoɔ nim bio sɛ, 

asamando ne onipa biara fie. Onipa tena asamando kyɛ a, ɔsane ba ma wɔwo no wɔ 

asaase yi so bio. Yei kyerɛ sɛ, ebinom awu afiri asaase so de rekɔ asamanando no, na 

ebinom nso firi hɔ reba ama wɔawo wɔn aba asaase so bio. (hwɛ Nketia, 1955). 

Twamhyɛn kyerɛ ɛhyɛn bi a ɛretwa mu akɔ ne baabi. Akanfoɔ nim sɛ onipa biara 

nkyene boɔ, ɛkyerɛ sɛ, onipa nkyɛre wɔ asase yi so, enti wɔhunu onipa sɛ ‘ɛhyɛn’, 

‘sunsum’, ‘nhwiren’, ‘nsusuan’ bi a ɛretwam akɔ baabi no, yei na Tanɔ akɔmfodwom ma 

yɛhunu no nnwom “Susu biribi” mu no. Yɛhunu sɛ asaase yi so yɛ akwantuo bi a onipa 

baeɛ. Na sɛnea ɛhyɛn di akɔneaba no, saa ara na onipa nso bɛtwa mu wɔ asaase yi so 

sɛdeɛ ɛhyɛn twa mu no. 

‘Susu biribi’ yԑ dwom a Tanɔ akɔmfoɔ no to de kae nnipa sԑ yԑnsԑ hwee wɔ 

wiase; Ɛno nti yԑnnyae anibere, ahomasoɔ, pԑsԑmenkomenya ne ahoɔyaa. Ntotohosԑm a 

ԑwɔ dwom yi mu ne, ‘Onipa te sԑ nhwiren’ ne ‘onipa te sԑ ԑhyԑn’. Wɔde onipa nkwa 

retoto ‘nhwiren ne ԑhyԑn’ ho, akyerԑ nnipa sԑ yԑnkyԑre wɔ wiase nti anammɔn biara a 

yԑbԑtuo no yԑnsusu ho. 

4.1.7. Sε-nipa 

 Kichamu ne Bole (1982) da no adi sɛ, sɛnipa kyerɛ sɛ, yɛde nnipa su rema nneɛma 

a ɛnyɛ nnipa bi te sɛ, owuo, nkwa, ohia, nyansa, ɔdɔ, nnua, mmoa, mframa, mmepɔ, awia 

ne nea ɛkeka ho nanso redi dwuma a nnipa na wɔtumu yɛ. Mɛkyerɛ sɛ-nipa mu sɛ,ɛyε 

kasasu bi a wͻtumi de mmoa, anaa biribi a nkwa nni mu te sε nhoma, aboɔ, mmepͻ, 

mframa, nsuo, abosom, nsamanfoɔ ne abͻdeԑ ahodoɔ bi nso tumi di dwuma bi te sε nea 

nnipa reyε ara pε. Ԑwom sԑ, wɔnyԑ nnipa deɛ nanso wɔyԑ nnipa adwuma. Yei mu no 

yɛhunu sɛ ɛyɛ kwatikwan bi a yɛnam so de da su bi a adeɛ bi da no adi de kyerɛ sɛdeɛ 

nnipa na wɔreyɛ saa adeɛ no na mmom ɛnyɛ honhom anaa aboa bi na ɔreyɛ saa adeɛ no 

yɛtaa hunu no wɔ asɛm no mu. Nhwɛsoɔ bi ne: 

1. Mframa no rebɔ hwerɛma. 

2. Adwuma no afa ne ntoma pa afura. 

3. Seesie nkontompo redi hene. ( hwɛ Agyekum 2011 ) 

Yɛhunu “mframa”, “adwuma”, “nkontompo” wɔ ɔkasamu mmiɛnsa yi mu sɛdeɛ nnipa yɛ 

ara pɛ. Yɛtumi hunu sɛ onipa na anka ɛwɔ sɛ, ɔbɔ hwerɛma, ɔfura ntoma, ɔdi hene, nanso 

kasadwini mu deɛ yɛtumi ma mframa, adwuma, nkontompo di dwuma ahodoɔ yi, enti 

yɛfa no sɛ onipa.Yɛnhwɛ akɔmfodwom yinom mu. ( hwɛ nkekaho nnwom 43) 

Ayee! Nea onni bi afa akᴐm ee! 

Ɔbεbᴐ dam oo!  

Nkyene regoro afim 

Yee! Yee! Yee!  

Wᴐto saa dwom yi berԑ a akᴐmfoɔ nkumaa awie wᴐn nteteԑ wᴐ abosomfie. 

Dwom yi asekyerε ne sε, obi a ɔnni awofoɔ na nkorᴐfoɔ dwene sε n’abrabᴐ bεyε no basaa   

na wafa akɔm adwuma ato ne ho so, sɛnea nsensanneɛ mmienu a ɛdi kan no da no adi no. 

Yei de anigyeԑ bεbrε no ne nkwa nna nyinaa mmom ԑfiri sε, wafa adwuma papa a 

ɛbɛtumi aba sɛ efie biara mu yɛbɛte ne nka. Ɛfiri sɛ, ɔkɔmfoɔ no de ne nimdeɛ rebɛboa 

ɔmanfoɔ. Kasasu a εyε sε-nipa wͻ dwom yi mu ne ‘nkyene regoro afim’. Ɛha yi nkyene 

yi redi dwuma sε onipa ԑfiri sε εyε adeԑ a nkwa nni mu na ɛnyɛ onipa afei εredi dwuma 

‘regoro’ a anka nnipa na εyε. Saa dwom yi ɛretwe adwene kɔ so sɛ afei ɔkɔmfoɔ no akɔyɛ 

sɛ ‘nkyene’ a efie biara mu, yɛte sika tɔ bi ba hɔ ɛsiane sɛ aduneyɛ ne ne die mu no,  

nkyene nka ho a, ɔdɛ biara nni mu. Nkyene huri tɔ aduane biara mu ma nnipa di kamfo, 

yɛde nkyene yɛ aduru de sa nyarewa na yɛsane nso de kora nnuane ne nneɛma binom 

sɛnea ɛbɛyɛ a ɛnsɛe ntɛm. Enti ɔdwontofoɔ no de kasasu sɛ-nipa no rekyerɛ sɛ obiara 

bɛpɛ sɛ ɔbɛyɛ ɔne ne fiefoɔ mmoa wɔ asetena mu. (hwɛ nkekaho nnwom 5)  

 

Ɔbra ne yԑn reko oo!       1 

Ɔbra ne yԑn reko 

Adasa mma ee! 

Ɔbra yԑ oko,  

Momma yԑmmia yԑn ani oo!   5 

Monsɔre waka!       

Na yԑmmɔ ntoa 

Sԑ yԑde yԑn nsa  

Hyԑ yԑn dammirifua mu a, 

Ԑkɔm bԑde yԑn.                    10 

Yԑtena yԑn to so a, 

Ohia bԑbu yԑn kɔn mu o 

Amanfoɔ ee! moma yԑmmia yԑn ani oo! 

Ԑyԑ Tanɔ akɔmfodwom ‘Ɔbra ne yԑn reko’ mu no, sԑ-nipa da adi wɔ nsesaneeԑ a 

ԑdi kan, deԑ ԑtɔ so mmienu ne dummienu no mu. Sԑ-nipa a ԑwɔ saa dwom yi mu ne, 'Ɔbra 

ne yԑn reko ne Ohia bԑbu yԑn kɔn mu’. Ԑha nso ɔbra redi dwuma sԑ sonipa pԑpԑԑpԑ. Wɔde 

nnwom yi rehyԑ nnipa nkuran sԑ, yԑnyere yԑn ho nyԑ adwuma, anyԑ saa a, ohia ne ɛkɔm 

bԑfa yԑn nnɔmmum. (hwɛ nkekaho nnwom 1) 

  Mefrε wo a, boa me oo! 

Wowͻ mmaa nyinaa 

Mmᴐ hyire oo, Akᴐm mmᴐ hyire oo! 

Ԑfiri ᴐkᴐmfo Anɔkye berε so. 

‘Mmɔ hyire’ kyerɛ sɛ, anigyeɛ anaa nkonim a obi adi no biribi so, sɛ ɛyɛ ɔko, 

nkwanhyia anaa nsɔhwɛ bi. Bio, sɛ obi susu sɛ, ɔwɔ ɔtamfoɔ bi anaa onipa bi a ɔmpɛ 

n’asɛm a, na ɔkɔ ahokyerɛ mu a, ɔka saa asɛm yi de bɔ akutia sɛ obiara ‘mmɔ hyire’kyerɛ 

sɛ woanya asɛm ɛno nti n’atamfonom mmɔ ose anaa wɔn ani nnye. ‘Akɔm mmɔ hyire’ 

wɔ akɔm mu no, ɔkɔmfoɔ no ma ne kyeame tu hyire ne so berɛ ano berɛ ano de kyerɛ sɛ, 

ne tiri mu fitaa na adwene bɔne biara ntaa dwuma a wɔredie no biara akyi. 

Ɛyε dwom a Tanɔ akᴐmfoɔ no to nam Tanɔ so de wᴐn adesrεdeɛ to Onyankopᴐn 

anim. Sεnipa a εwͻ dwom yi mu ne ‘mmͻ hyire oo, Akͻm mmͻ hyire oo!’ εha yi yԑhunu 

sε anka nnipa na εbͻ hyire nanso yԑhunu sε akͻm a nkwa nni mu no rebͻ hyire. Hyire yɛ 

dɔteɛ fitaa anaa fufuo a wɔayam no muhuu te sɛ pawoda pɛpɛɛpɛ. Mpɛn pii no yɛde kyerɛ 

anigyeɛ wɔ nkonim a obi adi wɔ biribi so. Enti yɛka sɛ akɔm mmɔ hyire a, na yɛrepɛ 

akyerɛ sɛ, akɔm yɛ adeɛ a sɛ obi de ne ho to so a, biribiara a ɔbɛyɛ wɔ n’abrabɔ mu no 

ɛbɛsi no yei na ama n’ani so adeɛ anaa ne daeɛso aba mu. (hwɛ nkekah nnwom 6 ) 

             Owuo awia yԑn mpanimfoɔ        1 

Ama efie ada mpan 

Owuo ee! Owuo ee! 

Owuo yԑfirii wo hɔ deԑn?  

Na yԑntua a,                              5 

Woredane yԑn ka, awia ketee yi? 

Owuo ee! Owuo ee! 

Owuo tirimuɔdenfoɔ 

Owuo tirimuɔdenfoɔ 

Yԑyԑԑ wo dԑn ni?                     10    

Na woama asuo ayiri afa yԑn ɔpԑ berԑ yi? 

Owuo ee! Owuo ee! 

Na adԑn nio? 

Yɛka kasabi sɛ, ‘Owuo yɛ ɔkorɔmfoɔ, mpɛn pii no sɛ yɛreka biribi afa ‘owuo’ ho 

a, yɛma no da adi wɔ kasa no mu te sɛ nea ɔyɛ onipa. Yɛkasa fa ‘owuo’ ho sɛnea yɛkasa 

fa onipa ho no, sɛnea ɔkorɔmfoɔmmɔ nkaeɛ no, saa ara na owuo teɛ. Ɔba mpofirim, na 

ɔma asɛm fu onipa mu berɛ a n’ani nna ne ho so, yɛhunu ‘Owuo’ wɔ asɛm yi mu sɛ onipa 

hoɔdenfoɔ bi a ɔtumi pagya obi anaa ɔma obi so de no dwane kudee kɔ. Yɛhunu bio nso 

sɛ, ɛde awerɛhoɔ na aba owuo dii dwuma no wieeɛ no, ɔde obi foforɔ nso abɛpue 

mu.Yɛhunu sɛ ɛde ‘awerɛhoɔ’ nso aba. Sɛnea onipa nkyene boɔ wɔ asaase soɔ no, twa ara 

na ɛtwasɛ yɛtwam firi asaase yi so. Yɛbɛtoo yɛn nananom mu bi a, na ebinom nso adi kan 

kɔ wɔn nsamankyire dada. Saa berɛ yi nso yɛto yɛn ani a, yɛnhunu wɔn mu biara. Yei 

kyerɛ sɛ, saa ara na yɛn nso yɛbɛkɔ bie, ɛfiri sɛ, obiara nni hɔ a ɔbɛka asaase yi so. 

Yeinom ho na Tanɔ akɔmfodwom ‘Owuo akum yԑn panin mu no, sԑnipa daa adi 

wɔ nsensaneeԑ ԑtɔ so ɛnan ne enum no mu. Sԑnipa a ԑwɔ nnwom yi mu ne ‘Owuo yԑfirii 

wo hɔ deԑn?, ‘na woredane yԑn ka’. Ԑha owuo redi dwuma sԑ onipa a, ɔretɔn adeԑ na 

ɔfoforɔ akɔfiri bi a owuo rebԑgye ne sika awia ketee.Yei retwa owuo ho mfonin sɛ, 

ɔkorɔmfoɔ bi a obi nyɛɛ no bɔne no bɔne biara na wayɛ kudee akɔwia n’adeɛ anaasɛ 

owuo ayɛ sɛ ɔtɔn adeɛ na n’atɔfoɔ nni sika na ɔde firi wɔn na ɛduru mmerɛ bi a ɔno ara pɛ 

a ɔbɛfa wo nhyɛ so de wo kɔ ma wokɔsom ɛka a wode no no afebɔɔ. 

4.1.8. Kasakoa 

Azasu (2005) kyerɛ sɛ, kasakoa yɛ kasa bi a yɛnka no tee na mmom yɛde 

nwonwan anaa yɛka koa no na wontumi nnyina ne nsɛmfua nkoronkoro so nkyerɛ aseɛ 

anaa nte aseɛ. Ɔtoa so kyerɛ mu sɛ, kasa a obi ka de suma anaa ɔde hinta no na wɔfrɛ no 

kasakoa, kasatɔmmɛ anaa kasamanemu. Yɛhunu sɛ, sɛ obi reka asɛm na ɔmpɛ sɛ ɔpa ho 

ntoma anaasɛ ɔyi asɛm no anim pefee a, ɔtumi ka asɛm no ɔkwan bi so anaa ɔte asɛm no 

ani yeraBio, saa kasakoa yi yɛ asɛm a ne nkyerɛaseɛ ne asɛm no ankasa a obi aka tumi bɔ 

abira koraa, Nhwɛsoɔ: 

1. Ka ntini mu. 

Yɛhwɛ ɔkasamu:  Ka ntini mu. a, yɛhunu sɛ ntini yɛ nhomanhoma bi a, ɛwɔ nnipa 

mu na ɛkeka nnompe a ɛwɔ nnipadua no mu sisi ani ma no tumi gyina. Bio, ntini no mu 

na mogya, nsuo ne nnuane nnuru a ɛyɛ nnipa fapem no fa mu kɔnipadua no fa baabiara. 

Sɛ obi ka sɛ “ka ntini mu” a, na ɛnkyerɛ sɛ, fa wo nse ka saa ntini yi mu na mmom ɔreka 

akyerɛ wo sɛ, “yere wo ho, anaa bɔ wo ho mmɔden” wɔ dwumadie bi mu, nhwɛsoɔ yi ma 

yɛhunu sɛ, kasakoa yɛ kasa bi a ne nteaseɛ yɛ den yie, ɛfiri sɛ, wontumi nnyina ne 

nsɛmfua so nte aseɛ. Nnipa asetena mu no yɛde kasakoa kyerɛ adwene a ɛmu dɔ na ɛyi 

anyansafoɔ a wɔwɔ yɛn mu adi, ɛsan nso boa ma yɛde nsɛnhia hinta mmɔfra ne ananafoɔ 

na ɛma kasa yɛ dɛ. Yɛnhwɛ Tanɔ akɔmfodwom a ɛdidi soɔ yi, (hwɛ nkekaho nnwom 1) 

                        Mmᴐ hyire oo, Akᴐm mmᴐ hyire oo!      

Ԑfiri Ɔkᴐmfo Anokye berε so. 

Woyε adutwam, 

Woyε tatahwe. 

Yei yε dwom a Tanɔ akᴐmfoɔ no to nam Tanɔ so de wᴐn adesrεdeɛ to 

Onyankopᴐn anim. Kasasu a εyε kasakoa a εwͻ dwom yi mu ne ‘woyε adutwam’ ne 

‘woyε tatahwe’. ‘Woyε adutwam’ no kyerε sε ‘wo so bi mmaa da’ εnna ‘woyε tatahwe’ 

no kyerε sε ‘woyԑ nam, woyԑ hye, woyԑ w’adeԑ ntεmpa ara so’. Enti woyɛ nnam a 

wɔnsɛe berɛ na woatumi ayɛ nea ɛsɛ sɛ woyɛ biara Sε wohwε kasakoa a εwͻ dwom yi mu 

a, wohunu sε ɔdwontofoɔ no mpε sε ͻbεka nsεm no pen na mmom wakoa, aka no 

nyansakwan so. (hwɛ nkekaho nnwom 43) 

              Kae oo!  Kae w’abɔseԑ                    1 

Kae hunu sԑ, berԑ bi a atwa mu no 

Na wosrԑ ansa,  

Na wo nsa akɔ w’ano 

Kae hunu sԑ, berԑ bi a atwa mu no   5 

Na wosrԑ ansa,  

Na woanya baabi de Ɔdomankoma nnompe agu 

Ɔkyԑso Nyame adom  

Nnԑ woayԑ onipa a, 

Susu bu nnipa animtia                      10 

Na Onyame kyiri ahomasoɔ 

‘Kae w’abɔseɛ’ tumi kyerɛ sɛ, kae sɛnea wofirii ɔbra ase. Berɛ bi a atwam no na 

ahia wo buburoo ɛno nti na woda ɔmanfoɔ mantwea, na ‘wosrɛ ansa na wo nsa akɔ 

w’ano’. Na abrabɔ mu ɛyɛ den ma wo. Onyame ayɛ wo adom na ɛnnɛ woanya bi a, hunu 

wɔn a wɔnnibie mmɔbɔ na di wɔn ni. Ɛfiri sɛ, Onyame wɔ botaeɛ nti a ɔmaa woyɛɛ 

ɔdefoɔ anaa osikani. Ɛnnɛ nnipa nya sika a, wɔsusu sɛ, wɔn nyansa, nimdeɛ ne wɔn 

ahoɔden na ɛmaa wɔnyaeɛ, ɛno nti wɔmemamema wɔn mmatiri so na wɔmmu onipa 

biara. Ɛduru mmerɛ bi mpo a, wɔnkae sɛ wɔn yiyiedie no firi Onyankopɔn; Yei nti na 

Tanɔ kɔmfoɔ nam nnwontofoɔ so de tu n’akyidifoɔ ne ɔmanfoɔ fo sɛ, Onyame yɛ wɔn 

adom na biribi ba wɔn nsam a, ne titire mmabunu a aba, wɔnsusu nyɛ akɛsɛsɛm na 

wɔmmfa wɔn sika ne wɔn yiedie nsisi mmɔborɔwafoɔ na mmom wɔmfa nyɛ nneɛma a 

ɛfata.  

4.1.9. Abirabɔ  

Sarpong (2006) ka sɛ abirabɔ yɛ nsɛmfua mmienu bi a wɔfiri asɛnkuo baako mu na wɔn 

nkyerɛaseɛ anaa nteaseɛ nyɛ pɛ na emu biara ma ne yɔnko da nso. Nea yɛhunu ne sɛ 

abirabɔ yɛ nsɛm bi a nea yɛde reto dwa no ne ne nteaseɛ nsɛ wɔ ɔkwan biara so. 

Yɛbɛtumi aka sɛ; 

1. Kofi yɛ onimdifoɔ mapa. (Wɔ berɛ a Kofi dii nkoguo pɔtɔɔ wɔ sɔhwɛ no mu.) 

2. M’abusuafoɔ ahyɛ ada so. (Na nso ahia m’busuafoɔ buburoo). 

Yɛn abrabɔ mu no, ɔdwontofoɔ, ɔtwerɛfoɔ, ɔkyerɛma anaa kasadwumfoɔ bi tumi 

fa saa kwan yi so twe atiefoɔ ne akenkanfoɔ adwene si nneyɛeɛ, nnsɛm, suban mmɔne bi 

a ɛredi nnipa nya to dwa ma wɔtwe wɔn ho firi ho. Ɔkasadwumfoͻ biara mfa ne nsɛm no 

nto dwa pefee anaa pen na mmom wɔtumi fa abirabɔkwansoka asɛm no wɔ berε a ɔnnyi 

anim pɔfee.Ɛno nti kasadwumfoͻ no de wiase abɔdeε ahodoͻ gyina hɔ ma nnipa.Ɛba sɛ 

agofomma no yɛ nnipa a, kasadwumfoͻ no ara bɔ ne tiri mu ma wɔn din biara a ɔpɛ.Yei 

ma no kwan ma ͻtumi twe ɔmanfoͻ adwene kɔ nnepa ne nnebɔne a εrekɔ so wɔ ɔman no 

mu. Sɛ yɛhwɛ nnɛ mmerε yi mpo a, adwontofoͻ pii nam nnwom ahodoͻ so de bɔ aban 

akyi de twe wɔn adwene aba wɔn amammuo so. Sɛ yɛfa ɔdwontoni bi te sɛ Sarkodie 

nwom ‘Dum sɔ’ a, yεhunu sε εyε sabuakwan a wafa so de retwe ͻmampanin John 

Dramani Mahamma adwene asi kanea ‘dum sɔ dum sɔ’ɛrekͻ so wͻ ͻmanyi mu ne sεnea 

εde ahokyerε kεse aba obiara so wͻ ͻman yi mu. Bio nnwontofoͻ binom te sε, Sydney ne 

Barima Ofori a, wͻbͻͻ “Money oo!, Our money oo!, Ghana money oo!, Oga de chopam 

nyafunyafu, Kwaw Kεse ne Patrick Osei Agyeman nso bͻͻ “Sikadie basaa, Ghana 

sikadie basaa”. Wͻn nso nam saa abirabɔ yi so retwe ͻmampanin ne ne mpanimfoͻ ne 

ͻman mu no nyinaa adwene akͻ sikadie bͻne a rekͻ so wͻ ͻman no mu no so. 

Yԑnhwɛ sɛnea abirabɔ da adi wɔ Tanɔ akɔmfodwom mu. Nea yԑasane aseԑ wɔ nwom no 

mu na ԑkyerԑ abirabɔ. (hwɛ nkekaho nnwom 26) 

Yԑgyina akono a,                  1 

Yԑretwԑn wo oo: 

Yԑgyina akono a, 

Yԑretwԑn wo oo: 

Nea yԑhia ara ne nkonim         5 

Ntwo deԑ ԑmpare yԑn oo! 

Ɔsabarima ee:  

Yԑgyina akono a, 

Yԑretwԑn wo oo!  

Ɔbra akwantuo yi, anyɛ ‘nkonimdie’ a na ɛyɛ‘n koguo’. Ɛma yɛhunu ‘nkonim’ 

anaa ‘nkoguo’ sɛ nneɛma a ɛwɔ ɔbra mu. Ɔbra mu akwansideɛ na ɛma yɛhunu ɔkofoɔ 

anaa nkonimdifoɔ. Ɔbrɛ mu na nkonimdie firi. Berɛ a obi bɛtumiasi nkete abiri ne mogya 

ani ayere ne ho atwitwa akwansideɛ ahodoɔ biara a ɛwɔ n’akwan mu na wapere akɔduru 

nea ɔde asi n’aniso no, ɛno ne nkonimdie. Yɛbɛdi yie wɔ abrabɔ mu ama yɛn ho atɔ yɛn 

a, na ɛfiri nkoden anaa animia. Sɛnea yɛadi kan ahunu dada no, sɛ nkoden de nkonimdie 

ba no, sɛ obi abam bu wɔ ɔbra mu nso a, ɛde nkoguo na ɛba ne so. Nea ɔtumi gyina 

twitwa akwansideɛ no mu no na ɔdi nkonim. Na nea n’abam buwɔ abrabɔ mu na ɔka sɛ 

ɛyɛ den no, di nkoguo. Mpanimfoɔ se,“obi ntumi ne nneɛma a ɔka sɛ ne kahyire nnyɛ”, 

obi a mmerɛ biara ɔpɛ nsɛm bi de yiyi ne ho ano wɔ abrabɔ mu no, ɔntumi ntu mpɔn wɔ 

n’asetena mu. 

Mpanin bu bɛ bi sɛ, “Anomaa antu a, ɔbua da”, ɛnna “Ɔbaatan nso na ɔnim nea ne 

mma bɛdi” nti osuo mu o, awia mu o, hann mu o, sum mu o, ɔbaatan ntena fie nka sɛ kɔm 

nne ne mma da! Ɔbɛfa adeɛ asi ne ti. Ɔrekɔ no, sɛ ne ti na nsuo nka a, ɛnyɛ ne pa akyi, 

nanso ɔde animia bɛkɔ afuom akɔpɛ aduane abrɛ ne mma. Obi a ɔmpɛ brɛ na ɔmpɛ ɔbra 

pa abɔ no, na ɔkeka nsɛm na ɔde n’akwadwosɛm hyɛ nneɛma bi ne ebinom. Saa dwom yi 

ɛreda no adi sɛ, sɛ onipa biara bɛdi yie wɔ n’abrabɔ mu a, gye sɛ ɛhia adwumaden     

(hwɛ nkekaho nnwom 7)   

                          Kyekyirebenten dua si w’asom?       1 

Yԑtu wo fo a, wonte? 

 Kyekyirebenten dua si w’som? 

  Yԑtu wo fo a, wonte? 

 Woayԑ kankabi, yԑtu wo fo a, wonte?    5 

Kyekyirebenten dua si w’asom? 

Yԑtu wo fo a, wonte? 

Woayԑ sumina so pԑtԑ,  

Yԑtu wo fo a, wonte? 

Kyekyirebenten dua si w’asom?          10                 

Yԑtu wo fo a, wonte?                             

Woayԑ anomaa kokonekone,  

Yԑtu wo fo a, wonte? 

Kyekyirebenten dua si w’asom? 

Woansoa no tuntum so a,                      15 

Wobԑsoa no fufuo so 

Yԑka bi a tie 

Kyekyirebenten dua si w’asom 

“Kyekyirebenten yɛ serɛ so dua a ɛyɛ den yie sɛ obi bɛtumi de afidie abunnua 

(dɔɔma) anaa akuma bɛtumi abu na kampɛsɛ sekan; Sɛ yɛka sɛ kyekyirebenten dua si 

w’asom a, na ɛkyerɛ sɛ woyɛ obi a w’aso yɛ den na wɔtu ne fo sɛ deɛn ara a ɔntie, 

“Kyekyirebenten ɛgyina hɔ ma onnpa a ɔntie afotuo. Tanɔ akɔmfodwom mu no, wɔde 

dua kyekyirebenten yi agyina hɔ ama onipa a n’aso yɛ den yie na wɔgyina so de tu nnipa 

fo, titire mmabunu anaa nnɛɛmafoɔ a wɔda nneyɛeɛ bi a ɛnsɛ sɛ, Ɔkanni da no adi.  

Nanso wɔka a, wɔde boapayɛ bu wɔn ani gu so. “Woansoa no tuntum so” kyerɛ nnome a 

ɛba nnipa abrabɔ mu ɛnna “Wosoa no fufuo so” nso kyerɛ nhyira anaa siadeɛ a ɛba nnipa 

abrabɔ mu: Ne tiawa mu no “woansoa no tuntum so a, wobɛsoa no fufuo so kyerɛ nnome 

ne nhyira” a ɛba nnipa abrabɔ mu. Bio, “Wosoa no tuntum so” kyerɛ nwi tuntum a ɛgu 

nnipa tiri so, na ɛgyina hɔ ma mmabunu a wɔwɔ ahoɔden, sɛ wɔde wɔn ahoɔden bɛyɛ 

adwuma na ama wɔn bra asi wɔn yie daakye. “ Wosoa no fufuo so” nso kyerɛ dwene fitaa 

a ɛgu nnipa tiri so. Ɛgyina hɔ ma akɔkora anaa aberewa berɛ mu a wɔntumi nyɛ 

adwumaden bio. Saa nnyinahɔma yi reda no adi sɛ woammiri wo bogya ani anyɛ 

adwumaden wɔ wo mmeranteberɛ anaa mmabaawa berɛ mu a, wo nkɔkora anaa wo 

mmerewa berɛ mu no, wo ho bɛkyere wo pa ara. 

Mpanin se, “Nea onipa gu no, ɛno ara na wɔtwa” sɛ woyɛ papa a, wotwa papa so 

akatua, saa ara nso na woyɛ bɔne nso a wonya bɔne so akatua. Tanɔ nam saa dwom yi tu 

n’kyidifoɔ fo sɛ wɔmpere sɛ berɛ biara wɔbɛyɛ papa na ɛde asomdwoeɛ ne nkɔsoɔ aba 

wɔn asetena mu. 

4.1.10 Abԑbuo 

Opkoku (1995) kyerɛ abɛbuo mu sɛ, ɛyɛ mpanin kasa a emu dɔ yie a yɛn 

nananom nam nyansa kasa so anwono de agya nkyirimma. Ɛbɛ yɛ abrabɔ mu nyansahunu 

anaa adwene mu nsɛm a ɛda ɔman bi anaa nnipakuo bi nyansa, suban, nneyɛeɛ, ne wɔn 

asetena mu asɛm adi, ɛyԑ kasa frenkyemm a yԑde si asԑm so dua ma nnipa te aseԑ pefee, 

mpɛn pii no, ɔnwonofoɔ, ɔdwontofoɔ ne ɔtwerɛfoɔ nso tumi de abԑbuo frafra wɔn nsԑm a 

wɔrenwono no mu ma kasa no yԑ akenkanfoɔ ne atiefoɔ dԑ. Ԑbԑ nnyina boɔ koro so, ne 

nteaseԑ gyina asԑm korɔ a yԑreka no so. Nea yԑhunu ne sɛ, wɔhwɛ wɔn asetena mu nsɛm, 

amammerɛ ne amanneɛ, nyansa, nimdeɛ, adwuma, gyedie, Nyamesom, ne nea ɛkeka ho 

so na wɔde hyehyɛ mmɛ no.  

Wɔde mmɛ ahodoɔ a wɔbu no de kyerɛ nnepa ne nnebɔne ahodoɔ a, ɛkɔ so wɔ 

nnipa asetena mu, sɛnea ɔmanfoɔ bɛtwe wɔn ho afiri nnebɔne ahodoɔ bi te sɛ, 

akwadworɔ, awudie, mogyafra, ɔtan, ahoɔyaa, pɛsɛmenkomenya, anibereɛ ne ade ho. Na 

wɔn nso a, wɔɔ bra pa no nso wɔde mmɛ yi ahyɛ wɔn kutupa ama wɔatɔ akɔ so. Yɛhwɛ 

mmɛ a ɛdidi soɔ yi a, ɛda adi pefee sɛ, ampa mmɛ wɔ adepa anaa ɛho hia pa ara wɔ 

ɔdasani biara asetena mu. 

1. Akyea na ɛmmui, sene abɛbuo nyinaa. 

2. Ɔbarima na ɔnom aduru a ɛyɛ nwono. 

Saa mmɛ yi yɛ awerɛkyerɛ mmɛ a wɔbu wɔberɛ a obi akɔ ahokyerɛ, ahohiahia 

anaa obi dwene sɛ n’anidasoɔ wɔ abrabɔ mu asa, de kyerɛ sɛ, berɛ a yɛda so te nkwa mu 

yi deɛ mma yɛn abam mmu na mmerɛ pa bi bɛba. 

1. Baanu so a, ɛmmia. 

2. Kwasafo so Awurade a, baako nnuru afu. 

3. Ɔbaakofoɔ wɛre aduro a ɛgu. 

Yeinom yɛ mmɛ a, ɛkyerɛ hia a, ɛhia sɛ, yɛka yɛn ho bom wɔ ade nyinaa mu na 

aboa ama yɛatu mpɔn wɔ abrabɔ mu, na mmom yɛyɛ yɛn ho menko-me-tiri-mu a, 

yɛntumi nkɔ nkan wɔ abrabɔ mu. Wɔtumi de mmɛ tu fo. Yɛbu mmɛ de kyerɛ kwan pa a 

yɛbɛfa so abɔ bra pa anaa abu ɔman. Sɛ obi reyɛ asoɔden, aniha, anibereɛ, akwadworɔ, 

mogyafra, awudie ne ade a, yɛde mmɛ ahodoɔ a, emu binom kura abakɔsɛm anaa abasɛm 

de toto nnipa no abrabɔ a wɔrebɔ ho. Sɛ ebia: 

1. Bayerɛdwo korɔ na ɛmaa Abotakyi kuro bɔeɛ. 

2. Ntim Gyakari asoa ne man akɔbɔ no wɔ Feyiase. 

3. Wɔtu wo fo na woantie a, wokɔ Anteade. Yɛnhwɛ mmɛ ahodoɔ yi bi wɔ Tanɔ 

       akɔmfodwom mu. (hwɛ nkekaho nnwom 45) 

Ɔbra yԑ bɔna oo!                 1 

Ɔbra nyԑ bɔna a, 

Nka akɔko mo tam/danta 

Enti osukɔnoma ee! 

To wo bo ase oo!                    5 

Na abɔfra wea ansa, na watutu 

Wopere wo ho pɔ wo nse a, 

Mmogya na ԑba oo! 

Enti to wo bo ase oo! 

Na ɔbra yԑ bɔna                     10 

Osukɔnoma ee! 

Ɔbra yԑ bɔna aa! 

Ɔbra yɛ nneɛma a yɛnam yɛn nimdeɛ, ahoɔden, nyansa ne suahunu so bɔ de tu 

asetena mu mpon. Sɛ obi bɛtumi adi yie wɔ asetena mu a, gye sɛ ɔgyina ne nimdeɛ, 

ahoɔden, nyansa, akokoɔduro ne ne suahunu so yɛ adwumaden ansa. Sɛ nneɛma anaa 

dwumadie no bɛkɔ yie, anaa ɛnkɔ yie, ɛno ne ɔbra no, sɛ ɛyɛ yie a, yɛse ɔbra no asi yie. 

Sɛ anyɛ yie nso a, yɛse ɔbra no anyɛ yie, anaa ɔbra no ammɔ. 

Kessie (2006) kyerɛ mu sɛ, “Bɔna” yɛ edin asɛmfua a ɛkura nsɛmfua mmienu; 

“bɔ” ne “na,” “Bɔ”yɛ adeyɛ asɛm a ɛkyerɛ sɛ yɛreyɛ biribi, sɛ ebia, yɛde biribi bɔ biribi 

so. ‘Na’ yɛ asɛmfua a ɛtumi yɛ nkabomudeɛ a ɛka nsɛm mmienu bi bom; Sɛ ebia, “ frɛ 

no‘na’yɛnkɔ.” Ɛtɔ da bi nso a, yɛtumi de‘na’si adeyɛ asɛm bi anim de kyerɛ twam kabea, 

Yei taa yɛ biribi a ɛsi ansa na foforɔ bi aba, sɛ ebia, “meduruu fie hɔ no “na”obiara nni 

hɔ”. Nanso ɛyɛ asɛmfua a ɛtumi kyerɛ sɛ, biribi ho yɛ den sɛ yɛbɛnya, yɛbɛka anaasɛ adeɛ 

bi a ne yɛ yɛ den. Sɛ wɔde “na” yi bata adeyɛ asɛm “bɔ” ho na wɔtwerɛ bom a, “na” no 

bɛyɛ ɔkyerɛfoɔ a ɛkyerɛ sɛnea adeyɛ asɛm “bɔ” no nnyɛeɛ teɛ. Mpɛn pii sɛ wɔde asɛmfua 

“na”yi si adeyɛ asɛm biara akyi twerɛ bom a ɛma adeyɛ asɛm no bɛyɛ adeɛ bi a ne yɛ yɛ 

den, (sɛ ebia; “hwɛ” ne “na” bɛyɛ “hwɛna”, a aseɛ ne sɛ; adeɛ bi a ne hwɛ yɛ den sɛ 

yɛbɛhwɛ. Bio, ka+ na bɛyɛ “kana” a, ɛno nso kyerɛasɛm bi a ne ka yɛ den sɛ yɛbɛka. 

Nhwɛsoɔ foforɔ bi nso ne; nom + na bɛyɛnomna, kɔ+ na bɛyɛkɔna ne ade. Nti bɔ+ na a 

ɛyɛ “bɔna”nso kyerɛ adeɛ bi a ne bɔ yɛ den. Nti sɛ yɛka sɛ“ɔbra yɛ bɔna”a, na ɛkyerɛ sɛ 

ɔbra no yɛ adeɛ bi a ne bɔ no yɛden). Yi firi mu 

  Tanɔ akɔmfodwom ‘Ɔbra yԑ bɔna’ mu no, wɔde abԑbuo dii dwuma. Yԑhunu saa 

abԑbuo yi wɔ nsensaneeԑ a ԑtɔ so mmiԑnsa ne ɛnan wɔ dwom no mu; ‘Ɔbra nyԑ bɔna a, 

nka akokɔ mo tam anaa danta’. Yei kyerԑ yԑn sԑ abrabɔ nna fam, na mmom abrabɔ yԑ 

den, ԑhia adwumaden. Sԑ abrabɔ nyԑ den a anka obiara yԑ ɔdefoɔ. Saa ara nso na 

nsensaneeԑ ԑtɔ so nwɔtwe ne nkron wɔ dwom no mu no abԑbuo yi bi daa adi;‘ Wopere 

wo ho pɔ wo nse a, mogya na ԑba’. Ԑbԑ yi nso kyerԑ yԑn sԑ, abrabɔ yԑ ntoboaseԑ. 

Yԑmpere yԑn ho mmɔ bra. Sԑ wofa ɔkwatikwan bi te sɛ korɔno, apoobɔ, asisie, sikaduru, 

ne nea ɛtete saa bɔ bra a, awieeԑ no animguaseԑ na ԑka wo. ( hwɛ nkekaho nnwom 8) 

    Kyԑnkyԑn si boɔ so ee!           1 

 Kyԑnkyԑn si boɔ so 

Wo na wode w’ani abɔ wo ho safohene a, 

Kɔtu ma yԑnhwԑ ԑ! 

Kyԑnkyԑn si boɔ so ee!             5 

Kyԑnkyԑn si so boɔ so 

Wo  na wode w’aso ayԑ wo mmԑn a,  

Kɔtu ma yԑnhwԑ ԑ!  

Kyԑnkyԑn si boɔ so ee! 

Kyԑnkyԑn si boɔ so                   10 

Wo na wode wo nsa benkum kyerԑ w’agya fie a, 

Kɔtu ma yԑnhwԑ ԑ! 

Woto boɔ bɔ ԑdan mu a, ԑsane ba wo so oo!  

Anadwo bɔgya ee!s 

Kyԑnkyԑn si boɔ so oo!             15 

Tanɔ akɔmfodwom ‘Kyԑnkyԑn si boɔ so’ mu no, ԑbԑ da adi wɔ mu. Yԑhunu saa bԑ 

yi wɔ nsensaneeԑ ԑtɔ so dummiԑnsa. Saa bԑ yi kyerԑ sԑ, sԑ wodwene wo nua ho adwene 

bɔne a, saa bɔne no ara sane ba wo so. Kyԑnkyԑn si boɔ so gyina hɔ ma obi a, Onyame 

ahyira no.Wɔde dwom yi ԑkyerԑ ne manfoɔ sԑ, Onyankopɔn hyira wo a, ɔbayifoɔ, 

sunsummɔne anaa ɔdasani biara nni asase yi soa ɔbԑtumi asԑe wo. Yei kyerɛ sɛ, ɛnsɛ sɛ 

yɛdwene obiara ho adwene bɔne.  (hwɛ nkeksaho nnwom 27)  

Woforo dua pa a,             1 

Na yԑpia wo ee! 

Woforo dua pa a, 

                        Na yԑpia woo o! 

Nti hwԑ w’anammɔntuo yie     5 

Na Tanɔ bԑma ebi aso wo so 

Tanɔ nnim okuromani, nnim ɔhɔhoɔ 

Hwԑ so tu anammɔm pa  

Na ɔbԑhyira wo oo! 

Woforo dua pa a,                        10  

Na yԑpia wo ee! 

Woforo dua pa a 

Na yԑpia wo oo! 

Tanɔ akɔmfodwom ‘Woforo dua pa a,   .’ mu no, wɔde ԑbԑ dii dwuma. Yԑhunu 

saa mmԑ yi wɔ nsensaneeԑ a ԑdi kan ne nea ԑtɔ so mmienu no mu.Wɔde saa mmԑ yi 

rehoahoa Tanɔ wɔ nnepa a, Tanɔ yԑ ma ne manfoɔ. Tanɔ yԑ ɔbosom bi a ɔboa obiara ma 

ɔdi yie wɔ abrabɔ mu. Ɔmfa ho sԑ woyԑ okuromani anaa ɔhɔhoɔ. Sԑ worebɔ bra pa nko 

ara deԑ a, ɔtaa w’akyi. (hwɛ nkekaho nnwom 28) 

 Aware bɔne deԑ,            1 

Afanyinam sigya ee! 

Aware bɔne deԑ, 

Afanyinam sigya  

Wote ntԑ ho a, na ԑhia wo     5 

Wosɔre a, wonne ka 

Aware bɔne deԑ, 

Afanyinam sigya ee! 

Koo Tanɔ ee!  

Ɔdomankoma a Ɔbɔɔ adeɛ no ara na Ɔbɔɔ awareɛ bataa onipa ho. Akanfoɔ gye di 

sɛ, awareɛ ka Onyankopɔn mmara ho; ɛno nti sɛ wɔyɛ nhyehyɛeɛ a ɛfa awareɛ ho a, na 

ɛkyerɛ sɛ wɔredi Onyankopɔn mmara so. Awareɛ yɛ amammerɛ kwan a, nnipa fa so ka 

ɔbaa ne ɔbarima a wɔaduru wɔn mpanimfeɛ so na wɔmfiri abusua anaa ntɔn korɔ mu, bɔ 

mu, di ho adanseɛ, gye wɔn to mu sɛ ɔyere ne okunu (hwɛ Sarpong 1974) Aware pa ne 

awareɛ a, awarefoɔ no te wɔn ho ase, na ɔdɔ, koroyɛ, aboterɛ, asomdwoeɛ, anigyeɛ, 

ahofama, bɔnefakyɛ wɔ mu. Ne tiawa mu no ɛyɛ awadeɛ a ɔbaa ne ɔbarima no mu biara 

yɛ n’asɛdeɛ sɛ ɔwarefoɔ. Aware bɔne nso ne awareɛ a, nteaseɛ, ɔdɔ, koroyɛ, anigyeɛ, 

tema, asomdwoeɛ, ahofama, bɔnefafiri biara nni awareɛ no mu anaa ɔbaa ne ɔbarimano 

nyɛ wɔn asɛdeɛ sɛ awarefoɔ.  

‘‘Wote ntԑ ho a,….’’. Ɛyԑ dwom a Tanɔ akɔmfoɔ to de bɔ awarefoɔ kɔkɔ. 

Wɔkyerԑ sԑ aware bɔne tumi ma nnipa tete, hwere n’agyapadeԑ anaa ne nkwa mpo. Nti sԑ 

w’awareԑ nkɔ yie a, gyae na nya wo asomdwoeԑ. Yԑhunu saa ԑbԑ yi wɔ dwom no mu 

nsensaneeԑ ԑtɔ so nnum ne nsia. 

4.1.11 Anihanehane 

Djikunu-Gadeto (1998) kyerɛ sɛ anihanehane yɛasɛm bi a yɛka to mu nkyene ma 

no yɛ nwanwa pa ara ma wohwɛ koraa a na wonhunu nea wonka. Ɔkyerɛ mu sɛ, ɛyɛ 

nsɛm bi a, asisi nanso yɛka ma ne nokorɛ boro sɛnea ɛsiiɛ pɛpɛɛpɛ. Nhwɛsoɔ: 

1. Ghana asaaase pa a, yɛdua bankye tu bayerɛ abotan so. 

Yei da adi sɛ, Ghana asase yɛ asaase sononko bi a biribiara nni hɔ a worentumi 

nnua no wɔ so mma no nyɛ yie. Sɛ obi dua bankye tu bayerɛ a, ɛyɛ anwanwasɛm sɛ ɔtumi 

dua nneɛma wɔ abotan so ma no yɛ yie. Yɛhunu sɛ, Odomankoma bɔɔ adeɛ no, onipa wo 

ne sɛso onipa, ɔkra wo ne sɛso ɔkra, saa ara nso na yɛdua borɔdeɛ a yɛtwa borɔdeɛ, akokɔ 

hwane ne sɛso akokɔ. Yɛdua mako a yɛte ne sɛso mako, yɛdua bankye a yɛtu bankye. 

Nanso yei deɛ, ɔkyerɛ sɛ, Ghana asaase yɛ asaase pa a, wodua bankye a, wotu bayerɛ deɛ 

a, na wato mu nkyene ama asɛm no ayɛ nwanwa. 

Bio, abotan yɛ boɔ a ɛsɛ hɔ te sɛ kɛtɛ, na ɛyɛ den sɛ dadeɛ, obiara ntumi mfa sekan 

anaa asɔ ntutu abotan no so na kampɛsɛ ɔde afudeɛ ahyɛ mu. Afei emu yɛ wesee a, nsuo 

ne mframa nni mu nti ɛntumi mmoa mma afudeɛ biara nyɛ yie wɔ so. Nea yɛhunu ne sɛ 

yɛde anihanehane twe nnipa adwene si nneɛma ahodoɔ a, ɛkɔ so wɔ abrabɔ mu. Tanɔ 

akɔmfodwom bebree mu no anihanehane di mu akotene yie, nea yԑatwa aseԑ wɔ nnwom 

no mu no na ԑkyerԑ anihanehane. ( hwɛ nkekaho nnwom 6) 

Owuo akum yԑn mpanin            1 

Ama efie ada mpan 

Owuo ee! Owuo ee! 

Owuo yԑfirii wo hɔ deԑn?  

Na yԑntua a,                               5 

Wadane yԑn ka, awia ketee yi     

Owuo ee! Owuo ee! 

Owuo tirimuɔdenfoɔ 

Owuo tirimuɔdenfoɔ 

Yԑyԑԑ wo dԑn ni?                         10              

Na wama asuo ayiri afa yԑn ɔpԑ berԑ yi? 

Owuo ee! Owuo ee! 

Na adԑn ni o? 

Yɛhunu sɛ, ‘ɔpɛ berɛ’ yɛ berɛ a, awia brane taa bɔ, awɔ ba, ɛbɔ taa si, mframa mu 

yɛ wesee, osuo ntɔ, saa berɛ korɔ no ara mu no, nsubɔntenne nsuwansuwa wewe, nnua 

ahaban poro gu; atwe, awansane, eyuo ne mmoadoma ahodoɔ kyini hwehwɛ nsuo a 

wɔbɛnom. Saa ɔpɛ berɛ yi a anka ɛsɛ sɛ, asuo biara so te anaasɛ ɛwe no, na owuo ama 

asuo ayiri afa wɔn awia ketee yi. Yei yԑ dwom a Tanɔ akɔmfonnwontofoɔ to de kyerԑ 

ɔmanfoɔ sԑnea owuo su teԑ. Owuo yԑ otirimuɔdenfoɔ ɔnni ahummɔborɔ ma obiara, berԑ 

biara a ɔpԑ na ɔkeka ne ho (na ɔkum onipa). Anihanehane a ԑwɔ dwom yi mu ne ‘asuo 

ɛyiri ɔpԑ berԑ’. Odomankoma bɔɔ adeԑ no, asuo biara nni hɔ a ɛyiri ɔpԑ berԑ da, wɔde saa 

anihanehane nsԑm yi de rekyerԑ adasamma tumi a owuo kura wɔ asaase yi so 

(hwɛ nkekaho nnwom 10) 

Ɔse yԑmmra a, yԑba oo!               1 

Ɔbarima aba oo! Ɔbarima aba o! 

Tanɔ Akora aba oo! 

Ɔse yԑmmra a, yԑaba oo! Barima aba o! 

Ɔbarima aba oo! Odiawisie aba oo!       5 

Ɔse yԑmmra a, yԑba oo! Odiawisie aba oo! 

Ɔbarima aba oo! Agya de na’gorɔ nam oo! 

Ɔse yԑmmra a, yԑaba oo! Barima aba oo! 

“Odiawisie” yɛ nsɛmfua nkabomu a, ɛyɛ ‘o’ + ‘di’ +‘wisie’. ‘O’ yɛ nsianimu ma 

adeyɛ asɛm ‘di’ a ɛyɛ edinnsiananmu a, ɛredi dwuma sɛ ɔyɛfoɔ. Bio, ‘O’ no sane kyerɛ sɛ 

edin no wɔ baakofoɔ kabea mu.  “Di” yɛ adeyɛ asɛm a ɛrekyerɛ sɛ, yɛ biribi. Sɛ ebia, di 

kwadu. ‘Wisie’ nso yɛ adeɛ a sɛ yɛresɔ gya a, ansana ogya no bɛdɛre no ɛno na ɛdi kan. 

Wisie yɛ adeɛ a ɛyɛ ya yie, sɛ ɛkɔ w’ani anaa ɛwura wo mu a, w’ani poro nsuo na mpo 

ɛduru baabi a, wohome a ɛnsi so. Sɛ wisie yi kɔ wo mu kyɛre a, ɛtumi ma wonya yadeɛ 

anaa ɛkum wo. Sɛ wɔde dwom yi bɔ Tanɔ mmrane sɛ, “Odiawisie” a, ɛkyerɛ sɛ, Tanɔ yɛ 

ɔkokoɔdurufoɔ na ne ho yɛ hu pa ara sɛ, adeɛ a ɛtumi kum afoforɔ no saa adeɛ no na ɔno 

Tanɔ deɛ ɔdie. Ɔnam saa den-yɛ yi so ko gye n’akyidifoɔ wɔ berɛ a wɔakɔ ahohiahia mu. 

Anihanehane a ԑwɔ Tanɔ akɔmfodwom‘Ɔse yԑmmera a, yԑaba oo! mu no, ne 

“Odiawisie” Wɔto saa dwom yi de kamfo Tanɔ wɔ n’akokoɔdurosԑm ho.  

4.2. Akͻmfodwom mu nsɛntitire 

Sεnea dwumadie yi adi kan ada no adi no, akᴐmfodwom fra Akanfoɔ nnwom 

ahodoɔ a wᴐde di dwuma ahodoɔ no mu bi. Ɛyε dwom a wᴐto berԑ a wᴐresᴐre wᴐn 

anyame. Sε mede akᴐmfodwom mu nsεm toto Akanfoɔ nnwom ahodoɔ nkae bi te sε 

bradwom, agorɔdwom, adowadwom ne agohodoɔ nnwom no ho a, mehunu sε εfa nnipa 

abrabᴐ mu nsεm ne wᴐn gyidie ho. Nea ɛda no adi ne sε, Onyankopᴐn, Asaase Yaa, 

abosom ne ahonhom nkae no din mpa akᴐmfodwom mu da. (hwɛ nkekaho nnwom 46) 

             Yɛdane wo oo! Yɛdane wo 2x      1 

Okokuroko nyame ee!  

Yɛdane woo o! Yɛdane wo 

Na yɛfrɛ wo a, gye yɛn so oo! 

Yɛdane wo oo! Yɛdane wo2x      5 

Asase Yaa amponyinamoa ee 

Yɛdane wooo! Yɛdane wo 

Na yɛfrɛ wo a, gye yɛn so oo! 

Yɛdane woo o! Yɛdne wo 2x 

Odiawisie Tanɔ ee                        10  

Yɛdane woo o! Yɛdane wo 

Na yɛfrɛ wo a, gye yɛn so oo! 

Yɛdane woo o! Yɛdane wo 2x 

Nananom nsamanfoɔ ee  

Yɛdane woo o! Yɛdane wo           15 

Na yɛfrɛ wo a, gye yɛn so oo!                            

Ɛyɛ mo mmɔburohunu nti,  

Na yɛte ase o! 

Yɛdane moo! Yɛdane mo. 

Yei akyi no, akᴐmfodwom mu nsεm taa kasa fa atitire, abenfoɔ ne akunini bi te sε, 

abᴐfoɔ, akᴐmfoɔ ne ahemfo ho. Saa nnipa yi tumi yε ateasefoɔ anaasε awufoɔ. 

Bio nso, mmepᴐ, nsuo, nnua ne abᴐpᴐn a wɔdi mmu tintimman wᴐmpᴐtam hᴐ nso 

din mpa mu ara da. Wᴐtaa de saa nneεma yi bi hyehyɛ kasasu ahodoɔ bi te sε 

ntotohosεm, nnyinahᴐma, anihanhane, abirabᴐsεm, nsawᴐsoɔ, sε-nipa, kasawan, 

nnyegyeɛ-sε adwene, anisoabirabᴐsεm, kasatiawa mu wᴐ akᴐmfodwom mu ma nteaseɛ ne 

anigyeɛ ba nnwom no ho, Akanfoɔ gye di sε Onyankopᴐn yε honhom a ᴐkorᴐn sene 

ahonhom nkae ne ateasefo nyinaa enti obi ntumi ne no nni asie. 

Yei nti ɛma wᴐnkwati no wɔ amanneԑ bi te sε apaeԑ ne akᴐmfodwom mu. 

Onyankopᴐn din mpa mu, wɔtumi gyina akᴐmfodwom mu nsεm so srε Onyankopᴐn hᴐ 

honhom mu mmoa. Wɔnam akɔmfonnwom no bi so tumi kamfo anaa hoahoa ᴐbosom no 

wᴐ n’akokodurusεm ho. Akᴐmfodwom mu nsεm no dodoɔ no ara yε abεbuo ne kasakoa, 

anigyesεm ne duabᴐ, afei wᴐwᴐ abodin ahodoɔ wowᴐ akᴐmfodwom mu a wᴐde trontrom 

akᴐmfoɔ, ahemfo, abᴐpᴐn, asuo, nnua ne aboɔ nso. Wᴐde abodin yi bi nso taa sa ᴐbosom 

no mmrane ma ᴐhunu sε ᴐwᴐ tumi ne nidie wᴐ ᴐman no ne nnipa mu. Yei ma ᴐbosom no 

gyina so hunu ᴐmamfoɔ no mmᴐbᴐ de wᴐn mfomsoɔ kyε wᴐn, bᴐ wᴐn ho ban firi 

mmusuo, amanneԑ ne ᴐhaw ahodoɔ ho. Bio, ᴐbosom no hwε ho di tia ᴐman no atamfoɔ 

nso ma asomdwoeԑ, mpontuo yiedie ne nhyira ma ᴐmamfoɔ no. Yei kyerε sε, abodin ne 

nneɛma te sɛ kasasu nom wᴐ akᴐmfodwom mu so mfasoɔ nni ano koraa. 

Nnipa a wᴐsom ᴐbosom bi no wᴐ gyidie sε ᴐbosom no wᴐ tumi sε ᴐtwe wᴐn mu 

abᴐnefoɔ aso, pa wᴐn bᴐne ho ntoma, si bayifoɔ ne ᴐbonsam kwan firi awurukasεm ho. 

Akanfoɔ nam akᴐmfodwom mu nsεm so yi saa adwene yi nyinaa adi. Akᴐmfodwom no 

mu nsεm nso kyerε twaka anaa ayᴐnkofa mapa a εda ᴐbosom no ne nnipa a wᴐsom no no 

ntam. Nsεnkyerεnne, anyankomade ne anwonwadeԑ ahodoɔ a ᴐbosom no tumi yε nyinaa 

no, akᴐmfodwom mu nsεm yi no adi kyerε. 

Tanɔ akᴐmfodwom mu nsεm ahodoɔ a mada no adi wᴐ ᴐfa yi mu no nyinaa di ho 

adanse sε, akᴐmfodwom mu nsεm nnyina bo koro so, nsεm no bi fa nnipa gyidie ho, 

ᴐbosom no ankasa ho, nnipa tebea ahodoɔ ne wᴐn asetena mu nsεm ahodoɔ ho. 

Akɔmfodwom a ɛfa nnipa gyidie ho. ( hwɛ nkekaho nnwom 32 ) 

          Adedankwanta me hyԑberԑ nyԑ oo! 

Me hyԑberԑ nyԑ oo!            1 

Mesrԑ Ɔbɔadeԑ sԑ, 

Ɔnsesa no mma me oo! 

Adedankwanta me hyԑberԑ nyԑ oo! 

Me hyԑberԑ nyԑ oo!             5 

Mesrԑ Taakora sԑ, 

Ɔnsesa no mma me oo! 

Adedankwanta me hyԑberԑ nyԑ 

Mesrԑ nananom  

Wɔnsesa no mma me oo!       10 

Hyԑberԑ sesafoɔ ee! 

Mesrԑ wo ara hunu me mmɔbɔ oo! 

Yɛhwɛ akɔmfodwom a ɛwɔ soro ha yi a, yɛhunu sɛ emu nsɛm no reda nnipa gyidie a 

wɔwɔ wɔ Onyankopɔn ne abosom mu adi. Yei nti na wɔgyina nnwom yi mu nsɛm so 

resrɛ Onyankopɔn ne Tanɔ sɛ, wɔnsesa wɔn hyɛbrɛ mma wɔn na wɔn abrabɔ nkɔ yie. 

 Akɔmfodwom a ɛfa bosom no ankasa ho. ( hwɛ nkekaho nnwom 16 ). 

   Taakora ee! M’ayԑyie ni? 

  Atɔ nkyene akyԑ ee! M’ayԑyie ni?     1 

Mmaa dodoɔ kunu ee! M’ayԑyie ni? 

Agya sԑ mankɔ ahabayerԑ a, 

Amansan bԑwe atwa oo! 

Taakora ee! M’ayԑyie ni?                  5   

Mayԑ sapɔ funu, wɔfa me hia da 

Atɔ nkyene akyԑ ee! M’ayԑyie ni oo! 

Taakora ee! Mayԑyie ni?  

Mayԑ sapɔ funu, wɔfa me hia da 

Atɔ nkyene akyԑ ee! Mayԑyie ni oo!      10 

Saa akɔmfodwom yi mu nsɛm kasa fa ɔbosom no ankasa ho. Yɛhunu sɛ ɔbosom Tanɔ ayɛ 

bi ama n’akyidifoɔ nanso wɔn mu dodoɔ no ara anyi no ayɛ. Akɔmfodwom a ɛfa nnipa 

asetena mu nsɛm ho. ( hwɛ nnkekaho nnwom 31 ) 

 Aduanafoɔ ee! Yԑfiri ahemfie         1 

Yԑregoro oo! 

Ahemmboboanofoɔ ee! Yԑfiri ahemfie o 

University of Education,Winneba http://ir.uew.edu.gh



99 
 

Yԑregoro oo! 

Yԑn agorɔ yi kyiri nyiyimu            5 

Yԑfiri ahemfie o 

Yԑregoro oo! 

Yԑn gorɔ yi kyiri pԑsԑmenkomenya 

Aduanafoɔ ee! Yԑfiri ahemfie o 

 Yԑregoro oo!                                   10 

Yԑn agorɔ yi kyiri ahoɔyaa 

Aduanafoɔ ee! Yԑfiri ahemfie o 

Yԑregoro oo! 

Yԑn agorɔ yi kyiri korɔno 

 Aduanafoɔ ee! Yԑfiri ahemfie o       15 

Yԑregoro oo! 

Akɔmfodwom yi mu nsɛm da nnipa asetena mua brabɔ mu nsɛm adi. Nea nnwom yi 

ɛrepɛ akyerɛ ne sɛ, sɛ nnipa abrabɔ mu noo sɛ yɛ pɛ sɛ yɛdi yie wɔ abrabɔ mu a, gye sɛ 

yɛyi suban bɔne te sɛ nnipa nyiyimu, pɛsɛmenkomenya, ahoɔyaa, korɔno, aniberɛ, 

akwadworɔ ne nea ɛtete saa firi yɛn akwan mu na aboa ama yɛakɔ nkan wɔ abrabɔ mu. 

4.2.1 Akͻmfodwom nhyehyεeɛ 

Sɛ dwumadie ka sɛ akɔmfodwom nhyehyɛeɛ a, na ɛrepɛ akyerɛ sɛnea wɔasi 

ahyehyɛ akɔfodwom no afa. Akɔmfodwom mu wɔ nhyehyɛeɛ mmienu. Nea ɛdi kan ne 

“Ɔfrɛ” (ɔtofoɔ a ᴐpagya dwom no) ɛnna nea ɛtɔ so mmienu nso ne “Nnyesoɔ” 

(nnwontofoɔ no gye dwom no so). Wᴐahyehyε akᴐmfodwom wᴐ anwonsεm kwan so te 

sε Akanfo nnwom ahodoɔ a aka no ara pε. Yie kyerɛ sɛ wɔntwerɛ mmɔ mu. 

Akɔmfonnwom mu nsɛm yɛ ntiantia, ɛne sɛ nsɛmfua a ɛwɔmu no nnɔɔso. Nnanemu wᴐ 

ᴐfrε no ne nnyesoɔ no mu firi dwom no mfitiaseԑ kɔsi n’awieeԑ. Nnanemu wɔ 

akɔmfonnwom mu kyerɛ sɛ, nnwom no bi wɔ hɔ a, wɔtumi yi nnwom no mu nsɛm bi firi 

mu sane de nsɛm foforɔ si nea wɔyi firii mu no ananmu wɔ berɛ a, nteaseɛ ne adwene a 

ɛwɔ mu no nsesa anaa nsakraeɛ biara mma mu, ɛmfa ho ne nsɛm a wɔadanedane mu no. 

Tanɔ akɔmfodwom no bi a εda ͻfrε ne nnyesoɔ adi na ԑdidi soɔ yi: 

1. ᴐfrε: Bra bԑgye w’ayԑyi oo! 

Bra bԑgye w’ayԑyi ee! 

  Wone akͻm mu pͻnkͻ 

  A woahyeta baabiara 

  Sε manhyia wontεm a, 

  Anka mawu dada oo! 

Nnyesoɔ: Bra begye w’ayԑyi oo! 

  Bra bԑgye w’ayԑyi oo! 

  Bra bԑgye w’ayԑyi oo! 

Bra begye w’ayԑyi oo! 

2. Ɔfrԑ: Amia ee! Madi amia oo! 

Amia ee! Madi abene 

Akɔm Suman Bosom Dadeԑ anko, madi amia 

Agya sԑ wobԑba a, bra ntԑm 

Woamma a, biribi ayԑ me oo! 

Nnyesoɔ:  Yee! Madi amia oo! 

Amia ee! Biribi ayԑ me oo 

 Yee! Madi amia oo! 

2 Ɔfrԑ:  Kankankrodo, ayԑyie o!  

Hyira w’ano akosԑ o! 

Wo ara woayԑ bi, woannya ayɛ 

Kwaku Abohwim Ɔdaakuo ee! 

Hyira w’ano akosԑ 

Wo ara woayԑ bi, woannya ayɛs 

Ɔbrakune Kwasi  

Hyira w’ano akosԑ o! 

Nnyesoɔ: Kankankrodo, ayԑyie o! 

Hyira w’ano kosԑ oo! 

Wo ara wayԑ bi, woannya ayԑ  

Dwom yi mu no, ͻfrεfoɔ no pagya dwom no to ne nsensaneeԑ wie na sε n’ano si a, na 

wͻn a εsε sε wͻgye so no ato nnyesoɔ no. 

4.2.2. Akᴐmfodwom toɔ 

 Merehwɛ sεnea wᴐto akɔmfodwom, berԑ ne beaeԑ a wᴐto no so de akyerεkyerε 

ᴐfa yi mu, ԑfiri sε, nneεma mmiεnsa yi nyinaa ho hia. Sekoni (1990) kyerε sε, anom 

kasadwini dwumadie biara yε ᴐkasa a εda adi wᴐ ᴐyεfoɔ anaa nea ᴐreka asεm bi ne 

atiefoɔ ntam. ᴐkyerε mu sε, worehwε sεnea anom kasadwini bi di mu a, εsε sε wogyina 

nneεma mmiεnsa bi a yεntumi ntwe yεn ho mfiri ho so: sε ɛretwe atiefoɔ no adwene aba 

ade a ɔyɛfoɔ reyε no so, sε atiefoɔ no resɔ nea ɔreyε no mu yie, na ɔde adwene mu 

osuahunu a wanya ama atiefoɔ no. Yei kyerɛ sɛnea ԑhia pa ara ne nneyɛeɛ a ᴐyɛfoɔ no de 

bԑdi dwuma, sεnea ᴐbεdannan ne ho de ne nsa, ne nan, n’ani ne honam akwaa a aka no bi 

adi dwuma ama atiefoɔ no aba mu bi. ( hwɛ Agyekum 2011 ).  Broderick (1977) foa yei 

so sε, nea εma anom kasadwini bi sᴐ ani na εyε fε no gyina ᴐkwan a ᴐyεfoɔ no bεfa so 

adanedane ᴐyεkyerε no ani de atwe atiefoɔ no adwene aba nea ᴐreyε no so na ᴐnam so de 

ne tirimpᴐ ato atiefoɔ no anim. 

Wᴐde εnne titire na εto akɔmfodwom no. Mmaa titire nso na wᴐtaa to dwom no, mmom 

mmarima nso taa boa dwom no to. Akᴐmfodwom gu ahodoɔ mmienu-aho (Nkankyeɛ) ne 

agorɔnnwom. Aho anaa nkankyeɛ yɛ nsɛm a wɔka de srɛ Onyankopɔn, Asaase Yaa, 

abosom ne ahonhom nkae sɛ wɔmmɛyɛ adwontofoɔ no mmoa wɔ wɔn nnwontoɔ no mu, 

ɛfiri sɛ, wɔgye di sɛ, nnwontoɔ mu wɔ akwansideɛ pii. Aho mu nsɛm yɛ ntiantia anaa 

osebɔ. na ebi nso wɔ hɔ a ɛware na ɛtoa mu baako pɛ, nanso bebree wowɔ nkyekyɛmu. 

Ɛnne a nea ɔrekenkan no de to nkyekyɛmu no biara awieeɛ no yɛ pɛ. N’ano bɔ 

nkyekyɛmu a ɛdi akyire no pɛ a, na wateam atwa Aho ama wɔn a ahyia hɔ no agye so. 

(hwɛ Nketia 1973);Wɔde aho mu nsɛm no bi frɛfrɛ abosom no, ebinom nso botaeɛ ne sɛ 

wɔde moma anaa bɔ ɔbosom no mmrane te sɛ,(hwɛ nkekaho nnwom 15) 

   Oyina Kokuroko 

Ɔfrɛ:   Oyina kokuroko oo! 2x    1 

Odutan kԑseԑ a 

Nsee di so ahyԑnfire 

Owia bɔ a, mmoadoma gye wɔn ahome 

Onyina yi rebԑwu?             5 

Oyina kokuroko 

Nnyesoɔ:  Oyina kokuroko oo! 2x 

Odutan kԑseԑ a 

Nsee di so ahyԑnfire 

Owia bɔ a, mmoadoma gye wɔn ahome 

Onyina yi rebԑwu?  

 Wɔto Tanɔ akɔmfodwom yi de da mmoa ahodoɔ a, ɔbosom no de boa n’akyidifoɔ ne 

ɔmanfoɔ. Aho no deԑ, wᴐde εnne weεԑ na εbe a apiadeԑ biara nka ho nanso agorɔnnwom 

no deԑ, wᴐde nsammᴐ, ntwene, nnawuru ne ntorowa bᴐ mu pia no ma ɛwie dε yε. 

Mmarima no taa yε akyerεmma wᴐ akɔmfonnwontoɔ mu. Akɔmfonnwom yi mu biara wᴐ 

ᴐfrε ne nnyesoɔ; ᴐfrε no ne ᴐdwontofoɔ no mu nea ᴐdi anim ma nnwom no so, εnna 

nnyesoɔ no nso ne nnwontofoɔ nkaeԑ a wᴐbᴐ mu gye nnwom no so. ᴐfrεfoɔ no taa yε 

onipa a ne nne mu yε duru yie. Dodoɔ no ara nso taa yε akᴐmfommaa no. Sε ᴐkᴐmfoɔ no 

yε ᴐbarima a, ne yerenom tumi di saa dwuma yi. Nea ᴐfrε no na ᴐkyerε dwom a wᴐbεto 

no saa berԑ no. , Akɔmfonnwom mu no, berɛ ne tebea na ɛkyerɛ dwom a, wɔbɛto de 

agyegye ɔkɔmfoɔ no taataa. Wɔreto akɔmfodwom nso a, wɔtumi danedane nsεm no mu 

ma dwom no yε tenten anaa tiawa. Nketia (1978),  hyε asεm yi ma. Dwom no nhyehyεeɛ 

nkyerε ne tenten anaa ne tiawa nanso berԑ a wᴐde bεto akɔsi deɛ yɛnim – esiane ntimu ne 

ade a εwᴐ nkyekyεmu biara mu nti, ɔfrɛfoɔ anaa nea ᴐdi anim no na ᴐbεkyerε. Berԑ bi wᴐ 

hᴐ a ᴐkᴐmfoɔ no nso tumi kyerε dwom a agofomma no nto. εtᴐ da bi nso a, ɔkyerεma no 

tumi de twene kyerε dwom a agofomma no nto, nanso nea ɛbɛfiri aba biara no, εkɔwie 

ᴐfrεfoɔ no a ᴐde εnne bԑpagya dwom no adanedane mu no so. 

4.2.3 Nsɛntitire a ɛwɔ Tanɔ akᴐmfodwom mu. 

Nnipakuo biara wᴐ wᴐn amammerԑ ne amanneԑ a εma wᴐda nso firi afoforɔ ho. 

Saa amammerԑ ne amanneԑ yi bobᴐ firi nnipa no gyidie so de kᴐsi wᴐn abrabᴐ mu nsεm 

so, sane de kᴐwie wᴐn nkatedeԑ so, yei ma εyε nokorԑ turodoo sε, Abibifoɔ nnwom 

ahodoɔ a wɔwɔ no yi wᴐn su ne wᴐn abrabᴐ mu nsεm adi pefee; Bio, wᴐnam wᴐn nnwom 

so tumi da wᴐn suban ahodoɔbi te sɛ, ɔdɔ, ayamyɛ, ahohyɛsoɔ, bɔnefakyɛ, anidahɔ, 

aboterɛ, tema, nokorɛ ne nneɛma a, ɛde nkɔsoɔ bɛba wɔn asetena mu nyinaa adi. Yei ma 

megye Nketia (1978) nsεm a ᴐkae yi to mu prεko pε sε, Obibini nnwom ne n’abrabᴐ deԑ, 

ntetemu biara nni ntam, ɛfiri sε, sε biribiara a ᴐyε no dabiara wᴐ n’asetena mu no, wᴐ ne 

nnwom a emu nsεm no kyerε ne su wᴐ nkwa, nea ᴐhwehwε, ne suro, ne dadwene ne ne 

gyidie ho.  Nnwom na εkyekyere ne werε, εhyε no nkuran wᴐ akono, n’adwumayɛ mu, na 

εboa no ma ᴐsom n’anyame yie; Ne nyinaa nkamfua no, nnwom di dwuma ahodoɔ 

bebree wᴐ Obibini amammerԑne n’amanneԑ mu. ᴐbenfoɔ yi nsεm a wada no adi yi bᴐ 

akᴐmfodwom a εfra Akanfoɔ nnwom ahodoɔ mu no fapem sε, saa nnwom yi dwuma a 

ԑdi mma Akanfoɔ no nyε adewa. 

 Nea ԑdi kan no, εhyε Akanfo amammerԑ ne wᴐn amanneԑ ma, ma ewie pɛyɛ. Yei 

kyerε sε, akɔmfodwom yi ma Akanfoɔ asetena, abrabᴐ ne ntease pa ho nhwεsoɔ. 

Ɔman biara wᴐ mmara, nhyehyɛeɛ ne ntotoeɛ bebree a ɛkyerɛ sɛnea ɛsɛ sɛ yɛbɔ 

yɛn bra fa. Yeinom nyinaa wɔ hɔ sɛnea ɛbɛyɛ a nnipa bɛtwe wɔn ho afiri nneɛma 

bɔne yɛ ho, na wɔmfa nha wɔn yɔnkonom. Wɔde saa mmara ne akyiwadeɛ 

ahodoɔ yi bata yɛn abrabɔ ho, sɛnea ɛbɛyɛ a nkurɔfoɔ bɛdi ɔman no nhyehyɛeɛ 

ɛne ne mmara so. Yeinom tumi kyerɛ yɛn nea ɛsɛ sɛ yɛyɛ ne nea ɛnsɛ sɛ yɛyɛ. Saa 

akyiwadeɛ yi bi ne, mogyafra, kyiribra, korɔno, awudie, mmɔnatoɔ ne 

adansekurumu. Sε obi bu yeinom mu biara animtia a, ᴐnya asotwe a εsε firi 

ateasefoɔ, abosom ne nsamamfoɔ ne ahonhom nkaeɛ no hᴐ. Yei nti, εma ᴐmanfoɔ 

no hwε wᴐn ho yie wᴐ wᴐn abrabᴐ mu.  Akᴐmfodwom mu nsεm da sɛ no adi 

ᴐmanfoɔ no nteteԑ pa a, εma wᴐn abrabᴐ ne wᴐn asetena yε nhyira ne asomdwoeԑ. 

Sԑ ebia ( hwɛ nkekaho nnwom 28 ) 

   Asidaa mayԑ wo dԑn ni oo?      1 

Odomankoma bɔɔ adeԑ 

Yԑnware yԑn nua baa 

Odomankoma bɔɔ adeԑ 

Yԑnware yԑn agya                       5    

Asidaa mayԑ wo dԑn ni oo! 

Odomankoma bɔɔ adeԑ 

Yԑnware yԑn na 

Ԑyԑ mmusuo oo!  

Ԑyԑ mmusuo!                               10            

Asidaa ee! Mayԑ wo dԑn ni o? 

Asɛntitire a saa dwom yi reda no adi ne sԑ, mogyafra yԑ Akanfoɔ akyiwadeԑ kԑse 

pa ara sɛnea ɛda no adi wɔ nnwom yi mu nsɛm a yɛasensan aseɛ no mu no na ԑde 

mmusuo ba ankorԑankorԑ, abusua, kuro ne ɔmanmu no nyinaa so, enti saa dwom yi rebɔ 

yԑnkɔkɔ afiri mmogyafra ho.Mogyafra ne sɛ, obi ne ne yere anaa ne kunu busuani bi 

bɛda, agya anaa ɛna ne ne ba bɛda, nnipakuo a wɔbɔ abusua anaa ntɔn baako bɛda. 

Yɛhunu sɛ mogyafra a Akanfoɔ bu no sɛ ɛyɛ mmusuo kɛseɛ pa ara wɔ wɔn asetena mu no 

boa ma mmɔnnatoɔ, mogyahwieguo, kyiribra ano brɛ ase. Bio, ɛmma yɛntietia nnipa 

binom fawohodie so, ne titire mmaayewa; saa akyiwadeɛ yi boa ma nnipa pii hyɛ wɔn 

akɔnnɔ bɔne so.  (hwɛ nkekaho nnwom 32). 

  Aduanafoɔ, yɛfiri ahemfie                1 

Aduanafoɔ ee! Yԑfiri ahemfie o 

Yԑregoro oo! 

Ahemmoboanofoɔ ee! Yԑfiri ahemfie o 

Yԑregoro oo!                                        5 

Yԑn agorɔ yi kyiri nyiyimu 

Yԑfiri ahemfie o 

Yԑregoro oo! 

Yԑn agorɔ yi kyiri pԑsԑmenkomenya 

Aduanafoɔ ee! Yԑfiri ahemfie o           10  

Yԑregoro oo! 

Yԑn agorɔ yi kyiri ahoɔyaa 

Aduanafoɔ ee! Yԑfiri ahemfie o 

Yԑregoro oo! 

Yԑn agorɔ yi kyiri korɔno                   15 

Aduanafoɔ ee! Yԑfiri ahemfie o 

Aduanafoɔ yɛ Akanfoɔ mmusuakuo no mu baako: Akanfoɔ mmusuakuo no yɛ 

nnwɔtwe. Yeinom ne Asakyiri, Agona, Asona, Aduana, Ɔyoko, Ɛkoɔna, Biretuo ne 

Aseneɛ (hwɛ Opoku 1995). Abusua yɛ nnipakuo bi a wɔn nyinaa ase taa firi ɛna baako 

mogya mu. Saa nnipakuo yi to ana wɔkyerɛ wɔn ase kɔsi ɔbaapanin baako so anaa 

nanabaa baako bi so. Nnipa a wɔbɔ abusua baako no bu wɔn ho sɛ wɔyɛ anuanom. Yei nti 

sɛ asɛm to baako a, na ɛkyerɛ sɛ ato abusuadɔm no nyinaa. Ɛkɔba sɛ ɛka bi bɛda obusuani 

bi so a, wɔbɔ mmɔden kyɛ ka no tua. Saa ka yi bi ne ayiase ka ne ɔyare-ka. Nnipa a wɔfiri 

abusua baako mu ntumi nware wɔn ho. Tete mmerɛ mu no, sɛ obi tu kwan kɔ kuro bi so 

a, ɔnni ho kwan sɛ ɔware ɔbaa anaa ɔbarima  a ɔbɔ a n’abusua a ɔbɔ no bi ɛfiri sɛ wɔfa 

wɔn ho sɛ anuanom. Saa adeɛ yi nti na ɛmaa yɛn mpanimfoɔ de yɛɛ kasabɛbuo bi sɛ, 

“wokɔ awareɛ a bisa” 

Adesuadeԑ titire a ԑwɔ saa dwom (31) yi mu ne sԑ, Aduanafoɔ nyinaa yԑ nnipa 

baako a wɔn hyԑberԑ ne wɔn nkrabea nso yԑ baako; Wɔ yԑn abrabɔ mu no, sԑ yԑbԑnya 

asomdwoeԑ, anigyeԑ, mpontuo ne nkabom a, gye sԑ, yԑtwe yԑn ho firi nyiyimu, 

pԑsԑmenkomenya, ahoɔyaa, korɔno, abufuo ne bɔne ahodoɔ ho ԑfiri sԑ saa suban yi mfa 

nkɔsoɔ, nkabom ne asomdwoeɛ mma. Bio, yei da adi pefee sɛ, sɛ Ghanaman pɛ sɛ yɛtu 

mpɔn a, ɛnni kwan sɛ yɛyɛ nnipa mu nyiyimu wɔ adwuma, ɔsom, awareɛ, mpontudwuma 

ne ɔman no nwomasua mu. Ne tiawa mu no, saa dwom yi ma obiara hunu ne yɔnko sɛ, ne 

nua a ɔne no firi ɔman baako na wɔn hyɛberɛ nso yɛ baako. (hwɛ nkekaho nnwom 46) 

                              Bayie nyɛ 

                        Kwamaa ee! Bayie nyԑ o!       1 

                         Kwamaa ee! Bayie nyԑ o! 

                         To bayie kukuo yi twene! 

                          Na Abohwim reba o! 

Ɔkura n’aporibaa reba o!       5 

Kwamaa ee! Bayie nyԑ o! 

To bayie kukuo yi twene 

Na wo ho ntɔ wo. 

Mpanimfoɔ kyerɛ sɛ, tete no na mmaa nko ara na wɔwɔ bayie na adeɛ titire a na 

wɔde bayie yɛ ne sɛ, sɛ ɔbaa bi fa afuro a, wɔtumi de bayie no seɛ ɔba no a, ɔda yɛfunu 

mu no. Ɛne sɛ, na wɔnam ‘bayie’ yi so yi ɔba no firi ɛna no yam. Ɛnam saa so na yɛnyaa 

asɛmfua bayie a ɛfiri “ɔba yie” mu. (hwɛ Asiamah 1987).  

Bayie yɛ sunsum mu adeɛ, sɛnea nananom aka ato hɔ no, ɔbayifoɔ na ɔhunu ne yɔnko 

bayifoɔ”. Bio, obi a ɔtumi hunu bayie ne obi a, sɛbe n’ani yɛ ɛnan anaa onim fam. Ɛsiane 

sɛ ɛyɛ sunsum nti, anadwo na ɛtaa yi ne ho adi. Onipa a saa sunsum yi bi wɔ ne soɔ anaa 

ɔwɔ bi no na Akanfo frɛ no ɔbayifoɔ; sɛ ɔyɛ ɔbarima a wɔfrɛ no ɔbɛbonsam 

(ɔbarima+bonsam). Bɔne titire a abayifoɔ die pa ara ne mogyahwieguo, wɔtumi ma obi 

dane ɔkɔwensani, ɔtumi ma ɔbarima dɔ benada na ɔbaa nso ayɛ bonin, wɔtumi brɛ 

ɔdasani ase wɔ abrabɔ mu. (hwɛ Sarpong 1974) 

Abayifoɔ nya asotwe wɔ wɔn nnwuma ahodoɔ ho. Yei kyerɛ bammɔ a Tanɔ de      

bɔ ne mma ho ban firi abɔnefoɔ yi nsam. Yei tumi da no adi sԑ bosomsom nyԑ bonsam 

adwuma sԑnea som bi te sԑ, Kristosom, Nkramosom ne som nkaeɛ binom ka no. Ɛsiane 

sɛ, sԑ abosomsom yԑ bonsam adwuma a, nka Tanɔ nko ntia abayifoɔ. Yei da adi pefee sԑ 

Tanɔ yԑ Onyankopɔn asomafoɔ no mu nkumaa no bi a ɔbɔ nnipa ho ban. Tanɔ dome 

abɔnefoɔ, na ɔhyira ateneefoɔ. Adesuadeԑ titire a, ԑwɔ dwom yi mu ne sԑ, Tanɔ hyira 

ateneefoɔ na Ɔdome abɔnefoɔ.   

 Akanfoɔ som dwumadie mu no, akᴐmfodwom di mu akotene yie. Yei ma bosom 

no asomfogyina akɔmfodwom mu nsɛm so de wᴐn adesrε, ahiasεm ne wᴐn 

amanehunu ahodoɔ dan ᴐbosom no ma ᴐboa wᴐn. Afei, wᴐnam Tanɔ 

akɔmfonnwom so srε bᴐnefafiri firi Onyankopᴐn, ᴐbosom no ne Asaase Yaa ne 

nsamanfoɔ hᴐ. Nnwom yi mu adesuadeԑda adi pefee wᴐ Tanɔ akɔmfodwom “me 

hyɛberɛ nyɛ” (33) mu, wᴐnam so de yi wᴐn gyedie a wᴐwᴐ wᴐ Onyankopᴐn, 

abosom ne nsamanfoɔ mu no adi. (hwɛ nkekaho nnwom 33) 

 Adedankwanta me hyԑberԑ nyԑ oo!    1 

Me hyԑberԑ nyԑ oo! 

Mesrԑ Ɔbɔadeԑ sԑ, 

Ɔnsesa no mma me oo! 

Adedankwanta me hyԑberԑ nyԑ oo!      5 

Me hyԑberԑ nyԑ oo! 

Mesrԑ Taakora sԑ, 

Ɔnsesa no mma me oo! 

Adedankwanta me hyԑberԑ nyԑ oo! 

Mesrԑ nananom sԑ,                                 10 

Wɔnsesa no mma me oo! 

Hyԑberԑ sesafoɔ ee! 

Mesrԑ wo ara hunu me mmɔbɔ oo! 

Yԑhunu sԑ, adwontofoɔ no nam wɔn gyidie a wɔwɔ wɔ Onyankopɔn, abosom ne 

nsamanfoɔ mu de wɔn adesrԑdeԑ reto wɔn anim sԑ wɔnsesa wɔn hyԑberԑ mma wɔn, na 

abrabɔ mu ayԑ den. . Akanfoɔ gyidie ne sɛ, Onyankopɔn bɔɔ adeɛ no, Ɔhunuu sɛ, adeɛ 

biara a wabɔ no yɛ na ɔhyiraa so maa nnipa. Ne saa nti no, Oyankopɔn na ɔbɔɔ abosom 

ne ahonhom nkaeɛ no nyinaa; Yei nti Akanfoɔ gye di ne sɛ, saa abosom ne ahonhom 

nkaeɛ no yɛ Onyankopɔn asiananmmu wɔ asaase yi so sɛ wɔmmoa nnipa. Ɛno nti na 

ɔbayifoɔ kɔ onipa bi ho sɛ, ɔbɛyɛ no bɔne a, ɔbosom no ko tia no no. Yei nti Akanfoɔ 

gyidi sɛ, sɛ nneɛma bi nkɔ yie wɔ wɔn asetena mu na wɔde fa abosom ne ahonhom nkaeɛ 

yinom so ma ɛduru Onyankopɔn anim a, ɔbɛsesa wɔn hyɛberɛ ama wɔn. 

                  Ɔkwan yi a, yԑrekɔ yi 

  Birekuo abɔn mu oo!                  1  

Sansammireku anomaa, abɔn mu oo! 

Agyenkwa Nyame ee!  

Bra bԑgye wo mma oo! 

Ɔkwan yi a, yԑretu yi            5 

Birekuo abɔn mu oo! 

Sansanmmireku anomaa, abɔn mu oo!  

Taakora anomaa ee! 

Bra bԑgye wo mma oo! 

Ɔkwan yi a, yԑretu yi                  10 

Birekuo abɔn mu oo! 

Sansammireku anomaa, abɔn mu oo! 

Mommԑgye mo mma oo! 

Obireku yԑ anomaa bi a, Akanfoɔ gye di sԑ, berԑ biara a ɔbԑbɔn no, na mmusuo 

kԑseɛ pa ara di akyire. Ɛno nti wɔsɔ biribiara mu na ɛnyɛ yie a, wɔsusu sɛ, obirekuo abɔn 

wɔ wɔn abrabɔ mu, ɛno nti wɔbɛhia ɔgyefoɔ bi te sɛ Tanɔ a Onyankopɔn nam ne so 

bɛboa wɔn anaa bɛyi wɔn afiri wɔn haw mu sɛnea dwom (34) mu ɛda adi no.  

Akᴐmfodwom mu nsɛm mpo tumi kyekyere ᴐmanfoɔ werε, twa wᴐn akoma to wᴐn yam, 

ma wᴐn nkuranhyε ne anigyeɛ nso. Wᴐde nnwom no bi nso kyerε ᴐbosom no ho hu ne 

sɛnti a wᴐdane wᴐn wɔ akᴐneabadie nyinaa mu. Sε εba saa a, εma ᴐmanfoɔ no ahoɔden 

sononko wᴐ honhom ne honam fam. Yei tumi sanka ebinom abofuo ne awerεhoɔ ma 

ԑdan sereԑ ne anigyeԑ. Sε obi boto a, ᴐtumi de akɔmfonnwom yi mu nsɛm yɛ 

nwerɛkyekyerɛ.  ( hwɛ nkekaho nnwom 28 )  

University of Education,Winneba http://ir.uew.edu.gh



111 
 

                          Amia ee! Madi amia              1 

Amia ee! Madi abene 

Akɔm Suman Bosom Dadeԑ anko, madi amia 

Agya sԑ wobԑba a, bra ntԑm 

Woamma a, biribi ayԑ me oo!    5 

Amia ee! Madi amia oo! 

Amia ee! Biribi ayԑ me ooo 

Momma me dammirifua,  

Na madi abene o! 

Odiawisie, momma me gyegyeregye  10 

Madi abene o! 

Akɔm Suman Munufie Dadeԑ anko, madi abene o! 

Okumanini, na wobԑba a, bra ntԑm  

Woamma ade-ayԑ me oo! 

Sɛ yɛhwɛ nnwom yi mu nsɛm bi te sɛ, “madi amia oo!, momma me dammirifua, 

na made amiaa, woamma a, adeɛ ayɛ me oo!” Ɛkyerɛ sɛ ɔdwontofoɔ no wɔ ahohiahia mu 

nti ɔhia mmoa afiri Onyankopɔn, Tanɔ bosom ne nnipa a wɔwɔ mmoa bi de ma no nkyɛn. 

Wɔto dwom yi de kyerԑ Tanɔ adɔeɛ a ɔyɛ de boa ne manfoɔ berԑ a wɔwɔ ahohiahia mu.   

Adesuadeԑ titire a ԑwɔ dwom yi mu ne sԑ, obi kɔ ahohiahia, ahokyerԑ anaa amanneԑ bi 

mu a, ԑsԑ sԑ, yԑkɔgyam no na yԑkyekyere onii korɔ werԑ na yԑyi no firi saa ɔhaw no mu 

sɛnea Tanɔ bosomfoɔ yɛ ma n’akyidifoɔ. 

Akanfoɔ de akɔmfonnwom yi bi nso trontrom wᴐn ahemfo, akunini ne abenfoɔ wᴐ 

wᴐn nnepa a wᴐde ama ᴐman no nnyinasoɔ ho. Saa ara nso na wᴐde akɔmfonnwom no bi 

nso pem ahemfo ne ᴐmanfo a wᴐnam sum ase redi ᴐman no awu akutia ma wᴐasakra wᴐn 

adwene. (hwɛ nkekaho nnwomm 36) 

36   Deԑ woayԑ nsua oo!          1 

Obi nyԑ bi mmɔ so ԑ! 

Woayԑ kwaeԑ birentuo a,  

Amansan fa mu agyapadeԑ 

Deԑ woayԑ nsua oo!              5 

Obi nyԑ bi mmɔ so ԑ! 

Woayԑ awia a wohyerԑn ateasefoɔ so 

Deԑ woayԑ nsua oo! 

Obi nyԑ bi mmɔ so ԑ! 

Agya mframa ee!                  10 

Deԑ woayԑ nsua oo! 

Obi nyԑ bi mmɔ so ԑ! 

Tanɔ ee! Nea woayԑ nsua oo! 

Obi nyԑ bi mmɔ so ԑ! 

Nnwom yi yԑ nkamfoɔ nsԑm a, wɔde moma Asidaade kyerɛ nea wayɛ amawɔn. 

Yei yԑ nkuranhyԑ ma ateasefoɔ ne nkyirimma sԑ wɔde wɔn nkwa, ahoɔden, ne wɔn 

mmerԑ bԑbɔ afɔdeԑ ama ɔman no, sԑdeԑ ԑbԑyԑ a wɔn nso daakye wɔn din nyera. 

( hwɛ nkekaho nnwom 37) 

Ɔhene ne hwan, ɔne hwan ne o!      1 

Ɔhene ne Kwaagyebire oo!  

Ɔhene ne hwan, hwan ne o!  

Ɔhene ne nea ɔwɔ din oo! 

Ɔhene ne hwan, ɔne hwan ne o!      5  

Ɔhene ne Katakyie Tanɔ oo! 

Tanɔ kɔmfo akyeamehene daa no adi sɛ, asɛm “Ɔhene” abɔseɛ ne obi a ne ho yɛ 

hene, ɔtumi wura baabiara, ɔyɛ ɔkofoɔ, nnipa bebree nim no, ɔnim ha mu, ɔnim 

ahabannuro; Ne ho yɛ hene kyerɛ sɛ, ɔyɛ obi a ɔnam akwannuasa so boa nnipa; Sɛ obi 

bɛyɛ ɔhene a, na onii no yɛ ɔdehyeɛ wɔ kuro anaa ɔman bi mu. Ɔ-de-hyeɛ ne obi a ɔnim 

kuro anaa ɔman no ahyeɛ nyinaa na n’asefoɔ nso na wɔdii kan bɛduee kuro no anaa ɔman 

no so na wɔnim kuro anaa ɔman no ho abakɔsɛm yie. Sɛ obi yɛ ɔhene a, ɔno na ɔda 

mpɔtam hɔfoɔ nnipa nyinaa ano, ɔno na ɔhwɛ siesie kuro anaa ɔman no mu nsɛmnsɛm ne 

ntawantawa biara hwɛ ma asomdwoeɛba. Ɔno ne obi a ɔgyina ne manfoɔ ne aban ntam na 

ɔhwɛ ma nkɔsoɔ ba ɔman no mu. Sɛ mmusuo bi bɛtɔ ɔman no mu a, ɔno na ɔhwɛ ma 

wɔyi saa mmusuo no sɛnea ɔman no bɛnya ahotɔ. Ɔno na ɔbɔ ɔman no ho ban na afei 

ɔtumi bɔ akonnwa foforɔ ma obi a ne mmɔdenmmɔ sɔ ani wɔ abrabɔ mu. Kwaagyebire 

yɛ mmrane a wɔde bɔ aboa Adowa; Adowa yɛ aboa a ɔsua koraa wɔ mmoadoma nyinaa 

mu nanso ɛsiane ne nimdeɛ, aboterɛ ne ahoɔhare nti, ɔno na ɔyɛ mmoadoma nyinaa mu 

hene. 

Ԑyԑ dwom a Tanɔ akɔmfonnwontofoɔ no to de trontrom Tanɔ de kyerԑ sԑ Tanɔ ne 

abosom nyinaa mu ɔhempɔn. Adesuadeԑ a, ԑwɔ dwom yi mu ne ntrontrom. Yei kyerԑ sԑ, 

obi yԑ adeԑ a ԑsɔ n’abusua, kuro anaa ne manfoɔ ani a, nnipa nyi no boniayԑ na momm 

wɔbԑtrontrom no ne nkwa nna nyinaa mpo ne ne wuo akyi no ne din nyera da. Saa 

nnwom yi hyɛ nnipa nkuran sɛ yɛmmiri yɛn mogya ani na yɛnsom yɛn man nokorɛ mu 

sɛnea ɔman no bɛtu mpɔn na sɛ daakye bi yɛnni hɔ a, ɛso aba no ayɛ nkyirimma deɛ na 

ama daakye bi nkyirima akae yɛn nnwuma pa. (hwɛ nkekaho nnwom 20) 

Bԑdԑbԑdԑ oo!          1 

Yԑbrԑ bԑdԑ 

Sika nyԑ ahahan, na yԑatete ama mo oo! 

Yԑbrԑ bԑdԑ! 

Apolisifoɔ bԑdԑ oo!     5 

Yԑbrԑ bԑdԑ 

Sika nyԑ nsuo, na yԑasesa ama mo oo!  

Yԑbrԑ bԑdԑ! 

Alɔyafoɔ bԑdԑ oo! 

Yԑbrԑ bԑdԑ                 10 

Sika nyԑ anwea na yԑasesa ama mo oo! 

Yԑbrԑ bԑdԑ! 

Ahemfonom bԑdԑ oo! 

Yԑbrԑ bԑdԑ 

Sika nyԑ aboɔ na dԑ oo!           15 

Yԑbrԑ bԑdԑ 

Sika nyԑ aboɔ na yԑatwe ama mo oo!  

Yԑbrԑ bԑdԑ! 

Aboa onipa nhunu ne nua mmɔbɔ, deɛ ɔhia yɛn hɔ mmoa no na yɛhyɛ no aniɛyaa 

ma no yɛ yɛn dɛ. Nea ahia no a, ɔrepɛ adwuma, gye sɛ yɛgye no sika ansa na yɛde ama 

no. Nea obi resisi no a waba yɛn hɔ sɛ yɛn na yɛyɛ mmaranimfoɔ na yɛmmoa no ma ɔnni 

n’asɛm no, ɔno na yɛsan twa yɛn ho sisi no. Apolisifoɔ a obi ho aka mu no, sɛ ebia 

yɛakum ne biribi anaa yɛawia ne ho biribi no, na nka ɛwɔ sɛ polisini no nya ahummɔborɔ 

ma no no, saa berɛ no na apolisifoɔ kookoo asoɔ. Nnipa akɛseɛakɛseɛ redi ɔman yi sika 

nanso yɛnyɛ wɔn hwee no, na asogyafoɔ, apolisifoɔ ne alɔyafoɔ rehunahuna awiemfoɔ a 

ebia ɛkɔm nti sika ketewa bi afa wɔn nsam. Asikafoɔ a wɔwɔ yɛn mu samanahiafoɔ gye 

wɔn sika firi wɔn ho. Yɛbɔ bosea a, na yɛasi ho mpemanim. Ahemfo a wɔde tumi ahyɛ 

wɔn nsa sɛ wɔmmu ɔman no de apoo ne ahunahuna tɔn nsaase mprɛnsa ne mprennan di 

kwa na wɔde nkontompo di hene. Wɔto dwom yi de pem nnipa binom a, wɔnam sum ase 

ɛredi ɔman no awu akutia na ama wɔatwe wɔn ho afiri saa suban bɔne no ho. Yei kyerԑ 

kԑtԑasehyԑ a ɛrekɔ so wɔ nnwuma ahodoɔ mu. 

 Wᴐde nnwom no bi nso tu ᴐmanfo no fo wᴐ nnipa mu nyiyimu ho. Saa ara nso na 

wᴐnam so kasa tia akwadworɔ, pεpεε, korᴐno, awudie, asisie, mmᴐnnaatoɔ ne 

asetena yi mu nnebᴐne a ɛmfa mpuntuo ne nkɔsoɔ mmrɛ ɔmanmu no nyinaa. 

      (hwɛ nkekaho nnwom 38) 

                            Ɔbra yɛmmɔ mma 

Ɔbra yԑmmɔ mma oo!         1 

Mfa w’ani nto agya so 

Mfa w’ani nto ԑna so 

Na ɔbra yԑmmɔ mma oo! 

Ɔbra ne nea woabɔ oo          5 

Mfa w’ani nto wɔfa so 

Mfa w’ani nto obiara so 

Na nni abakomasԑm  

Na ɔbra ne wo ara 

   Na sԑ wo nsa akyi bԑyԑ wodԑ a,   10     

Ɛnte sԑ wo nsa yam     

Nti mia w’ani, na ɔbra yԑ oko oo! 

Wɔde saa dwom yi retu ɔmanfoɔ fo afiri akwadworɔ ho. Wɔkyerԑ sԑ, ɔkwadwofoɔ 

na berԑ biara ɔde ne nsa hyԑ ne dammirifua mu de ne ho to n’abusuafoɔ so. Ɔnim sԑ agya, 

ԑna, anaa wɔfa wɔ hɔ nti ɔmpԑ sԑ ɔbԑyԑ adwuma biara. Adesuadeԑ titire a nnwom yi reda 

no adi ne abakomasԑm anaa tirimudԑ. Obi a ɔwɔ saa suban yi ne obi a n’agya anaa ne na 

anaa ne busuani bi gyinaberԑ bi nti, berԑ biara ɔtu ne ho. Ԑnam saa nti ԑtɔ mmerԑ bi mpo 

a, ɔmpԑ sԑ ɔbԑyԑ adwumaden biara. Yei yԑ suban a ԑmfa nkɔsoɔ mma onipa asetena mu. 

Sɛ yɛyɛ ɔman mma nko ara deɛ, ɛsɛ sɛ, yɛyere yɛn ho yɛ adwumaden ma ɔman no di yie 

na ama yɛn nso yɛanya asomdwoeɛ. Ne tiawa mu no, ɛsɛ sɛ yɛdewene nea yɛbɛtumi ayɛ 

ama ɔman na ɛnyɛ nea ɔman no bɛyɛ ama yɛn.  ( hwɛ nkekaho nnwom 39 ) 

                           Adidi agya 

Adidi agya wɔ hɔ yiɔ      1 

Ԑne muna nam oo! 

Monhwehwԑ nea wo nko ara wobԑdie 

Dwene wo nua ho oo! 

Adidi agya wɔ hɔ yi          5 

Ԑne muna nam oo! 

Asԑm to wo a, agyapadeԑ peewa 

Ntumi nnye wo oo! 

Adidi agya wɔ hɔ yi 

Ԑde muna nam oo!           10 

Tanɔ akɔmfodwom ‘Adidi agya’ yԑ afotuo nnwom a wɔde tu ɔmanfoɔ fo, ɛkyerԑ 

sԑ adefoɔ ntwa wɔn ani nhwԑ ahiafoɔ, ɛfiri sԑ, wiase yi nsateaa nyinaa nyԑ pԑ. Nea ԑbԑma 

yԑn ho atɔ yԑn ne sԑ yԑbԑboaboa yԑn ho. Adesuadeԑ a dwom yi da no adi ne 

pԑsԑmenkomenya. Deԑ ɔyԑ pԑsԑmenkomenya ne obi a ɔfom nneԑma nyinaa fa anaa obi a 

ɔhwehwԑ sԑ nneԑma nyinaa bԑyԑ ne nko ara deɛ. Sɛ yɛte ɔman, kuro, abusua, ekuo ne 

adwuma bi mu na sɛyɛyɛ yɛn adwene sɛ, yɛde adidie bi bɛsie afoforɔ wɔ berɛ a, yɛyɛ 

adikanfoɔ a, asomdwoeɛ a ɛde asomdwoeɛ deɛ yɛnnya bi da. Yei nti ɛsɛ sɛ, yɛhwehwɛ 

afoforɔ yiedie na ama yɛn nso yɛn ho atɔ yɛn, nti na mpanin se, “Nsutafoɔ didi mee a, 

Mamponfoɔ ho atɔ wɔn”. Ne korakora no, yɛhunu sɛ, sɛ ɔkɔm de onipa boro so a, ɔdwene 

adwene bɔne. Tanɔ akɔmfodwom yi reda no adi sɛ, yɛnhwehwɛ afoforɔ yiedie wɔ berɛ a 

yɛyɛ adikanfoɔ. (hwɛ nkekaho nnwom 47)   

Taakora ee! Mayԑyie ni?         1 

Atɔ nkyene akyԑ ee!  

M’ayԑyie ni? 

Mmaa dodoɔ kunu ee!  

M’ayԑyie ni?                              5 

                                                Agya sԑ mankɔ ahabayerԑ a  

Amansan bԑwe atwa oo!                    

Taakora ee! M’ayԑyie ni? 

Mayԑ sapɔ funu, 

 wɔfa me hia da                           10 

Atɔ nkyene akyԑ ee!  

M’ayԑyie ni oo! 

Taakora ee! M’ayԑyie ni? 

Mayԑ sapɔ funu,                        15 

wɔfa me hia da          

Atɔ nkyene akyԑ ee!  

M’ayԑyie ni oo! 

Nkyene yɛ adeɛ a yɛde kora anaa siesie nneɛma sɛnea ɛbɛyɛ a ɛnsɛe na ɛbɛtumi 

asi hɔ akyɛre. Bio, yɛde yɛ aduane ma ne dɛ si pi, afei nso yɛde yɛ nnuro ahodoɔ de sa 

nyarewa. Tete no na nkyene yɛ adeɛ a na ɛho yɛ den yie. Ɛsiane bo a ɛsom ma nnipa nti, 

sɛ obi kyɛ wo nkyene a, na woakyɛ wo adeɛ kɛseɛ pa ara, Yei kyerɛ sɛ nnipa ntumi 

nkwati nkyene wɔ n’asetena mu.  

“Ahabayerɛ” yɛ nsɛmfua nkabomu a, “ha” ne “bayerɛ” (ha mu bayerɛ anaa kwaeɛ 

mu bayerɛ). Ɛsiane sɛ ɛyɛ kwaeɛbayerɛ nti, ɛnyɛ obiara na ɔdueɛ. Nti yɛfa no sɛ ɛyɛ 

amansan bayerɛ a, obiara a ɔpɛ no tumi kɔpɛ bi wɔ berɛ a obiara nsi no kwan. ‘Atwa’ no 

nso yɛ ahabayerɛ anaa kwaeɛbayerɛ bi a ‘awene so’ na ɛyɛ nhomanhoma a ɛnyɛ mma 

nnipa sɛ wɔdi. Mpanin ka sɛ, “woankɔ ahabayerɛ a wowe atwa”. Ahabayerɛ dwoɔ anaa 

ne tu ɛyɛ den yie ɛsiane ne nkaseɛ nti, nnipa bebree mpɛ ne dwo. Ɛno nti sɛ obi bɔ 

mmɔden kɔdwo bi ba a, nnipa a wɔsusu sɛ anka wɔwɔ ahoɔden sɛ wɔkɔ bi, na aniha ne 

akwadworɔ nti wɔankɔ no, na wɔyi ahabayerɛ a ɛyɛ atwa anaa nhomanhoma yi ma wɔn.  

“Sapɔ funu” kyerɛ adeɛ bi a, nnipa susu sɛ ɛho nhia na yɛyi no akwa. Nanso sɛ 

mmerɛ bi so na yɛkɔ ahokyerɛ anaa ahohiahia mu a, yɛtwa yɛn ho san kɔhwehwɛ adeɛ a 

na yɛdwene sɛ ɛho nhia mma nnipa a yɛyii no akwa no akyire kwan bio. Ne nyinaa 

nkamfua no, ɛyɛ adeɛ bi a yɛn ani kɔdi akyire wɔ berɛ a yɛkɔ ahohiahia mu. Tanɔ 

akɔmfonnwontofɔ de nnwom yi rekyerɛ ɔmanfoɔ hia a, ɛhia sɛ, obi de ne ho bɛsi hɔ aboa 

afoforɔ na ɛbɛwie aseɛ no, wɔmmu anaa wɔnnkyerɛ anisɔ wɔ nnepa a obi ayɛ ama wɔn. 

Wɔto nnwom yi de kyerɛ sɛ, nnipa bebree na Tanɔ ayɛ bi ama wɔn na asi wɔn yie wɔ 

abrabɔ mu nanso wɔnnyi no ayɛ. 

‘M’ayԑyie ni!’ yԑ afotuo nnwom a Tanɔ akɔmfoɔ to de kyerԑ ɔmanfoɔ sԑ, sԑ obi yԑ 

biribi pa bi ma wo a, ma w’ani nsɔ na fa aseda anaa ayԑyie a ԑfata ma no. Adesuadeԑ a 

ԑwɔ dwom yi mu ne bɔnniayԑ nyɛ: Boniayԑ ne onipa a deԑ obi ayԑ ama no no nsɔ n’ani 

ɔkwan biara so, nnwom yi rekyerԑ yԑn sԑ, ԑnsԑ sԑ onipa biara yԑ boniayԑ. 

( hwɛ nkekaho nnwom 40)  

   Nsusua aso aba  

Nsusua aso aba o!           1 

Ntorowa bo nnwo 

Ne nyinaa firi ɔtan 

Nsusua aso aba o! 

Nsusua aso aba               5 

Ntorowa bo nnwo 

Ne nyinaa firi ahoɔyaa 

Nsusua aso aba o! 

Nsusua aso aba  

Ntorowa bo nnwo           10 

Ne nyinaa firi anibere 

Yeinom twe mpontuo kɔ akyire 

Momma yԑmfa ɔdɔ ntena 

Na ɔdɔ na ԑyԑ oo! 

Wɔde saa nnwom yi retu fo sԑ, ɔtan, ahoɔyaa, anibere ne nantitwitwa yԑ suban 

bɔne a, ԑnsԑ sԑ yԑbɔ din koraa wɔ yԑn asetena mu. Sԑ yԑpԑ sԑ yԑnya anigyeԑ, ahotɔ, 

asomdwoeԑ ne mpontuo wɔ abrabɔ mu deԑ a, ԑsԑ sԑ yԑde ɔdɔ nko ara na ԑtena.   

 Apᴐmuden ho akwankyerε, nnuanepa die, ahofama a εsom bo ne amanneԑ mu 

nsεm nyinaa, akᴐmfodwom di ho dwuma. Afei, wᴐnam nnwom yi so ka abᴐpᴐn, 

mmoatia, nsuo ne nnua ho nsεm ma ᴐmanfoɔ no nya ho nimdeε ne nhunumu. 

Yeinom nyinaa yε dwuma a akᴐmfodwom di de ma Akanfoɔ nteteԑ a εsom bo na 

εkorᴐn. 

Ԑwom sε agofomma a akᴐmfodwom si wᴐn anan so nnya wᴐn berε so akatua 

sεnea εsε wᴐn deԑ, gyidie a wᴐwᴐ ne sε wᴐreyε wᴐn kra ho adwuma de apε daakye 

akatua afiri wᴐn bᴐfoɔ hᴐ,na ɛno na ɛsom bo ma wᴐn. Yei nti εma wᴐn mu biara yi ne 

yam di dwuma yi ma εsᴐ ani, sɛnea ɔsom nkaeɛ no gyidie kyerɛ wɔn pɛpɛɛpɛ no. 

4.3. Ɔkwan a yεbεfa so de abͻ Akͻmfodwom ho ban 

 Akanfoɔ bu no sɛ akᴐmfonnwomma nkyerɛkyere pa, na ɛtenetene nnipa sεnea 

akristofoɔ, nkramofoɔ ne ɔsom nkaeɛ nnwom ne wɔn nkyerɛkyerɛ tenetene nnipa pɛpɛɛpɛ 

nti, nnapᴐnna a wᴐde som wᴐn abosom na wᴐtaa to. Ɛsiane sε nnwom no nhyehyεeɛ wᴐ 

anwonsεm su nti, ne toɔ na εma yεnya atenka yie. Ne saa nti no, ama Akanfoɔ ntoto wᴐn 

nnabᴐne bi te sε Fofie, Akwasidae ne Awukudae ase koraa. ͻkwan a ͻmanfoɔ a me ne 

wͻn twetwee nkͻmmͻ no kyerεε akwan a sε yεfa so a εbԑtumi abͻ akͻmfodwom ho ban 

no bi na ԑdidi soɔ yi: 

i. Ɛsε sε yεkyere dwom no gu kasakyerԑ afidie so  

Ԑsε sε yεkyere dwom no bi gu kasakyere teepu anaa apaawa so na berɛ ano, berɛ 

ano, yɛbɔ ma afoforɔ tie emu nsɛm no, na akanyan ɔmanfoɔ a wɔhia akɔmfodwom no 

bi akɔtɔ, na afei nso yεde bi nso asie agya nkyirimma sεnea εbεyε a dwom no ase 

nhye. Saa ara na wͻn a me ne wͻn twetwee nkͻmmͻ wɔ Tanɔboase berɛ a na mereyɛ 

nhwehwɛmu afa Tanɔ akɔmfodwom ho no binom kyerεε mu fae. “Megye di sε, sε 

yεkyere saa nnwom yi a ayε ne ho sε εretwam yi gu kasakyere afidie so a, εbεboa ama 

nkyirimma a wͻnnim saa dwom yi mpo na wɔayera afiri wɔn amammerɛ ne amanneɛ 

ho no anya bi atie, asua, ate ho mpanninsεm ama akͻmfodwom akͻ so atu mpͻn wͻ 

Akanfoɔ mu.” 

 

ii.       Ɛsε sε yεkyerɛ dwom no wͻ sukuu ahodoɔ mu. 

Bio, εsε sε yεkyerε nnwom no wͻ yεn sukuu ahodoɔ mu sεnea yεkyerε Akanfoɔ 

nnwom ahodoɔ no ara pεpԑԑpԑ, yei bεboa ama sukuufoɔ no ahunu nnwom no mu nsεm ne 

sεnea yεsi to no. Saa ara na afoforɔ nso kyerεε wɔn nsεm mu fae, ɛsiane sɛ’ wɔsusu sɛ 

Akanfoɔ gyedie ne adeɛ a ɛdi kan wɔ Akanfoɔ amammerɛ ne amanneɛ nyinaa mu. Ɛno nti 

sε yεkyerε nnwom yi wͻ sukuu ahodoɔ mu sεnea wͻkyerε Akanfoɔ nnwom ahodoɔ no a, 

εbεboa pa ara, ԑfiri sε mmɔfra no bεsua to, na berԑ a wͻreyε saa no nyinaa no, na nnwom 

no reka wͻn tiri mu na wɔafa emu aba abɔ wɔn bra”. 

iii.      Ɛsε sε yεtintim nnwom yi gu nwoma mu. 

Ɛsɛ sε yεtintim nnwom yi wͻ nwoma mu na yεtͻn no aboͻmmerε sεnea εbεyε a 

asuafoɔ ne wͻn a wͻbεpε sε wͻbεkenkan no bεtumi atͻ bi akenkan. “Mpanin se, nimdeε 

wͻfa no obi nkyεn enti megye di sε, sε wɔtintm akͻmfodwom yi gu nwoma mu na wͻtͻn 

no aboɔ mmerԑ so a, εbεboa ama wͻn a wͻpε sε wͻbεtͻ bi no atumi atͻ akenkan”.  

iv.       Ɛsε sε wͻto nnwom no wͻ adwabͻ ase 

Sε ᴐkᴐmfoɔ bi ka nkyene gu a, εsε sε wᴐyε ᴐsom de gya no kwan kata n’akyi wͻ adwabͻ 

ase to dwom yi bi ma nnipa hunu sε saa nnwom yi nso ka Akanfoɔ nnwom ahodoɔ no ho. 

Nea mahunu firi tete bεsi nnε ne sε, sε ͻkͻmfoɔ bi wu na wͻreyε n’ayie anaasε sε 

akͻmfoɔ yi redi wͻn dwumasono bi a, mpεn pii no wͻtaa yε no kokoam a εmpue 

badwamenti εmma nnipa nhunu saa nnwom yi. Nanso megye di sε, sε wɔfiri aseԑ de 

nnwom yi di dwuma wͻ adwabͻ ase ne mmeammea bi a εtete saa a, nkorͻfoɔ bεsɔ 

akͻmfodwom mu twitwe, ɛsiane nkuranhyɛsɛm, awerɛkyekyerɛsɛm ne afotuo a ɛwɔ mu 

nti. 

 

 v.  Ԑsε sε wͻto akͻmfodwom wͻ akanfoɔ nnapɔnna mu. 

Akanfoɔ bu nnabi te sε Fofie, Akwasidae ne Awukudae nnapɔnnna enti, sε ԑduru 

saa nna no a, wɔyɛ amammerɛ ne amanneɛ sononko de hyia saa nna no de dwera wɔn 

abosom. Na wɔnam saa amammerɛ ne amanneɛ yi so to akɔmfonnwom, boro twene, sa 

ano saa ara ma nkorͻfoɔ hunu som a akɔmfonnwom yi som bo ma Akanfoɔ. “Nea yεhunu 

firi yεn mmɔfraberԑ mu bԑsi nnε a yεayε mpanimfoɔ wͻ kurom ha ne sε, sε ԑduru 

nnapɔnna bi te sε Awukudae, Fofie ne Akwasidae a na wͻto akͻmfodwom yi nanso ɛnnɛ 

ɛnte saa. 

vi.      Ɛsɛ sɛ akɔmfoɔ da wɔn dwumadie adi wɔ kurom 

Ɛsɛ sɛ berɛ ano, berɛ ano abosomfoɔ no firi abosomfie ba kurom bɛda wɔn 

dwumadie ahodoɔ adi wɔ badwam: Yɛwɔ kasa bi sɛ, “Sɛ Mohammed ampini bepɔ no ho 

a, bepɔ no ankasa bɛpini Mohammed”. Ne saa nti no, ɛduru mmerɛ bi a, ɛsɛ sɛ, 

abosomfoɔ ne akɔmfoɔ firi abosomfie bɛda wɔn dwumadie ahodoɔ adi wɔ kurom-ne titire 

baabi a, ɔmanfoɔ bɔ dwadataa hyia mu di dwuma ahodoɔ. Ɛsiane sɛ, ɛyɛ nnipa binom 

fɛreɛ sɛ, wɔbɛtutu wɔn nan akɔ abosomfie hɔ ɛsiane wɔn som nhyehyɛeɛ nti.  

vii   Ɛsɛ sɛ yɛyɛ akɔmfodwom ho nkyerɛkyerɛ wɔ Radio ne  TV ahodoɔ so 

Me ne wɔn nkɔmmɔdie mu no ɛbinom ka sɛ, ɛsɛ sɛ, yɛma wɔn a wɔwɔ nimdeɛ wɔ 

akɔm ne akɔmfodwom mu kyerɛkyerɛ nnepa a, ɛwɔ akɔmfodwom mu ma afoforɔ hunu. 

Ɛsiane sɛ, ɛnnɛ wiase abɛyɛ ketewa bi ɛnam nimdeɛ a akɔ nkan wɔ ntanɛte, radio ne TV 

so nti. Ɛsɛ sɛ berɛ ano, berɛ ano yɛboa ma akɔmfoɔ nso bɛyɛ wɔn som wɔmfidie ahodoɔ 

no so na wɔto wɔn nnwom ahodoɔ no bi kyerɛkyerɛmu pefee ma ɔmanfoɔ tie na ama 

wɔahunu nnepa a ɛwɔ akɔmfodwom mu, sɛnea berɛ bi na Afrikania sofopanin Nana 

Ɔkɔmfoɔ Damoah yɛ no. 

viii         Ɛsɛ sɛ asoeɛ a wɔhwɛ amammerɛ ne amanneɛ so boa adwontofoɔ 

Awerɛhosɛm ne sɛ, yɛwɔ asoeɛ a wɔhwɛ amammerɛ ne amanneɛ, anigyedeɛ ne 

agodie mu nsɛm so, nanso saa asoeɛ ahodoɔ yi ayi Akanfoɔ som ne wɔn gyidie ayɛpamu. 

Nti ɛsɛ sɛ, wɔboa adwontofoɔ ma wɔpagya akɔmfodwom mu ma nnipa hunu wɔn 

amammerɛ ne amanneɛ, ɛsiane sɛ, mpanin se, “sɛ wobu wo suman animtia a ɛnya wo”.  

4.4. Muabɔ 

Ɔfa a εtɔ so ɛnan yi mu no, mekasa faa kasasuo mpεnsεmpԑnsԑmu ahodoɔ a εwͻ 

Tanɔ akᴐmfodwom mu a εyε abodin/mmrane, nnyinahͻma, nteamu, ntimu, mfoniyε, 

ntotohosεm, sεnipa, kasakoa, abirabɔ ne ԑbԑ. Sεnea akͻmfodwom nhyehyεeɛ ne ne toɔ teԑ 

ne nsɛntitire anaa adesuadeaԑ titire a ԑwɔ Tanɔ akͻmfodwom mu, ͻkwan a yεbεfa so abͻ 

akͻmfodwom ho ban nyinaa, nso puee wɔ ɔfa yi mu. 

ƆFA A ƐTƆ SO ƐNUM 

AWIEEƐ: MMOANO, NSUSUI NE ADWENKYERε 

1.0  Nnianim 

 Ɔfa yi bɔ nhwehwɛmu dwumadie no nyinaa tɔfa. Ɛkasa fa Akanfoɔ 

akɔmfonnwom mu nsɛntitire ahodoɔ ho. Ɛtoa so de dwumadie yi nhwehwɛmunso to dwa. 

Ɛno pa ho a, yɛhunu nsusuiɛ ahodoɔ ɛtae nhwehwɛmu no akyi. Afei ɛde nhwehwɛmu yi 

adwenkyerɛ ba awieeɛ. 

5.1. Awieeɛ: Mmoano 

εyε onipa biara asεdeɛ ne asodie sε ᴐbᴐ n’agyapadeɛ ho ban firi awudifoɔ, 

awurukafoɔne akorɔmfoɔ nsam, na ama wɔanya biribi de agya nkyirimma de ayε nkaeɛ, 

na ɛsiane sε Akanfoɔ amammerɛ ne wᴐn amanneɛ no mu pii akᴐyε asesesεm a 

wᴐntintimm no nwoma biara mu nti, ama emu nnepa pii a ɛtwa sε yεde sie ma nkyirimma 

University of Education,Winneba http://ir.uew.edu.gh



125 
 

no atwitwa asisi a, εreyɛ ayera mmaako-mmako. Yei nti na ɛtwa sε, yɛn a yεnya nwoma 

mu nimdeε ne nhunumu wᴐ Akanman mu no keka yεn ho, yε nhwehwεmu wᴐ yεn 

agyapadeɛ yi ho de pere ne ti. Nhwehwεmu a mayε yi bεtumi ama yεatintim Akanfoɔ 

akɔmfonnwom yi ama nkyirimma akenkan no daakye na wᴐagyina soahwehwɛ nea akeka 

mu no akyi kwan na ama Akanman afa ne ntoma pa afura. Yei nti megye di sε 

akᴐmfodwom ho dwumadie a meyεε no Tanɔ bosomfie a ɛwᴐ Tanɔboase-Takyiman, 

Bono-Ahafo Mantam mu no bεyε akwankyerε pa ne nkanyan honhom ama afoforɔ de ayε 

n’akεseɛ de aboa Ghana ne Akanman nwomasua mpontuo. Ɛsiane sε ᴐsoro boa nea ᴐboa 

ne ho nti, Onyame bεma wᴐn ho akwankyerε ne nhunumu sεnea ᴐde domm me wᴐ 

dwumadie yi di mu ara pε.  

Mpanimfoɔ se, “Nea ᴐreforo dua pa na wᴐpia no”, nti menim sε ankorɛnankorɛ ne 

akuoahodoɔ a saa nnipa yi bεhia wᴐn mmoa nyinaa renni wᴐn hwammᴐ ara da. Sε Bεkoe 

din fata no a, εfata no wᴐ akonno na εnyε nkwankwaannuaase, enti momma yεmfiri nnε 

ntu botaeɛ yi ho anammᴐn na, akyea nso emmui sene abεbu nyinaa dε.  

5.1.1.   Dwumadie no mmoano 

Nhwehwεmu yi ada no adi sε kasasu ahodoɔ pii wͻ Tanɔ akͻmfodwom mu, 

nkͻmmͻtwetwe, ahwεeɛ ne akenkan na εboaa me maa menyaa nsεm de dii dwuma yi, 

nnipa a me ne wͻn twetwee nkͻmmͻ no mu dunsia (16) a ɛyɛ ɔha nkyekyɛmu aduowɔtwe 

(80%) yiyii nhwehwεmu no nsεmmisa no nyinaa ano maa dwumadie yi wiee pεyε. ᴐhaw 

ahodoɔ a mefaa mu wᴐ nhwehwεmu yi mu yε animtiabuo a nnipa bi buu me sε mannya 

hwee anyε ho nhwehwεmu sε akᴐmfodwom a wᴐgye di sε, εyε atetesεm ne adeɛ a εho 

nhia wᴐ εnnε Ghana a anibue aba yi mu  

5.2. Nsusuiɛ 

University of Education,Winneba http://ir.uew.edu.gh



126 
 

Nnwom yε adwinneɛ a nnipa de da kasa ahodoɔ adi de reto wᴐn amammerɛ ne 

wᴐn amanneɛ ahodoɔ mu nkyene de akyerε nnipa ko a wᴐyε. Ayε ᴐman agyapadeɛ a ɛtwa 

sε ᴐman mma no nyinaa de koroyε bᴐ ho ban kora no yie. Ɛsiane sε Onyankopᴐn na 

ᴐkyεɛ nnipa kasa maa no adwene ne εnne a wᴐde to nnwom ahodoɔ nti, nnwontofoɔ nso 

mpa ᴐsom a ᴐdasani de som Onyankopᴐn mu ara da. Ɛsiane sε nnipa dᴐᴐso, na yεgu 

ahodoɔ nti, ama ᴐsom nnwuma no nso gu ahodoɔ saa ara. Ɛsiane nnwom so mfasoɔ a 

εmma ᴐka wᴐ ᴐsom dwumadie mu nti, nnwom nso mpa abosonsom, kristosom ne 

nkramosom mu koraa. Nnwom nam ne dε so ma anigyeɛ, awerεkyekyerɛ, nkanyan ne 

ahosεpε enti sε biribi pε sε ɛfiri soro bεte bayerɛ ahoma mu wᴐ saa nsεm yi ho de tia 

nnipakuo bi a, εnneɛ na εyε nnipa no nyinaa asεdeɛ sε wᴐde koroyε, akokoɔduru ne nsiyε 

ka bom yi no akwa. 

Megyina saa nsεm yi so tu nnipa a wᴐbu akᴐmfodwom animtiafo sε, wᴐnsakra 

wᴐn su, ɛfirisε εno ne nnwom a Akanfoɔ de gyegye sᴐreɛ a wᴐsᴐre wᴐn anyame ma ɛwie 

mudie. Bio, Akanfoɔ bu saa nnwom yi akronkronneɛnti wᴐn a wᴐbu no sε εyε ᴐbonsam 

ahodeɛ bi no nhunu sε, wᴐreyε aka aboro nea wᴐbεtumi awe so. 

Bio, εsε sɛ, dodoɔ a wᴐtoto saa dwom yi ase no hunu sε ɛdi Akan kasa ne wᴐn 

amammerɛ mu akotene enti wᴐto twene a, εnyε yie. Sε yεte nnwom ahodoɔ wᴐ kasa 

ahodoɔ mu a, εkyerε tumi ne abᴐdeɛ su ahodoɔ a Onyankopᴐn yii no adi wᴐ n’adebᴐ mu 

nti, ɛtwa sε dodoɔ a wᴐkasa tia akɔmfonnwom no hwε wᴐn kasa mu yie. Mpanimfoɔ se, 

“Sε obi nte wo kasa a, ᴐnte w’asεm ase.” Megyina saa nsεm yi so tu wᴐn a wᴐko tia 

akᴐmfodwom no fo sε, “wosere Donkɔ hwerema a, wonte ne dwom” nti wᴐntwe mmεn 

asuo ho na wᴐbεte sɛ ᴐkᴐtᴐ rebɔ wa, sεnea matwe abεn asuo ho ate m’asom asɛm no. 

Afei, Akanfoɔ a wᴐate wᴐn amammerɛ ne wᴐn nnwom,ne titire akɔmfodwom so 

atua ɛsiane nkramosom, kristosom ne ɔsom nkaeɛno nkae nhunu sε,“okusie se ᴐbεdane ne 

ho ahweaa a, ne dua poma no;” Bio, sε wunnya biribi mma w’ase a, wommᴐ no korᴐno 

enti sε nnipa yi nni hwee yε de boa wᴐn man a, wᴐnyε komm nhwε wᴐn a wᴐdᴐ ᴐman no 

na wᴐwᴐ ᴐpε sε wᴐbεyε biribi pa bi de agya nkyirimma. 

Ɛnnɛ yi mpontuo a ɛrekɔ so wɔ aman ahodoɔ ne nnipa pii abrabɔ mu no fa kɛseɛ 

no a gyina kasa, amammerɛ ne amanneɛ so, a nnwontoɔ nso mpa mu. Ɛwom mu sɛ kasa 

di tintinman wɔ yɛn nkutahodie mu deɛ, nanso yɛntumi nkwati Akanfoɔ nnwom ahodoɔ a 

akɔmfodwom nso di mu akotene. Sɛ akɔmfodwom ho hia wɔ yɛn mpotuo mu deɛ a, na 

ɛsɛ sɛ yɛhwɛ bɔ ho ban anaa kora no yie na atumi atim hɔ afe bɔɔ. Megye di sɛ, sɛ yɛfa 

anammɔn ahodoɔ yi so a, ɛbɛma Akanfoɔ akɔmfodwom agye nhini wɔ yɛn asetena ne yɛn 

abrabɔ mu na aboa ama yɛatu mpɔn. 

Nhwehwɛmu yi ada no adi sɛ, Akanfoɔ akɔmfonnwom da nnepa pii adi, na ɛboa 

ma nnipa ani ba ho so. Saa nnepa yi binom ne bɔnefakyɛ, ɔdɔ, obuo, ayamyɛ, koroyɛ, 

tema, nkuranhyɛ ne Nyamesuro. Bio, akɔmfonnwom boa ma nnipa yɛ ahwɛyie wɔ suban 

bɔne binom te sɛ mmaa a yɛteetee wɔn, mmɔnaatoɔ, sikanibereɛ ne nnipa nyiyimu a adi 

yɛn tiri mu dɛm wɔ nnɛ mmerɛ yi mu. Afei nso akɔmfonnwom boa ma nnipa tu ne ho si 

hɔ yi wɔn akoma mu fa wɔn abosom so som Onyankopɔn wɔ tenee ne nokorɛ mu ma ebi 

nso so nnipa so, ne titire wɔn a wɔsom wɔ abosomfie. Ɛno nti Akanfoɔ hwɛ so de hyehyɛ 

wɔn nnwom ahodoɔ a, akɔmfonnwom nso di mu akotene.  

Mesusu sɛ, yɛnkyerɛ akɔmfodwom yi wɔ yɛn sukuu ahodoɔ mu sɛnea yɛkyerɛ 

Akanfoɔ nnwom ahodoɔ no ara pɛpɛɛpɛ. Bio, ɛsɛ sɛ berɛ ano berɛ ano, yɛboa ma 

akɔmfoɔ nso bɛyɛ wɔn som wɔ radio ne TV so, to akɔmfonnwom ahodoɔ yi bi 

kyerɛkyerɛ mu fann ma ɔmanfoɔ tie sɛnea berɛ bi a atwam na Afrikania ɔsofo Nana 

Ɔkɔfoɔ Damoa yɛ no. Yie bɛboa ama ɔmanfoɔ ahunu nnepa a ɛwɔ akɔmfodwom mu.  

 Mewɔ awerɛhyɛmu sɛ, saa nsusuiɛ ahodoɔ yi bɛboa ama nnipa pii a wɔsusu sɛ 

akɔmfonnwom yɛ bonsam nnwuma na ɛno nti ɛnhia sɛ mpo yɛtie no asesa wɔn adwene 

na wɔagye akɔmfonnwom nso atomsɛnea wɔagye Akanfoɔ nnwom nkaeɛ no atom ara pɛ.  

5.2.2 Adwenkyerε 

Abibifoɔ dodoɔno ara na wɔatu wɔn nsono agu de atɛntrehuo ahyɛ mu ɛnkanka 

Ghanafoɔ. Ɛne sɛwɔreyɛ ato wɔn hyɛberɛ atwene na wɔakɔfa ananafoɔ anaa aborɔfo deɛ. 

Ghanafoɔ dodoɔ no ara na wɔsusu sɛ nneɛma biara a ɛyɛ aborɔfo anaa ananafoɔ deɛ no yɛ 

papa sene Abibifoɔ deɛ a Ghanafoɔ nso di mu akotene.  Wɔnnye wɔn kasa, amammerɛ ne 

amanneɛ a Onyankopɔn de adom yɛn no ntom. Yɛhunu sɛ, ɔmanfoɔ dodoɔ no ara a 

wɔakɔ sukuu aduru akyire no ara ɛmmu yɛn kasa, amammerɛ ne amanneɛ no. Ɛnam 

amannɔne atrantwie a Ghanafoɔ dodoɔ no ara redi nti wɔbu yɛn kasa, amammerɛ ne 

amanneɛ abomfiaa. Ebinom mpo susu sɛ ɛho nhia sɛ yɛbɛkyerɛ yɛn kasa, amammerɛ ne 

amanneɛ wɔ yɛn sukuu ahodoɔ mu. Wɔde obuo ne anidie ma wɔn a wɔtumi ka, kenkan na 

wɔtwerɛ amannɔne anaa Borɔfo kasa no mmom. Ɛne sɛ, wɔse, sɛ wokɔ nnwuma bebree 

mu a, Borɔfo kasa, amammerɛ ne amanneɛ na wɔde di dwuma. Sɛ yɛkɔ adwadie mu nso 

a, saa ara, ɛfiri sɛ, ɔman no afa ato ne ho sɛ ɔde borɔfo kasa bɛdi dwuma biara wɔ aban 

mu. Sɛ wohwɛ Ghana ha a, nwomasua mu abenfoɔ bebree no ara na wɔntumi ntwerɛ, 

nkenkan wɔn ara kasa a wɔwoo wɔn mu. Ne ka koraa mpo, sɛ wɔreka a, na Borɔfo kasa 

nenam mu nanso mpanin se, “okusie se ɔbɛdane ahweaa a, ne dua poma no”. Yɛyɛ deɛn 

koraa a, yɛyɛ Abibifoɔ.  Yɛntumi nnane aborɔfo wɔ kwan biara so. Sɛnea madi kan aka 

dada no, yɛhunu sɛ nnipa dodoɔ no ara na wɔnim ananafoɔ kasa ahodoɔ bi te sɛ, Borɔfo, 

Frɛnkye, Gyaaman, Soahili ne ade a, wɔnnim wɔn ankasa deɛ ho maakye mpo, wɔnnim 

sɛnea wɔka no kampɛsɛ wɔahunu ne twerɛ. Ghanafoɔ binom mpɛ sɛ wɔn mma bɛsua wɔn 

kasa, amammerɛ ne amanneɛ wɔ fie na sɛ mpo wɔkɔ sukuu a, wɔakyerɛ wɔn. Sɛ yɛhwɛ 

no yie pa ara, yɛhunu sɛ, aman ahodoɔ a atu mpon wɔ abrabɔ mu no nyinaa de wɔn 

ankasa kasa, amammerɛ ne amanneɛ na wɔde yɛ biribiara wɔ wɔn asetena mu na ɛno na 

aboa wɔn ama wɔatu mpon sene Abibifoɔ no. Na adɛn nti na yɛn deɛ yɛmfa yɛn kasa, 

amammerɛ ne amanneɛ nyɛ adwuma? Nka yei bɛboa ama yɛn kasa no ayini na ɔman no 

nso atu mpɔn. 

Megye di sε dwumadie yi yε sakwan ma dwumasono a ɛtwa sε yεdi de boa 

Ghanaman ne Akanman amammerɛ ne ne nwomasua mpontuo no ho. Nanso εnam sε 

yεde anammᴐntuo baako pε na εhyε borᴐfokwansin apem ase nti, menim sε pii no ara 

bɛgyina kakra yi so de atrε dwumadie yi mu ama Akanfoɔ asɔ mu sei ara twitwe. Sε obi 

pε sε ᴐtrε dwumadie yi ahyeε mu a, εyε me nsusuiɛ sε ᴐbεma n’ani so akᴐ nsεntitiri a 

ɛdidi soɔ yi ho na watumi atu ho anammᴐn pa. 

1. Nhwehwεmu a εfa nea εyεe a ᴐbosom Tanɔ bɛpuee Tanɔboase a εwᴐ Takyiman 

Mansini mu. 

2. Sεnea wᴐtete akᴐmfo wᴐ Tanɔ abosomfie wᴐ Tanɔboase-Takyiman. 

3. Akᴐmfodwom bεtumi agye nhini wᴐ ananafoɔ asaase so daakye sεnea asᴐredwom 

retu mpᴐn wᴐ yεn ankasa amamfo so εnnε yi?  

4. Nsonsonoeɛ bεn na εda Tanɔ akᴐmfodwom ne Asᴐredwom ntam? 

5. Nsonsonoeɛ bεn na εda Tanɔ akᴐmfodwom ne Abɔfodwom ntam? 

6. Nsonsonoeɛ bεn na εda sεnea wᴐsa yare wᴐ Tanɔ abosomfie ne sεnea ananafo sa 

yare? 

NKEKAHO 

Anototo nsεmmisa  

A) Sεnea ͻmamfo de Akͻmfodwom di dwuma wͻ mo mpͻtam ha yi ma no yε akͻnɔ, 

gyina saa nsεm yi so na yiyi saa nsεmmisa yi ano: 

i.  Kasasu ahoroɔ bεn na wahu sε ɛdi akoten wͻ mu? 

ii. So mfasoɔ bi wͻ kasasu a ɛdi dwuma wͻ Akͻmfodwom mu anaa? 

B) Yεn nananom de akͻmfodwom adi dwuma firitete de abεsi nnε, sεn na yεhunu 

akͻmfodwom nhyehyεeɛ, ne toɔ ne ne dwumadie wͻ yinom mu?  

i. Berɛ a wͻreda Akͻmfo nketewa a wͻawie wͻn nteteweɛ adi 

         ii       Berɛ a wͻrehyε Akͻm ase. 

          iii     Berɛ a ͻkͻmfoɔ bi awu na wͻreyε n’ayie? 

C) Nhyehyεeɛ pa bεn na wogye di sε εkͻ so a εbεboa ama yεabͻ Akͻmfodwom ho 

ban wͻ… 

i. Nnε nnεεmmafo asetena yi mu a nnwom ahorow apue? 

ii. Ankorεankorε (Akanfoɔ) fam?  

Tanɔ akɔmfonnwom a mede yɛɛ nhwehwɛmu no bi 

1.           Mesrε Onyame sε ᴐmmoa me 

ᴐfrε:  Mesrε oo, mesrε Onyame sε ᴐmmoa me oo! 

 Tanɔ ee, ᴐbaatampa Taa Kwasi ee! 

Wo a wote sε mframa 

Mefrε wo a, boa me oo! 

Wowͻ mmaa nyinaa 

εmmᴐ hyire oo,  

Akᴐm mmᴐ hyire oo! 

Ɛfiri ᴐkᴐmfo Anɔkye pεn so. 

Woyε adutwam, 

Woyε tatahwe. 

Nnyeso: Mesrε oo, mesrε sε boa me oo! 

Tanɔ ee, ᴐbaatampa Taa Kwasi ee!    

Mefrε wo a, boa me oo! 

εmmᴐ hyire oo,  

Akᴐm mmᴐ hyire oo! 

Ɛfiri ᴐkᴐmfo Anɔkye pεn so. 

Woyε adutwam, 

Woyε tatahwe. 

2.                    Mmerɛ yi adane 

     Ɔfrɛ:  Mmerԑ yi adane! 

Mmerԑ yi adane Kwadwo ee! 

Kwadwo Fɔdwoɔ ee!  

Mmerԑ yi adne oo! 

Kwakuo nte mma ne ba bio oo! 

Mmerԑ yi adane oo! 

Mmerԑ yi adane Kwadwo ee!  

Kwadwo Fɔdwoɔ ee!  

Mmerԑ yi adane oo! 

Adehyeԑ yԑ nkoa oo! 

Mmerԑ yi adane Kwadwo ee! 

Kwadwo Fɔdwoɔ ee! 

Mmerԑ yi adane oo! 

Nnyesoɔ  Mmerԑ yi adane! 

Mmerԑ yi adane Kwadwo ee! 

Kwadwo Fɔdwoɔ ee!  

Mmerԑ yi adane oo! 

Kwakuo nte mma ne ba bio oo! 

Mmerɛ yi adane oo! 

Mmerԑ yi adane Kwadwo ee!  

Kwadwo Fɔdwoɔ ee!  

Mmerԑ yi adane oo! 

Adehyeԑ yԑ nkoa oo! 

Mmerԑ yi adane Kwadwo ee! 

Kwadwo Fɔdwoɔ ee! 

Mmerԑ yi adane oo! 

3.           Me tiri na ɛnyɛ  

Ɔfrɛ: Me tiri na ԑnyԑ oo! 

Me tiri na ԑnyԑ, 

Ԑyԑ me nkrabea anaa 

Ԑyԑ me hyԑberԑ? 

Gye sԑ ahuntanhunu no ara 

Na Ɔnim oo! 

Oh! Asuo bi da hɔ a 

Woreyi adwene wɔ mu 

Me nko ara mekɔyi bi a, 

Na adane aponkyerԑnee 

Oh! Gyedua bi si hɔ a 

Ԑreso mpɛsewa mma  

Me nko ara mekɔte bi a, 

Na adane abosea aa! 

Ԑyԑnkrabea anaa ɛyԑ me hyԑbrԑ? 

Gye sԑ Ɔkԑseԑ no ara 

Na Ɔnim oo! 

 

Nnyesoɔ:   Me tiri na ԑnyԑ oo! 

Me tiri na ԑnyԑ, 

Ԑyԑ me nkrabea anaa 

Ԑyԑ me hyԑberԑ? 

Gye sԑ ahuntanhunu no ara 

Na Ɔnim oo! 

Oh! Asuo bi da hɔ a 

Woreyi adwene wɔ mu 

Me nko ara mekɔyi bi a, 

 

Na adane aponkyerԑnee 

Oh! Gyedua bi si hɔ a 

Ԑreso mpɛsewa mma  

Me nko ara mekɔte bi a  

Na adane abosea aa! 

Ԑyԑnkrabea anaa ɛyԑ me hyԑbrԑ? 

Gye sԑ Ɔkԑseԑ no ara 

Na Ɔnim oo! 

    4.                   Susu biribi  

         Ɔfrɛ: Susu biribi oo! Susu biribi 

Onnipa nkwa te sɛ nsusuan 

Onipa dasani ee! Susu biribi 

Na onipa te sԑ nhwiren 

Anɔpa fԑfԑԑfԑ, anwummerԑ na ate atɔ oo! 

Onipa abrabɔ te sɛ sunsum 

Nti onua ee! Susu biribi 

Onipa te sԑ ԑhyԑn  

Ԑkyԑ na atwam kɔ oo!  

Nti onua ee! Susu biribi. 

Nnyesoɔ: Susu biribi oo! Susu biribi 

Nnipa nkwa te sɛ nsusuan 

Onipa dasani ee!  susu biribi 

Na onipa te sԑ nhwiren  

Anɔpa fԑfԑԑfԑ, anwummerԑ na ate atɔ oo! 

Onipa abrabɔ te sɛ sunsum 

Nti onua ee! Susu biribi 

Onipa te sԑ ԑhyԑn  

Ԑkyԑ na atwam kɔ oo!  

Nti onua ee! Susu biribi. 

5.             Ɔbra ne yɛn reko 

 Ɔfrɛ:  Ɔbra ne yԑn reko oo! 

Adasa mma ee! 

Ɔbra yԑ ɔko,  

Momma yԑmmia yԑn ani oo! 

Monsɔre waka! 

Na yԑmmɔ ntoa 

Sԑ yԑde yԑn nsa  

Hyԑ yԑn dammirifua mu a, 

Ԑkɔm bԑde yԑn. 

Yԑtena yԑn to so a, 

Ohia bԑbu yԑn kɔn mu oo! 

Amanfoɔ ee! moma yԑmmia yԑn ani oo! 

Nnyesoɔ: Ɔbra ne yԑn reko oo! 

Adasamma ee! 

Ɔbra yԑ ɔko,  

Momma yԑmmia yԑn ani oo! 

Monsɔre waka! 

Na yԑmmɔ ntoa 

Sԑ yԑde yԑn nsa  

Hyԑ yԑn dammirifua mu a, 

Ԑkɔm bԑde yԑn. 

Yԑtena yԑn to so a, 

Ohia bԑbu yԑn kɔn mu o 

Amanfoɔ ee! momma yԑmmia yԑn ani oo! 

6. Owuo akum yɛn mpanimfoɔ 

 Ɔfrɛ: Owuo awia yԑn mpanimfoɔ 

Ama efie ada mpa  

Owuo ee! Owuo ee! 

Owuo yԑfirii wo hɔ deԑn?  

Na yԑntua a, 

Woredane yԑn ka, awia ketee yi? 

Owuo ee! Owuo ee! 

Owuo tirimuɔdenfoɔ 

Owuo tirimuɔdenfoɔ 

Yԑyԑԑ wo dԑn ni? 

Na woama asuo ayiri afa yԑn ɔpԑ berԑ yi? 

Owuo ee! Owuo ee! 

Na adԑn ni o? 

 Nnyesoɔ: Owuo awia yԑn mpanimfoɔ 

Ama efie ada mpa 

Owuo ee! Owuo ee! 

Owuo yԑfirii wo hɔ deԑn?  

Na yԑntua a, 

Woredane yԑn ka, awia ketee yi? 

Owuo ee! Owuo ee! 

Owuo tirimuɔdenfoɔ 

Yԑyԑԑ wo dԑn ni? 

Na woama asuo ayiri afa yԑn ɔpԑ berԑ yi? 

Owuo ee! Owuo ee! 

Na adԑn ni o? 

7.          Kyekyirebenten dua si w’asom 

Ɔfrɛ: Kyekyirebenten dua si w’asom? 

  Yԑtu wo fo a, wonte? 

Kyekyirebenten dua si w’som? 

Yԑtu wo fo a, wonte? 

Woayԑ kankabi, yԑtu wo fo a wonte? 

Kyekyirebenten dua si w’asom? 

Yԑtu wo fo a, wonte? 

Woayԑ suminaso pԑtԑ,  

Yԑtu wo fo a, wonte? 

Kyekyirebenten dua si w’asom? 

Yԑtu wo fo a, wonte? 

Woayԑ anomaa kokonekone,  

Yԑtu wo fo a wonte? 

Kyekyirebenten dua si w’asom? 

Woansoa no tuntum so a, 

Wobԑsoa no fufuo so 

Yԑka bi a tie 

Kyekyirebenten dua si w’asom 

Nnyesoɔ: Kyekyirebenten dua si w’asom? 

Yԑtu wo fo a wonte? 

Kyekyirebenten dua si w’asom? 

Yԑtu wo fo a wonte? 

Woayԑ kankabi, yԑtu wo fo a wonte? 

Kyekyirebenten dua si w’asom? 

Yԑtu wo fo a wonte? 

Woayԑ suminaso pԑtԑ,  

Yԑtu wo fo a wonte? 

Kyekyirebenten dua si w’asom? 

Yԑtu wo fo a, wonte? 

Woayԑ anomaa kokonekone,  

Yԑtu wo fo a, wonte? 

Kyekyirebenten dua si w’asom? 

Woansoa no tuntum so a, 

Wobԑsoa no fufuo so 

Yԑka bi a tie 

Kyekyirebenten dua si w’asom    

8.   Kyɛnkyɛn si boɔ so 

Ɔfrɛ: Kyԑnkyԑn si boɔ so ee! 

Kyԑnkyԑn si boɔ so 

Wo na wode w’ani abɔ wo ho safohene a, 

Kɔtu ma yԑnhwԑ ԑ! 

Nnyesoɔ: Kyԑnkyԑn si boɔ so ee! 

Kyԑnkyԑn si so boɔ so 

Won a wode w’aso ayԑ wo mmԑn a,  

Kɔtu ma yԑnhwԑ ԑ!  

Ɔfrɛ:  Kyԑnkyԑn si boɔ so ee! 

Kyԑnkyԑn si boɔ so 2x 

Nnyesoɔ: Wo na wode wo nsa benkum kyerԑ w’agya fie a, 

Kɔtu ma yԑnhwԑ ԑ! 

Woto boɔ bɔ ԑdan mu a, ԑsane ba wo so oo!  

Anadwo bɔgya ee! 

Kyԑnkyԑn si boɔ so oo! 

  9.  Owuo akum yɛn mpanin 

Ɔfrɛ: Owuo akum yԑn panin 

Ama efie ada mpan 

Owuo ee! Owuo ee! 

Nnyesoɔ: Owuo yԑfirii wo hɔ deԑn?  

                         Na yԑntua a 

Wadane yԑn ka, awia ketee yi 

Owuo ee! Owuo ee! 

Owuo tirimuɔdenfoɔ 

Owuo tirimuɔdenfoɔ 

Yԑyԑԑ wo dԑn ni? 

Na wama asuo ayiri afa yԑn ɔpԑ berԑ yi? 

Owuo ee! Owuo ee!  

10.             Ɔse yɛmmra a, yɛaba 

 Ɔfrɛ;   Ɔse yɛmmra a, yɛbaa oo! 

Ɔbarima aba oo! 2x 

Tanɔ Akora aba oo 

Ɔse yɛmmra a, yɛaba oo! 

Barima aba oo! Odiawisie aba oo! 

Ɔbarima aba oo! Agya de n’gorɔ nam oo! 

Nnyesoɔ: Na momma yɛmma no akwaaba oo! 

Ɔboɔmuhene akwaaba oo! 

Yɛrema wo akwaaba oo! Nana akwaaba oo 

Momma yɛnkɔma no akwaaba oo!  

Brakune Akwasi akwaaba oo  

11.                     Mefiri Dwaben maba 

ᴐfrε:   Asu Gyebi mefiri Dwaben maba 

Dwabeni Aberante  

Maba oo! Ayee! 

Asu Gyebi mekᴐᴐ Aburokyi na maba oo! 

Aburokyi Aberante maba oo! Ayee! 

Maba oo! Ayee!  

Nnyesoɔ:  Akᴐm gyedua akɔsi dasum  

Yoo! Amane oo! 

Brako Kwasi ee!  

Dasum amane oo! 

Mmea kunu Akwasi 

Woyε ͻsono wͻ akͻm mu 

Dasum amane oo! 

Akᴐm gyedua akɔsi dasum  

Yoo! Amane oo! 

12.                   Wᴐmfa nnono nhyia me 

   ᴐfrε:  Nana Esi Ketewa 

Wᴐmfa ne nnono nhyia me  

Esi ee, ᴐyε adeɛ yie 

ᴐbaa ha nnaano nti  

Wᴐmfa nnonno nhyia no 

Nnyesoɔ:  Esi Baka na waba no 

Menam nyaa mekᴐ na maba 

Esi Baka  

Menam nyaa mekᴐ na maba 

Obi dan wo ee!  

Ayio! Ayio! 

Esi, Esi, Esi, Esi, Esi ee! 

Esi ee! Wo Esi ee!  

Wo Esi ee! Wo Esi ee! 

Esi ee! Wo Esi ee!  

Obi dan wo ee! 

Ayio! Ayio! 

13  Akᴐm Dufᴐkyeε 

ᴐfrε:  Dufᴐkyeε ee! 

Agya ee! Dufᴐkyeε ee! 

Akᴐm dufᴐkyeε  

Wontwitwa wᴐnsᴐ 

ᴐkwannuasa Bosomkεse 

Wontwitwa wᴐnsᴐ 

Dufᴐkyeε ee!  

ᴐboama dabi oo! Amane oo! 

Ɛsiane akyinnye nti 

Oburoni afiri nsu akyi aba oo! 

Nyansa dodoɔ nti 

Oburoni afi nsu akyi aba oo! 

Amane oo!   

ᴐboama dabi oo! Amane oo! 

                 14.           Bra bɛgye wo ayɛyie 

             ᴐfrε: Bra bɛgye wo ayeyi oo! 

Taa Akosua ee! 

Wo ne akͻm mu pͻnkͻ 

A woahyeta baabiara 

Sε manhyia wo ntεm a, 

Anka mawu deda oo! 

Nnyesoɔ: Bra bɛgye wo ayeyi oo! 

   Bra bɛgye wo ayeyi oo! 

   Bra bɛgye wo ayeyi oo! 

   Bra bɛgye wo ayeyi oo! 

 15     Oyina kokuroko 

         Ɔfrɛ:  Oyina kokuroko oo! 2x 

Odutan kԑseԑ a 

Nsee di so ahyԑnfire 

Owia bɔ a, mmoadoma gye wɔn ahome 

Onyina yi rebԑwu? 

Oyina kokuroko 

      Nnyesoɔ:   Oyina kokuroko oo! 2x 

Odutan kԑseԑ a  

Nsee di so ahyԑnfire 

Owia bɔ a, mmoadoma gye wɔn ahome 

Onyina yi rebԑwu?  

           16.  Taakora ee! M’ayԑyie ni? 

  Atɔ nkyene akyԑ ee!  

M’ayԑyie ni? 

Mmaa dodoɔ kunu ee!  

M’ayԑyie ni? 

Agya sԑ mankɔ ahabayerԑ a, 

Amansan bԑwe atwa oo! 

Taakora ee! M’ayԑyie ni? 

Mayԑ sapɔ funu,  

Wɔfa me hia da 

Atɔ nkyene akyԑ ee!  

M’ayԑyie ni oo! 

Taakora ee! Mayԑyie ni?  

Mayԑ sapɔ funu, wɔfa me hia da 

Atɔ nkyene akyԑ ee! Mayԑyie ni oo!  

              17.  Ɔko gyegyiregye ee!  

Wɔkyini pԑ me  

Meyԑ ɔsebɔ nti 

Wɔkyini pԑ me 

Adeԑ ba nso a, 

Na wɔadi agya me oo! 

Ɔko gyegyiregye ee! 

Wɔkyini pԑ me  

Adeԑ ba nso a, 

Wɔnnim me oo! 

             18.  Meyare da hɔ yi 

Manhunu agya 

Manhunu ԑna 

Manhunu onua  

Manhunu obusuani biara 

Menkɔwu a, 

Monnware me oo! 

Monnsra me o 

Mayԑ nantwifunu 

Na monsi me koso 

          19.           Mmerɛ yi adane 

Mmerԑ yi adane! 

Mmerԑ yi adane Kwadwo ee! 

Kwadwo Fɔdwoɔ ee!  

Mmerԑ yi adne oo! 

Kwakuo nte mma ne ba bio oo! 

Mmerԑ yi adane oo! 

Mmerԑ yi adane Kwadwo ee!  

Kwadwo Fɔdwoɔ ee!  

Mmerԑ yi adane oo! 

Adehyeԑ yԑ nkoa oo!  

Mmerԑ yi adane Kwadwo ee! 

Kwadwo Fɔdwoɔ ee! 

Mmerԑ yi adane oo! 

          20.  Bԑdԑbԑdԑ oo! 

Yԑabrԑ bԑdԑ 

Sika nyԑ ahahan 

Na yԑatete ama mo oo! 

Yԑabrԑ bԑdԑ 

Apolisifoɔ bԑdԑ oo! 

Yԑabrԑ bԑdԑ 

Sika nyԑ nsuo  

Na yԑasesa ama mo oo! 

Yԑabrԑ bԑdԑ 

Asɔfoɔ bԑdԑ oo! 

Yԑabrԑ bԑdԑ  

Sika nyԑ anwea 

Na yԑatu ama mo oo! 

Yԑabrԑ bԑdԑ  

Alɔyafoɔ bԑdԑ oo! 

Yԑabrԑ bԑdԑ 

21.  Ɔyanfoɔ ee! yan me 

Ee! ee! ɔyanfoɔ ee! yan me 

Osee yee! 

Ɔyanfoɔ ee! yan me 

Asudekye kyerεma yan me 

Ee! ee! Ɔyanfoɔ ee! yan me oo! 

Osee yee! 

22.  Ayio! Ayio! 

Abɔhwim, Abɔhwim, Abohwim, Abɔhwim ee! 

Abɔhwim ee! Wo Abɔhwim ee!  

Wo Abɔhwim ee! Wo Abɔhwim ee! 

Abɔhwim ee! Wo Abɔhwim ee!  

Obi dan wo ee! 

Ayio! Ayio! 

                 23.              Yɛredi ayuo 

   Eeee! Anomaa ee! 

   Yɛredi ayuo oo! 

   Eee! Anomaa ee! 

   Yɛredi ayuo oo! 

   Taakora anomaa aa! 

   Yɛredi ayuo oo! 

   Taakora anomaa aa!  

Yɛredi ayuo oo! 

Nnɛ yɛbɛdi ayuo oo! 

Yɛredi akɔ oo! 

 

           24.  Momma yԑnhwԑ yie oo! 

Na mmaa nyԑ oo! 

Momma yԑnhwԑ yie ee! 

Mmaa te sԑ Adedankwanta (Ɔsantorofie) anomaa  

Wofa no a, wofa mmusuo 

Wogyae no a, woagyae sradeԑ, 

Na momma yԑnhwԑ yie oo! 

Mmaa te sԑ apea  

 Ԑdɔ wo a, na wobԑhunu, 

 Nti momma yԑnhwԑ yie ee! 

      25.   Mefrԑ wo a, gye me so oo 

Mefrԑ wo a, gye me so oo! 

Taakora ee: 

Mefrԑ wo a, tie me oo! 

Mefrԑ wo a, nsi w’aso oo! 

Mefrԑ wo a, gye me so oo! 

Mefrԑ wo a, gye me so oo! 

Taakora ee!  

Mefrԑ wo a, gye me so oo. 

            26.  Yԑgyina akono a, 

Yԑretwԑn wo oo: 

Yԑgyina akono a, 

Yԑretwԑn wo oo: 

Nea yԑhia ara ne nkonim 

Ntwo deԑ ԑmpare yԑn oo! 

Ɔsabarima ee:  

Yԑgyina akono a, 

Yԑretwԑn wo oo! 

27.  Woforo dua pa a…… 

Na yԑpia wo ee! 

Woforo dua pa a, 

Na yԑpia woo o! 

Nti hwԑ w’anammɔntuo yie 

Na Tanɔ bԑma ebi aso wo 

Tanɔ nnim okuromani, nnim ɔhɔhoɔ 

Hwԑ so tu anammɔm pa  

Na ɔbԑhyira wo oo! 

Woforo dua pa a,  

Na yԑpia wo ee!  

              28.  Aware bɔne   

Aware bɔne deԑ, 

Afanyinam sigya ee! 

Aware bɔne deԑ, 

Afanyinam sigya oo! 

Wote ntԑ ho a, na ԑhia wo ee! 

Wosɔre a, wonne ka oo!  

Aware bɔne deԑ, 

Afanyinam sigya ee! 

   Koo Tanɔ ee!  

29.       Meda me bunu mu 

Meda me bunu mu ee! 

Meda me bunu oo! 

Dԑnkyԑm repԑ me  

Akye me awe ee!  

Medwanetoa kwaeɛ 

Kwaeԑ ayi me ama oo! 

Asuo Tanɔ gye me ԑԑ  

Na daakye mayi wo ayԑ o! 

30.                   Madi amia 

Ɔfrԑ:  Amia ee! Madi amia oo! 

Amia ee! Madi abene 

Suman Bosom Dadeԑ anko, madi amia 

Agya sԑ wobԑba a, bra ntԑm 

Woamma a, biribi ayԑ me oo! 

Nnyesoɔ: Amia ee! Madi amia oo! 

Amia ee! Biribi ayԑ me ooo! 

Amia ee! Madi amia oo! 

Ɔfrԑ:  Kankankrodo, ayԑyie o 

Hyira w’ano akosԑ o! 

Wo ara woayԑ bi, woannya ayԑ 

Kwaku Abohwim Ɔdaakuo ee! 

Hyira w’ano akosԑ o! 

Wo ara woayԑ bi, woannya ayԑ 

Kwasi ee!  

Hyira w’ano akosԑ o! 

     Nnyesoɔ:   Kankankrodo, ayԑyie o!  

Hyira w’ano kosԑ oo! 

Wo ara wayԑ bi, woannya ayԑ. 

31.                  Asidaa mayɛ wo dɛn? 

Asidaa mayԑ wo dԑn ni oo? 

Odomankoma bɔɔ adeԑ 

Yԑnware yԑn nua baa 

Odomankoma bɔɔ adeԑ 

Yԑnware yԑn agya 

Asidaa mayԑ wo dԑn ni oo! 

Odomankoma bɔɔ adeԑ 

Yԑnware yԑn na 

Ԑyԑ mmusuo oo!  

Ԑyԑ mmusuo! 

Asidaa ee! Mayԑ wo dԑn ni o? 

 

 

32.         Aduanafoɔ ee! Yԑfiri ahemfie o 

Yԑregoro oo! 

    Ahemmboboanofoɔ ee! Yԑfiri ahemfie o 

Yԑregoro oo! 

Yԑn agorɔ yi kyiri nyiyimu 

Yԑfiri ahemfie o 

Yԑregoro oo! 

Yԑn agorɔ yi kyiri pԑsԑmenkomenya 

Aduanafoɔ ee! Yԑfiri ahemfie o 

 Yԑregoro oo! 

Yԑn agorɔ yi kyiri ahoɔyaa 

Aduanafoɔ ee! Yԑfiri ahemfie o 

Yԑregoro oo! 

Yԑn agorɔ yi kyiri korɔno 

Aduanafoɔ ee! Yԑfiri ahemfie o 

Yԑregoro oo!   

                 33.                   Adedankwanta me hyԑberԑ nyԑ oo! 

Me hyԑberԑ nyԑ oo! 

Mesrԑ Ɔbɔadeԑ sԑ, 

Ɔnsesa no mma me oo! 

Adedankwanta me hyԑberԑ nyԑ oo! 

Me hyԑberԑ nyԑ oo! 

Mesrԑ Taakora sԑ, 

Ɔnsesa no mma me oo! 

Adedankwanta me hyԑberԑ nyԑ 

Mesrԑ nananom  

Wɔnsesa no mma me oo! 

Hyԑberԑ sesafoɔ ee! 

Mesrԑ wo ara hunu me mmɔbɔ oo! 

34.             Ɔkwan yi a, yԑrekɔ yi 

Birekuo abɔn mu oo! 

Sansammireku anomaa, abɔn mu oo! 

Agyenkwa Nyame ee!  

Bra bԑgye wo mma oo! 

Ɔkwan yi a, yԑretu yi 

Birekuo abɔn mu oo!  

Sansanmmireku anomaa, abɔn mu oo!  

Taakora anomaa ee! 

Bra bԑgye wo mma oo! 

Ɔkwan yi a, yԑretu yi 

Birekuo abɔn mu oo! 

Sansammireku anomaa, abɔn mu oo! 

Mommԑgye mo mma  

35.  Montwe no nyaa 

Ee-ee! Na ɔreba o, montwe no nyaa! 

Agyeman Tanɔ na ɔreba oo! 

 Montwe no nyaa, 

Na ɔrebԑba ama amanfoɔ abԑhwԑ no ee! 

Na ɔrebԑba ama deԑ ɔnni bi anya bi  

Na ɔreba o, montwe no nyaa! 

Na ɔrebԑba ama bonin awo nta ee!  

Na ɔrebԑba ama moahwԑ, ɔreba oo! a yee. 

36.  Deɛ woayɛ yi nsua 

Deԑ woayԑ nsua oo! 

Obi nyԑ bi mmɔ so ԑ! 

Woayԑ kwaeԑ birentuo a,  

Amansan fa mu agyapadeɛ 

Deԑ woayԑ nsua oo! 

Obi nyԑ bi mmɔ so ԑ! 

Woayԑ awia a wohyerԑn ateasefoɔ so 

Deԑ woayԑ nsua oo! 

Obi nyԑ bi mmɔ so o! 

Agya mframa ee! 

Deԑ woayԑ nsua oo! 

Obi nyԑ bi mmɔ so oo! 

Asidaa ee! Nea woayԑ nsua oo! 

Obi nyԑ bi mmɔ so oo! 

 

 

37.  Ɔhene ne hwan? 

Ɔhene ne hwan, ɔne hwa 

Ɔhene ne Kwaagyebire oo!  

Ɔhene ne hwan, hwan ne o!  

Ɔhene ne nea ɔwɔ din oo! 

Ɔhene ne hwan, ɔne hwan ne o!  

Ɔhene ne Katakyie Tanɔ oo! 

                     38.  Ɔbra yɛmmɔ mma        

Ɔbra yԑmmɔ mma oo! 

Mfa w’ani nto agya so, 

Mfa w’ani nto ԑna so, 

Na ɔbra yԑmmɔ mma oo! 

Ɔbra ne nea woabɔ oo  

Mfa w’ani nto wɔfa so, 

Mfa w’ani nto obiara so, 

University of Education,Winneba http://ir.uew.edu.gh



160 
 

Na nni abakomasԑm  

Na ɔbra ne wo ara, 

Na sԑ wo nsa akyi bԑyԑ wodԑ a,  

Ɛnte sԑ wo nsa yam 

Nti mia w’ani, na ɔbra yԑ oko oo! 

               39.          Adidi agya  

Adidi agya wɔ hɔ yiɔ 

                        Ԑne muna nam oo!   

             Monnhwehwԑ nea wo nko ara wobԑdie 

              Dwene wo nua ho oo! 

             Adidi agya wɔ hɔ yi 

             Ԑne muna nam oo! 

Asԑm to wo a, agyapadeԑ peewa 

             Ntumi nnye wo oo! 

Adidi agya wɔ hɔ yi 

Ԑde muna nam oo! 

                       40.   Nsusua aso aba  

            Nsusua aso aba o!  

Ntorowa bo nnwo 

Ne nyinaa firi ɔtan 

Nsusua aso aba o! 

Nsusua aso aba 

Ntorowa bo nnwo 

Ne nyinaa firi ahoɔyaa 

Nsusua aso aba o! 

Nsusua aso aba  

Ntorowa bo nnwo 

Ne nyinaa firi anibereԑ 

Yeinom twe mpontuo kɔ akyire 

Momma yԑmfa ɔdɔ ntena 

Na ɔdɔ na ԑyԑ 

                            41.   Obi ayisia afa akᴐm 

   ᴐfrε: Obi ayisia afa akᴐm 

    Ayee! Nea onni bi afa akᴐm ee! 

    ᴐbεbᴐ dam oo!  

               Nkyene regoro afim 

  Nnyesoɔ: Yee! Yee! Yee! 2x 

                 42.     Kae oo!  Kae w’abɔseԑ 

       Kae hunu sԑ, berԑ bi a atwa mu no, 

Na wosrԑ ansa,  

Na wo nsa akɔ w’ano 

Kae hunu sԑ, berԑ bi a atwa mu no 

Na woserԑ ansa,  

Na woanya baabi de Ɔdomankoma nnompe agu 

Ɔkyԑso Nyame adom  

Nnԑ woayԑ onipa a, 

Susu bu nnipa animtia 

Na Onyame kyiri ahomasoɔ 

      43.   Ɔbra yɛ bɔna 

                         Ɔbra yԑ bɔna oo! 

Ɔbra nyԑ bɔna a, 

Nka akɔko mo tam/danta 

Enti osukɔnoma ee! 

            To wo bo ase oo!  

Na abɔfra wea ansa, na watutu 

Wopere wo ho pɔ wo se a, 

Mmogya na ԑba oo! 

Enti to wo bo ase oo! 

Na ɔbra yԑ bɔna 

Osukɔnoma ee! 

Ɔbra yԑ bɔna aa! 

                 44.                 Bayie nyɛ  

Kwamaa ee! Bayie nyԑ o! 

Kwamaa ee! Bayie nyԑ o! 

To bayie kukuo yi twene! 

Na Abohwim reba o! 

Ɔkura n’aporibaa reba o! 

Kwamaa ee! Bayie nyԑ o! 

To bayie kukuo yi twene 

University of Education,Winneba http://ir.uew.edu.gh



163 
 

Na wo ho ntɔ wo. 

45.    Adidi agya 

Adidi agya wɔ hɔ yiɔ 

Ԑne muna nam oo! 

Monnhwehwԑ nea mo nko ara mobԑdie 

Dwene wo nua ho oo 

Adidi agya wɔ hɔ yi 

Ԑne muna nam oo! 

Asԑm to wo a, agyapadeԑ peewa 

Ntumi nnye wo oo! 

Adidi agya wɔ hɔ yi 

Ԑde muna nam oo! 

            46.                  Yɛdane wo oo! Yɛdane wo 2x       

Okokuroko nyame ee!  

Yɛdane woo o! Yɛdane wo 

Na yɛfrɛ wo a, gye yɛn so oo! 

Yɛdane wo oo! Yɛdane wo2x       

Asase Yaa amponyinamoa ee 

Yɛdane wooo! Yɛdane wo 

Na yɛfrɛ wo a, gye yɛn so oo! 

Yɛdane woo o! Yɛdne wo 2x 

Odiawisie Tanɔ ee                         

Yɛdane woo o! Yɛdane wo 

Na yɛfrɛ wo a, gye yɛn so oo! 

Yɛdane woo o! Yɛdane wo 2x 

Nananom nsamanfoɔ ee  

Yɛdane woo o! Yɛdane wo            

Na yɛfrɛ wo a, gye yɛn so oo!                            

Ɛyɛ mo mmɔburohunu nti,  

Na yɛte ase o! 

Yɛdane moo! Yɛdane mo. 

NKEKAHO II (APPENDIX II) 

 

 

 

 

  

 

 

 

 

 

                                         Mfonin 1 Ɔbosom kɛseɛ 

Tanɔ. 

Mfonin 2 Nnipakuo a wɔde Tanɔ aboadeɛ rekɔma 

  

 

 

Mfonin 3 odwan ne bayerɛ a wɔde             Mfonin 4 wɔrenoa ɔbosom Tanɔ aduane. 

rebɛyɛ ɔbosom Tanɔ aduane. 

Mfonin 5. akɔmfomaa wɔreyɛ aduane.   Mfonin 4 akɔmfommaa a wɔreyɛ aduane 

 

 

 

 

 

 

 

 

 

 

 

Mfonin 5 Tanɔ kɔmfopanin.                        Mfonin 6 Tanɔ kɔmfo kyeamehene. 

 

.  

 Mfonin 9 Tanɔ bosomfoɔ asoa ɔbosom                 Mfonin 10 ɔmanfoɔ de wɔn ahiasɛm  

 Tanɔ wɔ asɔreɛ so                                                       reto Tanɔ anim. 

 

 

 

 

 

 

 

 

 

 

 

 

 

                       Mfonin 11 akɔmfoɔ a wɔwɔ akɔm nteteɛ ase. 

.                      Mfonin 12 akɔmfoɔ a wɔresa wɔ badwam. 

 

 

 

 

 

 

 

 

 

 

                                                     Mfonin 13 Tanɔ akɔmfonnwontofoɔ 

          Mfonin 14. Apiadeɛ ahodoɔ a ɛdi akotene wɔ akɔmfonnwontoɔ mu 

. 

 

 

 

 

 

 

 

 

 

 

Mfonin 15 mpanin ne mmɔfra binom a wɔde akɔmfonnwom resa wɔ Tanɔboase 

Mfonin 16. Akɔmfommaa wɔrekɔdi               Mfonin 17. Akɔmfowa a ɔrepɔn ne ho 

dwumasono wɔ Tanɔ abosomfie.                               wɔ akɔm mu. 

 

                                                       Mfonin 18 Tanɔ abosomfie 

                                               Mfonin 19 Tanɔboase kuro no fa baabi  

 

 

 

 

 

 

 

 

 Mfonin 20 ɔtwerɛfoɔ ne ɔkɔmfobaa retwetwe nkɔmmɔ fa akɔm ne akɔmfonnwom 

ho 

